
Bénneaꞌ leꞌ̱ Xrtizraꞌ Dios dxaqueꞌ̱ bénneache

1  1 Gate guzú lau zua xúgute ̱da de,̱ ba zúaqueze Bénneaꞌ 
leꞌ̱ Xrtizraꞌ Dios, da zéaje ̱na Benneꞌ naqueꞌ̱ dute ̱da 

nácaqueze Dios, naꞌ Bénneaꞌ leꞌ̱ Xrtizraꞌ Dios zúaleṉeꞌ̱ Dios, ne 
nácaquezeꞌ̱ Dios. 2 Nédxudaute ̱Benneꞌ nigá zúaleṉeꞌ̱ Dios. 3 Lu 
naꞌ Benneꞌ nigá beṉ Dios xúgute ̱da de.̱ Quebe bi de ̱da quebe 
nun Leꞌ̱. 4 Nácaqueze Leꞌ̱ xel-laꞌ nabán, naꞌ xel-laꞌ nabán nigá 
naca na da dxusení na lu xichaj lázrdau bénneache chee ̱xelaca 
baneꞌ̱. 5 Xel-laꞌ naxaníꞌ nigá dxusení na lu da chul-la chee ̱dul-la 
da zaj nabaga bénneache, naꞌ da chul-la nigá quebe dxezeque 
na xusula na xel-laꞌ naxaníꞌ nigá.

6 Guzúa tu benneꞌ leꞌ̱ Juan, gusel-la Dios benneaꞌ. 7 Benneꞌ 
nigá bleꞌ̱e ̱chee ̱bchálajeꞌ̱ ca naca chee ̱Bénneaꞌ naqueꞌ̱ xel-laꞌ 
naxaníꞌ nigá, chee ̱xeléajle ̱xúgute ̱bénneache chee ̱Bénneaꞌ ne ̱
chee ̱da dxennéꞌ̱. 8 Juan nigá quebe naqueꞌ̱ xel-laꞌ naxaníꞌ naꞌ. 
Bleꞌ̱e ̱chee ̱bchálajeꞌ̱ ca naca chee ̱Bénneaꞌ naqueꞌ̱ xel-laꞌ naxaníꞌ 
nigá. 9 Xel-laꞌ naxaníꞌ li, da dxusení na lu xichaj lázrdau xúgute ̱
bénneache ba zaꞌ laꞌ na lu xeẕr la xu nigá.

10 Bénneaꞌ naqueꞌ̱ Xrtizraꞌ Dios zueꞌ̱ lu xeẕr la xu nigá, naꞌ 
lácala beṉ Dios xeẕr la xu lu naꞌ Bénneaꞌ, bénneache zaj zreꞌ̱e ̱
lu xeẕr la xu quebe belexexúnbeꞌe ̱Leꞌ̱. 11 Bleꞌ̱e ̱naga zua da naca 
cheeꞌ̱, naꞌ benneꞌ lazrieꞌ̱ caꞌ quebe gulezíꞌ lu neꞌ̱e ̱Leꞌ̱. 12 Benneꞌ 
caꞌ gulezíꞌ lu neꞌ̱e ̱Leꞌ̱, ne guléajleꞌ̱e ̱cheeꞌ̱, beꞌ̱e benneꞌ caní lataj 
xelaqueꞌ̱ bi caꞌ chee ̱Dios. 13 Benneꞌ caní québedxa zaj naqueꞌ̱ 
ca zriꞌine bénneacheze, bi caꞌ dxelálajbeꞌ ne ̱chee ̱bénneache, u 

ne ̱chee ̱da dxezá lazreꞌ tu benneꞌ. Benneꞌ caní zaj naqueꞌ̱ bi caꞌ 
chee ̱Dios náꞌqueze.

14 Bénneaꞌ naqueꞌ̱ Xrtizraꞌ Dios gúlajeꞌ̱ ca tu bénneache, naꞌ 
guzúeꞌ̱ ládujla dxiꞌu, zaj zúale ̱xel-laꞌ zriꞌi lazreꞌ, ne da li Leꞌ̱. 
Bléꞌentuꞌ ca naca xel-laꞌ szren cheeꞌ̱, tu xel-laꞌ szren da nunezruj 
Xradxu Dios chee ̱Zríꞌineꞌ̱ tu lichaꞌ. 15 Juan bchálajeꞌ̱ ca naca 
chee ̱Bénneaꞌ, gunnéꞌ̱:

―Benneꞌ nigá naqueꞌ̱ Bénneaꞌ bchálajaꞌ nedaꞌ cheeꞌ̱ gate 
gunnéaꞌ Bénneaꞌ zeꞌ̱e ̱te chiaꞌ nedaꞌ naqueꞌ̱ szrendxa ca nedaꞌ 
laweꞌ da zúaquezeꞌ̱ nédxute ̱ca nedaꞌ.

16 Xúguteḏxu ba guzidxu xel-laꞌ zriꞌi lazreꞌ cheeꞌ̱ da 
dxúnnaqueze Leꞌ̱. 17 Blaꞌ da nadxixruj bea Dios ládujla dxiꞌu 
lu naꞌ Moisés, naꞌ xel-laꞌ zriꞌi lazreꞌ, ne da li beleláꞌ na lu naꞌ 
Jesucristo. 18 Netú benneꞌ quebe ne léꞌeneꞌ̱ Dios. Zríꞌineꞌ̱ tu 
lichaꞌ, bi nazríꞌite ̱lazreꞌ̱, benneꞌ nigá guqueꞌ̱ tuz ca nácaqueze 
Xreꞌ̱.

Juan, benneꞌ bchueꞌ̱ bénneache nisa, dxexecheḇeꞌ̱ chee ̱Jesús 
(Mt. 3.11-12; Mr. 1.7-8; Lc. 3.15-17)

19 Benneꞌ xíchaje ̱caꞌ chee ̱judío caꞌ, benneꞌ zaj zreꞌ̱e ̱
Jerusalén, gulesel-leꞌ̱ bxruze caꞌ, ne xrtia Leví, benneꞌ caꞌ 
dxeluneꞌ̱ zrin chee ̱xudauꞌ, naꞌ belezrineꞌ̱ lau Juan chee ̱
xulucheḇe xánnieꞌ̱ leꞌ̱ nu naqueꞌ̱. 20 Becheḇe Juan du lazreꞌ̱, 
gunnéꞌ̱:

―Quebe nacaꞌ nedaꞌ Cristo. (Dizraꞌ nigá zéaje ̱na Benneꞌ 
gucheḇe lazreꞌ Dios sel-leꞌ̱.)

21 Nadxa bulucheḇeꞌ̱ leꞌ̱:
―¿Nuzra nacuꞌ? ¿Nacuꞌ Elías, bénneaꞌ bchálajeꞌ̱ waláz chee ̱

Dios?
Becheḇe Juan:
―Cabí.
Naꞌ buluchéḇequezeꞌ̱ leꞌ̱:
―¿Nacuꞌ bénneaꞌ dxal-laꞌ leꞌ̱e,̱ ne guchalajeꞌ̱ waláz chee ̱

Dios, ca da gunná Moisés dxal-laꞌ gaca na?
Leꞌ̱ becheḇeꞌ̱:
―Cabí.
22 Nadxa buluchéḇedxaquezeꞌ̱ leꞌ̱:
―¿Nuzra nacuꞌ? Dxun na ba xen gataꞌ bi xechéḇentuꞌ chee ̱

benneꞌ gulesel-leꞌ̱ netuꞌ. ¿Bi dxennáquezuꞌ nu nacuꞌ?
23 Juan becheḇeꞌ̱:

―Nedaꞌ nacaꞌ bénneaꞌ naxúaj na ca naca cheeꞌ̱ lu xiche chee ̱
Dios, da dxenná: Wen chiꞌi tu benneꞌ dxebezre xeꞌ̱e ̱leꞌ̱e ̱xixreꞌ 
laweꞌ lataj, dxennéꞌ̱: “Le salaj tu neza li naga te Xránadxu.” 
Naquen cáteẕe gunná Isaías, bénneaꞌ bchalajeꞌ̱ waláz chee ̱Dios.

24 Benneꞌ xudauꞌ fariseo caꞌ gulesel-leꞌ̱ benneꞌ caní chee ̱
cheajlechálajleṉeꞌ̱ Juan. 25 Leꞌ̱ bulucheḇeꞌ̱ leꞌ̱:

―Che lueꞌ quebe nacuꞌ Cristo, ne Elías, ne bénneaꞌ dxal-
laꞌ xedajchalajeꞌ̱ waláz chee ̱Dios, ¿bi xel-laꞌ dxenná bea napuꞌ 
dxuchúꞌ bénneache nisa?

26 Juan guzreꞌ̱ benneꞌ caꞌ:
―Nedaꞌ dxuchúaꞌ bénneache nisa lu nísaze. Zua tu benneꞌ 

ládujla leꞌe quebe nézele ca szren naqueꞌ̱. 27 Benneꞌ nigá zeꞌ̱e ̱ca 
te chiaꞌ nedaꞌ, naꞌ zúaquezeꞌ̱ nédxudxa ca nedaꞌ. Quebe zacaꞌ 
nedaꞌ cuéajaꞌ zreleꞌ̱ da xuꞌu niꞌe.̱

28 Xúgute ̱da caní guca na lu xeẕr la xu chee ̱xeẕre Betábara, 
da zua na chaláꞌa xeg̱u Jordán naga dxalaj gubizra, naga zua 
Juan dxuchúeꞌ̱ bénneache nisa.

Jesús naqueꞌ̱ Zrílaꞌdauꞌ chee ̱Dios, be ̱
dxelutieꞌ̱ lau Dios ne ̱chee ̱xtul-leꞌ

29 Zra xula bleꞌe Juan dxezrín Jesús naga zueꞌ̱, naꞌ gunnéꞌ̱:
―¡Le nnaꞌxque! Benneꞌ nigá naqueꞌ̱ Zrílaꞌdauꞌ chee ̱Dios, 

cueꞌ̱ dul-la zaj nabaga bénneache. 30 Nedaꞌ bchálajaꞌ ca naca 
cheeꞌ̱ gate gunnéaꞌ: Te chiaꞌ nedaꞌ za tu benneꞌ naqueꞌ̱ szrendxa 
ca nedaꞌ laweꞌ da zúaquezeꞌ̱ nédxudaute ̱ca nedaꞌ. 31 Nédaꞌquezaꞌ 
quebe gunezdaꞌ nu naqueꞌ̱. Blaꞌa dxuchúaꞌ bénneache nisa chee ̱
xeleneze xeẕre Israel nu Benneꞌ naca Leꞌ̱.

32 Cáꞌanqueze gunná Juan:
―Nedaꞌ bleꞌedaꞌ Beꞌ Láꞌazxa bétajeꞌ̱ xabáa ca tu bgugu 

chíchedauꞌ, ne begáꞌanaleṉeꞌ̱ Benneꞌ nigá. 33 Nedaꞌ quebe 
ne nezdaꞌ nu naqueꞌ̱. Dios naꞌ nasel-leꞌ̱ nedaꞌ chee ̱guchúaꞌ 
bénneache nisa, Leꞌ̱ guzreꞌ̱ nedaꞌ: “Gate leꞌenuꞌ Beꞌ Láꞌazxa 
xétajeꞌ̱ xegáꞌanaleṉeꞌ̱ tu benneꞌ, Benneꞌ nigá guneꞌ̱ da zéaje ̱xel-
laꞌ dxedxúa nisa, guzúeꞌ̱ Beꞌ Láꞌazxa lu xichaj lázrdaule.” 34 Naꞌa 
ba bleꞌedaꞌ guca da nigá, ne dxexecheḇaꞌ nácaqueze Benneꞌ 
nigá Zriꞌine Dios.

Benneꞌ nedxu caꞌ dxuseḏe Jesús
35 Zra xula zúaqueze naꞌ Juan nen chupa benneꞌ caꞌ 

dxuséḏeneꞌ̱. 36 Gate bléꞌeneꞌ̱ dxedé naꞌ Jesús, naꞌ gunná Juan:

―¡Le nnaꞌxque! ¡Benneꞌ nigá naqueꞌ̱ Zrílaꞌdauꞌ chee ̱Dios, 
bia gátebaꞌ ne ̱chee ̱dul-la nabágadxu!

37 Dxúpate ̱benneꞌ caꞌ dxuseḏe Juan belenneꞌ̱ ca da gunnéꞌ̱, 
naꞌ xjácaleṉeꞌ̱ Jesús. 38 Nadxa bexechaj Jesús, gunnéꞌ̱e ̱cúzruleꞌ̱, 
ne bléꞌeneꞌ̱ benneꞌ caꞌ záꞌaqueꞌ̱ cúzruleꞌ̱, naꞌ guzreꞌ̱ leꞌ̱:

―¿Bi dxexílajle?
Benneꞌ caní guléꞌ̱e ̱Jesús:
―Benneꞌ Weseḏe, ¿gazra zuꞌ?
39 Jesús becheḇeꞌ̱:
―Le da nnaꞌle.
Nadxa xjácaleṉeꞌ̱ Jesús, ne beleléꞌeneꞌ̱ naga zueꞌ̱, naꞌ 

belexegáꞌanaleṉeꞌ̱ Leꞌ̱ zra naꞌ laweꞌ da bache zeaj du dxedáꞌ 
tapa.

40 Tu benneꞌ chupa caꞌ, benneꞌ belenneꞌ̱ ca da gunná Juan, 
ne xjácaleṉeꞌ̱ Jesús, naqueꞌ̱ Andrés, benneꞌ biche Simón Pedro. 
41 Andrés nigá la guxíajteꞌ̱ xeajdílajeꞌ̱ bi bicheꞌ̱ Simón, naꞌ guzreꞌ̱ 
leꞌ̱:

―Ba bezrélentuꞌ Mesías. (Dizraꞌ nigá zéaje ̱na Cristo, 
Bénneaꞌ gucheḇe lazreꞌ Dios sel-leꞌ̱.)

42 Nadxa Andrés guchéꞌ̱e ̱Simón naga zua Jesús, naꞌ gate 
bleꞌe Jesús Simón naꞌ, naꞌ guzreꞌ̱ leꞌ̱:

―Lueꞌ nacuꞌ Simón, zriꞌine Jonás. Siꞌ lauꞌ Cefas. (Dizraꞌ 
hebreo nigá zéaje ̱na: Pedro, da zeaje ̱na: Xiaj.)

Jesús dxennéꞌ̱ Felipe ne Natanael
43 Zra xula guca lazreꞌ Jesús chéajeꞌ̱ naga nababa Galilea, 

naꞌ bezragueꞌ̱ Felipe, ne guzreꞌ̱ leꞌ̱:
―Beṉ nedaꞌ tuze.
44 Felipe nigá naqueꞌ̱ benneꞌ xeẕre Betsaida, da naca na lazre 

Andrés, ne Pedro. 45 Felipe guxíajeꞌ̱ xeajdílajeꞌ̱ Natanael, naꞌ 
guzreꞌ̱ leꞌ̱:

―Ba bezrélentuꞌ Bénneaꞌ bzuaj Moisés cheeꞌ̱ lu xiche naga 
zaj naxúaj da nadxixruj bea na, ne cáꞌanqueze chee ̱Benneꞌ 
nigá buluzúaj benneꞌ caꞌ buluchálajeꞌ̱ waláz chee ̱Dios. Benneꞌ 
nigá naqueꞌ̱ Jesús, zriꞌine José, tu benneꞌ xeẕre Nazaret.

46 Naꞌ gunná Natanael:
―¿Waca dxuaj tu da chaweꞌ Nazaret?
Felipe becheḇeꞌ̱:
―Gudá leꞌenuꞌ.
47 Gate bleꞌe Jesús za Natanael naga zueꞌ̱, gunnéꞌ̱:

―Nigá zaꞌ tu benneꞌ naca xánnieꞌ̱ benneꞌ Israel, benneꞌ 
dxennéq̱uezeꞌ̱ da dxéqueneꞌ̱.

48 Nadxa Natanael bcheḇeꞌ̱ Jesús:
―¿Ájazra naca núnbeꞌu nedaꞌ?
Jesús guzreꞌ̱ leꞌ̱:
―Bleꞌedaꞌ lueꞌ nédxudxa gate za nne ̱Felipe lueꞌ, gate zeꞌu 

zran xaga higo.
49 Nadxa Natanael guzreꞌ̱ Jesús:
―Benneꞌ Weseḏe, Lueꞌ nacuꞌ Zriꞌine Dios. Lueꞌ nacuꞌ Wenná 

Bea cheeṉtuꞌ, benneꞌ Israel.
50 Becheḇe Jesús:
―¿Dxéajleꞌ̱u chiaꞌ laweꞌ da guchaꞌ lueꞌ bleꞌedaꞌ lueꞌ zran 

xaga higo? Waléꞌenuꞌ da zaj naca na da szrendxa ca da nigá. 
51 Da li dxapaꞌ leꞌe, waléꞌequezle leꞌe naxalaj xabáa, naꞌ gubáz 
chee ̱xabáa caꞌ chee ̱Dios dxelétajeꞌ̱, ne dxelexegüeneꞌ̱ naga zua 
nedaꞌ, Benneꞌ Guljeꞌ̱ Bénneache.

Dxaca laní chee ̱wechaga naꞌ lu xeẕre Caná

2  1 Zra guxunne zra, naꞌ guca laní chee ̱wechaga naꞌ lu 
xeẕre Caná da nababa Galilea. Xrna Jesús zueꞌ̱ naꞌ, 2 naꞌ 

zua nu gunné ̱Jesús, ne benneꞌ caꞌ dxuséḏeneꞌ̱ lu laní naꞌ. 
3 Bebizre xrise uva wal-la, naꞌ xrna Jesús guzreꞌ̱ Leꞌ̱:

―Québedxa bi de ̱xrise uva wal-la xeléꞌajeꞌ̱.
4 Jesús becheḇeꞌ̱:
―Núꞌuladauꞌ, ¿bizr chee ̱naꞌ dxuꞌu nedaꞌ caní? Quebe ne 

zrin zra guléꞌe lau da nacaꞌ.
5 Xrneꞌ̱e ̱guzreꞌ̱ benneꞌ weṉ zrin caꞌ:
―Le gun ca naca da xeꞌ̱e ̱leꞌe.
6 Zaj nnita xrupa xesuꞌ xiaj naꞌ, da dxuluchine judío caꞌ 

gate dxelibe niꞌa neꞌ̱e ̱ca naca da zjácaleṉeꞌ̱. Tu tu xesuꞌ xiaj caꞌ 
dxeluzru na chupa u chunna dxeꞌe nisa. 7 Jesús guzreꞌ̱ benneꞌ 
weṉ zrin caꞌ:

―Le gusezrá nisa xesuꞌ xiaj caní.
Guleguéꞌ̱e ̱nisa na, ne bulusuzrateꞌ̱ tu tu xesuꞌ xiaj caꞌ. 

8 Nadxa Jesús guzreꞌ̱ benneꞌ caꞌ:
―Le caꞌa na, naꞌa, ne le gua na lau benneꞌ zeꞌ̱ dxuꞌa ga 

dxelaweꞌ̱.
Caꞌan beluneꞌ̱. 9 Bénneaꞌ zueꞌ̱ dxuꞌa ga dxelaweꞌ̱ bxueꞌ̱ nisa 

naꞌ da bexaca na xrise uva wal-la, ne quebe nézeneꞌ̱ ga za na. 
Benneꞌ weṉ zrin caꞌ zaj nézeneꞌ̱ ga za na laweꞌ da guleguéꞌ̱e ̱

nisa naꞌ. Nadxa bénneaꞌ zueꞌ̱ dxuꞌa ga dxelaweꞌ̱ gunnéꞌ̱ benneꞌ 
wechaga naꞌ, 10 naꞌ guzreꞌ̱ leꞌ̱:

―Xúgute ̱benneꞌ dxelebéajeꞌ̱ nedxu xrise uva wal-la 
nácadxa chaweꞌ, naꞌ gate ba guléꞌajleꞌ̱e ̱benneꞌ caꞌ zaj zreꞌ̱e ̱laní, 
nadxa dxelebéajeꞌ̱ xrise uva wal-la quebe zúateca chaweꞌ. Lueꞌ 
bcuézaquezuꞌ xrise uva wal-la chaweꞌ naꞌ, ne guléajuꞌ na naꞌa.

11 Da nigá da beṉ Jesús lu xeẕre Caná da nababa Galilea 
naca na tu xel-laꞌ waca zrente ̱da beṉeꞌ̱ nedxu, da bleꞌe na xel-
laꞌ szren cheeꞌ̱, naꞌ benneꞌ caꞌ dxuséḏeneꞌ̱ guléajleꞌ̱e ̱cheeꞌ̱.

12 Gudé naꞌ Jesús bezéꞌ̱e ̱zexíajeꞌ̱ xeẕre Capernaum, zéajle ̱
xrneꞌ̱e ̱Leꞌ̱ nen benneꞌ bicheꞌ̱ caꞌ, ne benneꞌ caꞌ dxuséḏeneꞌ̱. Naꞌ 
gulezúeꞌ̱ naꞌ zaneꞌ zra.

Jesús dxucáꞌana chaweꞌ̱ chaleꞌaj xudauꞌ 
(Mt. 21.12-13; Mr. 11.15-18; Lc. 19.45-46)

13 Naꞌ Jesús guxíajeꞌ̱ xeẕre Jerusalén laweꞌ da ba za Laní 
Pascua gate benneꞌ judío caꞌ dxulusá lazreꞌ̱ ca beṉ Dios, 
bebéajeꞌ̱ xra xrtaweꞌ̱ caꞌ lu xeẕr la xu Egipto. 14 Lu xeẕre 
Jerusalén bléꞌeneꞌ̱ lu chaleꞌaj xudauꞌ naꞌ zaj zraꞌ benneꞌ 
dxelexutieꞌ̱ beẕre caꞌ, ne zrilaꞌ caꞌ, ne bgúgudu caꞌ, béadu caꞌ 
dxelutieꞌ̱ lau Dios. Cáꞌanqueze bléꞌeneꞌ̱ naꞌ benneꞌ dxuluxuchéꞌ̱e ̱
dumí chee ̱xeẕr zituꞌ caꞌ. 15 Gate bleꞌe Jesús da caní, naꞌ bguꞌe ̱
du caꞌ da güeꞌ̱e ̱benneꞌ caꞌ, naꞌ bebéajeꞌ̱ ca naca benneꞌ caꞌ tu 
zrente ̱nen beẕre cheeꞌ̱ caꞌ, ne zrilaꞌ cheeꞌ̱ caꞌ. Naꞌ gudxúꞌuneꞌ̱ 
lu xula dumí chee ̱benneꞌ caꞌ dxuluxuchéꞌ̱e ̱dumí, ne bdxixreꞌ̱ 
blagaꞌ caꞌ chee ̱benneꞌ caꞌ. 16 Naꞌ guzreꞌ̱ benneꞌ caꞌ dxelexutieꞌ̱ 
bgúgudu caꞌ:

―¡Le xebéaj da caní! Quebe gunle lizre Xraꞌ ca tu laweꞌ xiꞌa.
17 Nadxa benneꞌ caꞌ dxuseḏe Jesús xeajlesá lazreꞌ̱ da naxúaj 

na lu xiche chee ̱Dios, da dxenná na: Dxácate ̱ziꞌ lázrdawaꞌ 
laweꞌ da dxéꞌleꞌ̱a gunne xue chee ̱lizruꞌ.

18 Nadxa judío blau caꞌ bulucheḇeꞌ̱ Jesús:
―¿Bi xel-laꞌ waca da za xabáa guléꞌenuꞌ netuꞌ da guléꞌe na 

napuꞌ xel-laꞌ dxenná bea dxunuꞌ da caní?
19 Becheḇe Jesús:
―Le guzría xiꞌ xudauꞌ nigá, naꞌ nedaꞌ, te chunna zra 

xechisaꞌ na.
20 Nadxa judío caꞌ guléꞌ̱e ̱Leꞌ̱:
―Xrupe xun iza ba zeaj dxeluneꞌ̱ xudauꞌ nigá, naꞌ Lueꞌ, 

¿xechisuꞌ na chunna zraze?

21 Bchalaj Jesús chee ̱xudauꞌ naꞌ da naca na beḻ-laꞌ dxen 
cheeꞌ̱. 22 Chee ̱le ̱naꞌ, gate bebán Jesús ládujla benneꞌ gate, naꞌ 
benneꞌ caꞌ bséḏeneꞌ̱ xeajlesá lazreꞌ̱ ca da gunnéꞌ̱, naꞌ guléajleꞌ̱e ̱
chee ̱da naxúaj na lu xiche chee ̱Dios ca naca chee ̱Jesús, ne 
chee ̱da guzre Jesús leꞌ̱.

Jesús núnbeꞌe ̱xúgute ̱bénneache
23 Gate zua Jesús xeẕre Jerusalén lu Laní Pascua chee ̱judío 

caꞌ, naꞌ benneꞌ zan guléajleꞌ̱e ̱cheeꞌ̱ gate beleléꞌeneꞌ̱ ca naca 
xel-laꞌ waca zren caꞌ da dxuneꞌ̱. 24 Jesús quebe bde cuineꞌ̱ lu 
naꞌ benneꞌ caꞌ laweꞌ da nézquezneꞌ̱ quegá xúgute ̱benneꞌ caꞌ 
dxeléajleꞌ̱e ̱cheeꞌ̱. 25 Quebe guchíneneꞌ̱ nu benneꞌ xeꞌ̱e ̱Leꞌ̱ ca 
zaj naca bénneache laweꞌ da nézquezneꞌ̱ ca da zaj xuꞌu xichaj 
lázxdau bénneache.

Jesús dxuchálajleṉeꞌ̱ Nicodemo

3  1 Zua tu benneꞌ xudauꞌ fariseo leꞌ̱ Nicodemo. Naqueꞌ̱ 
benneꞌ blau láwela benneꞌ judío caꞌ. 2 Benneꞌ nigá guxíajeꞌ̱ 

xeajnnéꞌ̱e ̱Jesús chizrela, naꞌ guzreꞌ̱ Leꞌ̱:
―Benneꞌ Weseḏe, nézentuꞌ Dios nasel-leꞌ̱ Lueꞌ chee ̱

guséḏenuꞌ netuꞌ laweꞌ da quebe nu benneꞌ gaca guneꞌ̱ ca zaj 
naca xel-laꞌ waca zrente ̱da dxunuꞌ Lueꞌ che quebe zúale ̱Dios 
leꞌ̱.

3 Nadxa Jesús guzreꞌ̱ leꞌ̱:
―Da li dxapaꞌ lueꞌ, nu benneꞌ quebe gálajeꞌ̱ xecha lasa 

quebe gaca gaqueꞌ̱ tuze benneꞌ caꞌ dxenná beꞌe Dios.
4 Nicodemo bcheḇeꞌ̱ Jesús:
―¿Ájazra gaca xexalaj tu benneꞌ ba naqueꞌ̱ gula? ¿Waca 

xexuꞌe ̱leꞌ̱e xrneꞌ̱e ̱chee ̱gálajeꞌ̱ xetú?
5 Jesús becheḇeꞌ̱:
―Da li dxapaꞌ lueꞌ, nu benneꞌ quebe gálajeꞌ̱ ne ̱chee ̱nisa 

chee ̱xrtizraꞌ Dios, ne ne ̱chee ̱Beꞌ Láꞌazxa, quebe gaca chuꞌe ̱
naga dxenná bea Dios. 6 Benneꞌ nálajeꞌ̱ lu niꞌa lu naꞌ bénneache, 
naqueꞌ̱ bénneacheze. Nu benneꞌ nálajeꞌ̱ ne ̱chee ̱Beꞌ Láꞌazxa, 
naca ban bénneaꞌ ne ̱chee ̱Beꞌ Láꞌazxa. 7 Quebe xebánenuꞌ laweꞌ 
da dxapaꞌ lueꞌ, dxun na ba xen gálajuꞌ xecha lasa. 8 Gáteteẕe 
dxaca beꞌ. Dxennuꞌ ca schaga da dxun na, naꞌ quebe nézenuꞌ 
gala za na, ne gala zeaj na. Cáꞌanqueze naca chee ̱benneꞌ zaj 
nálajeꞌ̱ ne ̱chee ̱Beꞌ Láꞌazxa. Gaca leꞌenuꞌ da ba nun Beꞌ naꞌ lu 
xichaj lázxdau bénneaꞌ, naꞌ quebe dxeléꞌenuꞌ ájala dxun Beꞌ naꞌ.

9 Nadxa Nicodemo bcheḇeꞌ̱ Jesús:
―¿Ájazra gaca da caní?
10 Becheḇe Jesús:
―Lueꞌ nacuꞌ tu benneꞌ weséḏe blau ládujla benneꞌ Israel 

caꞌ, naꞌ ¿quebe nézenuꞌ da caní? 11 Da li dxapaꞌ lueꞌ, netuꞌ 
dxuchálajntuꞌ ca naca da nézentuꞌ, ne dxexechéḇentuꞌ ca da 
bléꞌentuꞌ, naꞌ leꞌe quebe dxéajleḻe da dxeṉtuꞌ leꞌe. 12 Che quebe 
dxéajleḻe chiaꞌ gate dxuchálajleṉaꞌ leꞌe ca naca chee ̱da dxaca 
lu xeẕr la xu nigá, ¿ájazra gaca chéajleḻe chiaꞌ che guchálajleṉaꞌ 
leꞌe chee ̱da dxaca xabáa?

13 ’Quebe ne cuen tu benneꞌ xabáa chee ̱léꞌeneꞌ̱ ca dxaca naꞌ. 
Tuze Bénneaꞌ bétajeꞌ̱ xabáa, Bénneaꞌ nacaꞌ nedaꞌ, Benneꞌ Guljeꞌ̱ 
Bénneache, nacaꞌ Bénneaꞌ zúaquezeꞌ̱ xabáa. 14 Ca beṉ Moisés, 
bdeꞌ̱e ̱tu beḻaꞌ xia leꞌ̱e ̱xaga naga zua leꞌ̱e ̱xixreꞌ laweꞌ lataj, 
cáꞌanqueze nedaꞌ, Benneꞌ Guljeꞌ̱ Bénneache, wuludáꞌquezeꞌ̱ 
nedaꞌ tu leꞌ̱e ̱xaga, 15 chee ̱quebe xelebía xiꞌ nu benneꞌ xeléajleꞌ̱e ̱
chiaꞌ. Zruéꞌe bénneaꞌ xel-laꞌ nabán da zeajlí canna.

Dios dxezríꞌi lazreꞌ̱ bénneache
16 Dios dxezríꞌi lázreleꞌ̱eṉeꞌ̱ bénneache, naꞌ chee ̱le ̱naꞌ bdeeꞌ̱ 

Zríꞌineꞌ̱ tu lichaꞌ chee ̱quebe xelebía xiꞌ nu benneꞌ dxeléajleꞌ̱e ̱
cheeꞌ̱. Zruéꞌe bénneaꞌ xel-laꞌ nabán da zeajlí canna. 17 Dios 
gusél-leꞌ̱ Zríꞌineꞌ̱ lu xeẕr la xu nigá, quegá chee ̱guzría xiꞌe ̱
bénneache, san chee ̱guseléꞌ̱ bénneache.

18 Bénneaꞌ dxéajleꞌ̱e ̱chee ̱Zriꞌine Dios quebe naca cheeꞌ̱ cuía 
xiꞌe,̱ san nu benneꞌ quebe dxéajleꞌ̱e ̱cheeꞌ̱ ba naca cheeꞌ̱ cuía 
xiꞌe ̱laweꞌ da quebe dxéajleꞌ̱e ̱chee ̱Zriꞌine Dios, bi tu lichaꞌ 
cheeꞌ̱. 19 Benneꞌ caꞌ quebe dxeléajleꞌ̱e ̱cheeꞌ̱ ba zaj naca cheeꞌ̱ 
cuía xiꞌe ̱laweꞌ da gate blaꞌ xel-laꞌ naxaníꞌ lu xeẕr la xu nigá, 
beledánedxeneꞌ̱ da chul-la ca xel-laꞌ naxaníꞌ, laweꞌ da dxeluneꞌ̱ 
da caleḻa. 20 Xúgute ̱benneꞌ dxeluneꞌ̱ da caleḻa dxelecuídeneꞌ̱ 
xel-laꞌ naxaníꞌ, ne quebe dxelebigueꞌ̱ lu xel-laꞌ naxaníꞌ, chee ̱
quebe gaca bea da caleḻa da dxeluneꞌ̱. 21 Benneꞌ caꞌ dxeluneꞌ̱ ca 
naca da li dxelebigueꞌ̱ lu xel-laꞌ naxaníꞌ chee ̱gaca bea naca na 
chee ̱Dios da dxeluneꞌ̱.

Da gunná Juan, bénneaꞌ bchueꞌ̱ bénneache nisa
22 Gudé naꞌ guxíaj Jesús naga nababa Judea nen benneꞌ caꞌ 

dxuséḏeneꞌ̱, naꞌ guzúeꞌ̱ naꞌ zaneꞌ zra nen benneꞌ caꞌ, dxuluchúeꞌ̱ 
bénneache nisa. 23 Cáꞌanqueze zua Juan lu xeẕr la xu chee ̱

xeẕre Enón da zua gáguze naga dxeꞌ xeẕre Salím, dxuchúeꞌ̱ 
bénneache nisa lataj naꞌ laweꞌ da déḻeꞌ̱e ̱naꞌ nisa zila, naꞌ 
belezrín benneꞌ zan naga zua Juan, naꞌ beledxúeꞌ̱ nisa. 24 Da 
nigá guca na nédxudxa gate quebe ne xelegúꞌe ̱Juan lizre xia.

25 Nadxa bal-la benneꞌ zaj deꞌ̱e ̱Juan gulezú laweꞌ̱ dxulutil-leꞌ̱ 
judío caꞌ dizraꞌ ca naca chee ̱da dxucáꞌana chawe na bénneache 
lau Dios. 26 Nadxa xeajlegueẕreꞌ̱ Juan:

―Benneꞌ weseḏe, bénneaꞌ bleꞌ̱e ̱naga zuꞌ chaláꞌa xeg̱u Jordán 
naga dxalaj gubizra, bénneaꞌ bchálajleṉuꞌ netuꞌ cheeꞌ̱, naꞌa 
dxuchúeꞌ̱ bénneache nisa, naꞌ xúgute ̱bénneache zjácaleṉeꞌ̱ Leꞌ̱.

27 Nadxa Juan guzreꞌ̱ benneꞌ caꞌ:
―Quegá nu benneꞌ gaca bi gapeꞌ̱ che quebe gunezruj Dios 

na cheeꞌ̱. 28 Leꞌe bénquezle gunníaꞌ nedaꞌ quebe nácaquezaꞌ nedaꞌ 
Cristo, Bénneaꞌ gucheḇe lazreꞌ Dios sel-leꞌ̱. Nacaꞌ tu benneꞌ nasel-la 
Dios chee ̱quia lawaꞌ lau Leꞌ̱. 29 Lu laní chee ̱wechaga naꞌ, bénneaꞌ 
siꞌe ̱nuꞌula wechaga naꞌ naqueꞌ̱ benneꞌ wechaga naꞌ, naꞌ benneꞌ 
ljwezre benneꞌ wechaga naꞌ, bénneaꞌ zueꞌ̱ naꞌ, ne dxenneꞌ̱ cheeꞌ̱, 
dxebéleꞌ̱eṉeꞌ̱ gate dxenneꞌ̱ da dxuchalaj benneꞌ wechaga naꞌ. 
Cáꞌanqueze nedaꞌ dxebéleꞌ̱eḏaꞌ laweꞌ da caní nacaꞌ ljwezre Cristo. 
30 Leꞌ̱ dxal-laꞌ gácadxeꞌ̱ szren, naꞌ nedaꞌ dxal-laꞌ gácadxaꞌ cáꞌaze.

Ca naca chee ̱Bénneaꞌ zaꞌ xabáa
31 Naꞌ gunná Juan:
―Bénneaꞌ zaꞌ xabáa nácadxeꞌ̱ blau ca xúgute ̱bénneache. 

Benneꞌ naqueꞌ̱ chee ̱xeẕr la xu nigá naqueꞌ̱ bénneacheze, ne 
dxuchálajeꞌ̱ ca naca chee ̱da dxaca lu xeẕr la xu nigáze. Bénneaꞌ 
zeꞌ̱e ̱xabáa nácadxeꞌ̱ szren ca xúgute ̱bénneache. 32 Leꞌ̱ dxuchálajeꞌ̱ 
ca naca chee ̱da ba bléꞌeneꞌ̱, ne da ba benneꞌ̱ xabaala, naꞌ quebe 
dxéajleꞌ̱ nu benneꞌ chee ̱da dxennéꞌ̱. 33 Che nu benneꞌ dxéajleꞌ̱e ̱
cheeꞌ̱, benneꞌ nigá dxuléꞌeneꞌ̱ naca li ca da dxenná Dios. 34 Bénneaꞌ 
nasel-la Dios dxuchálajeꞌ̱ xrtizraꞌ Dios laweꞌ da dxunna Dios 
Leꞌ̱ Beꞌ Láꞌazxa cheeꞌ̱ dute ̱ca naqueꞌ̱. 35 Xradxu Dios nazríꞌineꞌ̱ 
Zríꞌinequezeꞌ̱, ne ba bdeeꞌ̱ lu neꞌ̱e ̱xúgute ̱da de.̱ 36 Nu benneꞌ 
dxéajleꞌ̱e ̱chee ̱Zriꞌine Dios napeꞌ̱ xel-laꞌ nabán da zeajlí canna, naꞌ 
benneꞌ quebe dxuzúeꞌ̱ dizraꞌ chee ̱Zriꞌine Dios quebe gapeꞌ̱ xel-laꞌ 
nabán caní. Wadéeꞌ̱ lu da ba xaꞌ da gun Dios.

Dxuchálajle ̱Jesús tu nuꞌula chee ̱tu xeẕre nababa na Samaria

4  1 Benneꞌ fariseo caꞌ belenneꞌ̱ zjácale ̱benneꞌ zandxa 
Jesús ca benneꞌ zjácaleṉeꞌ̱ Juan, naꞌ dxuchúa Jesús 

benneꞌ zandxa nisa ca benneꞌ dxuchúa Juan nisa. 2 Quebe 
dxuchúaqueze Jesús bénneache nisa. Benneꞌ caꞌ dxuséḏeneꞌ̱ 
dxuluchúeꞌ̱ bénneache nisa. 3 Gate guque beꞌe Jesús da nigá, naꞌ 
bezéꞌ̱e ̱naga nababa Judea, xexíajeꞌ̱ naga nababa Galilea.

4 Ca xuꞌu Jesús neza, beṉ na ba xen téeꞌ̱ naga nababa 
Samaria. 5 Caꞌan guca, bzrineꞌ̱ tu xeẕre naga nababa Samaria 
nazí le na Sicar, da dxeꞌ gáguze naga zua xeẕr la xu naꞌ bnezruj 
Jacob chee ̱zríꞌineꞌ̱, bi leḇeꞌ José. 6 Lu xeẕr la xu naꞌ gudéṉ 
Jacob, zre sua Abraham, tu beaj situj. Ba dxeajxreque Jesús 
xuꞌe ̱neza, naꞌ gudxéꞌe ̱dxuꞌa beaj naꞌ. Naca na zran wagubizra. 
7-8 Benneꞌ caꞌ dxuseḏe Jesús xjaqueꞌ̱ lu xeẕre Sicar, xeajlegáꞌaweꞌ̱ 
da xelaweꞌ̱. Dxácate ̱naꞌ bzrin tu nuꞌula Samaria dxuꞌa beaj naꞌ 
zeajxriꞌe ̱nisa, naꞌ Jesús guzreꞌ̱ leꞌ̱:

―Beṉna nisa xíꞌajaꞌ.
9 Nadxa nuꞌula naꞌ becheḇeꞌ̱:
―¿Ájazra naca, lueꞌ, benneꞌ judío, dxenabuꞌ nedaꞌ nisa, 

nacaꞌ nuꞌula Samaria?
Caní gunnéꞌ̱ laweꞌ da quebe zaj zraꞌ chaweꞌ benneꞌ judío caꞌ 

nen benneꞌ Samaria caꞌ. 10 Nadxa becheḇe Jesús:
―Chela nézenuꞌ da dxunna Dios, ne nuaꞌ dxenabeꞌ̱ lueꞌ nisa 

xíꞌajeꞌ̱, lueꞌ nábenuꞌ nedaꞌ, naꞌ nedaꞌ gunnaꞌ lueꞌ nisa da gunna 
na lueꞌ xel-laꞌ nabán.

11 Naꞌ nuꞌula naꞌ guzreꞌ̱ Leꞌ̱:
―Benneꞌ, quebe bi nuxruꞌ cuéajuꞌ nisa, naꞌ beaj nigá 

nácaleꞌ̱e ̱na situj. ¿Ájazra naꞌ gunuꞌ gunnuꞌ nedaꞌ nisa chee ̱xel-
laꞌ nabán? 12 Xra xrtáuntuꞌ, Jacob, beṉneꞌ̱ netuꞌ beaj nigá, naga 
güéꞌequeze leꞌ̱ nisa, ne naga guléꞌajqueze zríꞌineꞌ̱, ne be ̱xixreꞌ 
cheeꞌ̱. ¿Nácadxuꞌ szrendxa ca leꞌ̱?

13 Jesús becheḇeꞌ̱:
―Xúgute ̱benneꞌ dxeléꞌajeꞌ̱ nisa chee ̱beaj nigá 

welexebílequezneꞌ̱ nisa. 14 Nu benneꞌ xíꞌajeꞌ̱ nisa da gunézrujaꞌ 
nedaꞌ, québedxa bíleneꞌ̱ na, laweꞌ da nisa naꞌ dxunézrujaꞌ nedaꞌ 
galaj na lu xichaj lázrdaweꞌ̱ ca tu beaj nisa da gunna na leꞌ̱ xel-
laꞌ nabán da zeajlí canna.

15 Nadxa nuꞌula naꞌ guzreꞌ̱ Leꞌ̱:
―Benneꞌ, beṉna nedaꞌ nisa naꞌ, chee ̱québedxa gun na ba 

xen xidaꞌ nigá xedajxríꞌa nisa.
16 Naꞌ Jesús guzreꞌ̱ nuꞌula naꞌ:
―Guxíaj xeajnné ̱benneꞌ chiuꞌ, naꞌ xídale nigá.
17 Naꞌ becheḇe nuꞌula naꞌ:

―Quebe nu chiláꞌ benneꞌ chiaꞌ.
Nadxa Jesús guzreꞌ̱ leꞌ̱:
―Da li dxennáuꞌ quebe nu chiláꞌ benneꞌ chiuꞌ, 18 laweꞌ da 

ba guzúaleṉuꞌ gazxuꞌ benneꞌ, naꞌ bénneaꞌ zúaleṉuꞌ naꞌa quebe 
naqueꞌ̱ benneꞌ chiuꞌ. Ca naca da nigá gunnáuꞌ da li.

19 Gate nuꞌulaꞌ benneꞌ̱ da nigá, naꞌ gunnéꞌ̱:
―Xran, dxéquedaꞌ nacuꞌ lueꞌ benneꞌ dxuchalajeꞌ̱ waláz 

chee ̱Dios. 20 Xra xrtáuntuꞌ caꞌ bulucáꞌana szreneꞌ̱ Dios lu xiꞌa 
nigá, naꞌ leꞌe, benneꞌ judío, dxennale dxun na ba xen gucáꞌana 
szrendxu Dios xeẕre Jerusalén.

21 Naꞌ becheḇe Jesús:
―Guxéajle ̱chiaꞌ, nuꞌula. Ba za zra gate leꞌe gucáꞌana szrenle 

Xradxu Dios, ne quebe gun na ba xen xídale lu xiꞌa nigá, ne 
quebe gun na ba xen chéajle Jerusalén. 22 Leꞌe, benneꞌ Samaria, 
quebe núnbeale nuaꞌ dxucáꞌana szrenle. Netuꞌ núnbeantuꞌ Nuaꞌ 
dxucáꞌana szrentuꞌ, laweꞌ da zaꞌ benneꞌ weselá ládujla benneꞌ 
judío caꞌ. 23 Wazrín zra, ne ba dxezrín zra naꞌ, gate benneꞌ caꞌ 
da li dxulucáꞌana szreneꞌ̱ Xradxu Dios, xeluneꞌ̱ na ne ̱chee ̱Beꞌ 
Láꞌazxa, ne ne ̱chee ̱da li, laweꞌ da dxaca lazreꞌ Xradxu Dios 
xulucáꞌana szren bénneache Leꞌ̱ caní. 24 Dios naqueꞌ̱ Beꞌ, naꞌ 
benneꞌ dxulucáꞌana szreneꞌ̱ Leꞌ̱, dxun na ba xen xulucáꞌana 
szreneꞌ̱ Leꞌ̱ ne ̱chee ̱Beꞌ Láꞌazxa, ne ne ̱chee ̱da li.

25 Naꞌ nuꞌula naꞌ guzreꞌ̱ Leꞌ̱:
―Nedaꞌ nezdaꞌ waláꞌ benneꞌ Mesías (da zéaje ̱na Cristo), naꞌ 

gate laꞌ Leꞌ̱, naꞌ guzéajniꞌineꞌ̱ dxiꞌu ca naca xúgute.̱
26 Jesús guzreꞌ̱ leꞌ̱:
―Nedaꞌ nacaꞌ Bénneaꞌ, dxuchálajleṉaꞌ lueꞌ.
27 Ca gunnéꞌ̱ caꞌ, naꞌ belexezrín benneꞌ caꞌ dxuseḏeneꞌ̱, naꞌ 

belexebáneneꞌ̱ laweꞌ da dxuchálajle ̱Jesús tu nuꞌula Netúeꞌ̱ 
quebe bexázrjeneꞌ̱ gucheḇeꞌ̱ Leꞌ̱ bi da dxaca lazreꞌ̱, u bizra 
cheeṉ dxuchálajleṉeꞌ̱ nuꞌula naꞌ. 28 Nadxa nuꞌula naꞌ bcaꞌaneꞌ̱ 
dxeꞌe cheeꞌ̱ dxuꞌa beaj naꞌ, naꞌ bezéꞌ̱e ̱zexíajeꞌ̱ xeẕre naꞌ naga 
xeajeẕreꞌ̱ benneꞌ caꞌ:

29 ―Le da léꞌele tu benneꞌ guzreꞌ̱ nedaꞌ xúgute ̱da ba beṉaꞌ. 
¿Quegá benneꞌ nigá Cristo, Bénneaꞌ sel-la Dios?

30 Nadxa beledxúaj benneꞌ caꞌ xeẕre naꞌ, zjaqueꞌ̱ naga zua 
Jesús. 31 Dxácate ̱naꞌ, benneꞌ caꞌ dxuseḏe Jesús gulataꞌ xueneꞌ̱ 
Leꞌ̱, gulennéꞌ̱:

―Benneꞌ Weseḏe, gudagu lateꞌ.
32 Jesús guzreꞌ̱ benneꞌ caꞌ:

San Juan 4



243

El Nuevo Testamento con los Salmos en zapoteco de Tabaa
© Liga Bíblica Internacional, 2012

―De ̱da dxawaꞌ, da quebe núnbeale leꞌe.
33 Nadxa benneꞌ caꞌ dxuseḏe Jesús gulezú laweꞌ̱ dxulucheḇe 

ljwezreꞌ̱, dxelennéꞌ̱:
―¿Núteca bedajgúꞌe ̱da gudaweꞌ̱?
34 Jesús guzreꞌ̱ leꞌ̱:
―Xela wagu chiaꞌ naca na chee ̱gunaꞌ da dxaca lazreꞌ 

Xraꞌ, Bénneaꞌ nasel-leꞌ̱ nedaꞌ, ne chee ̱gusexuzraꞌ gunaꞌ zrin 
cheeꞌ̱. 35 Leꞌe dxennale: “Xetapa beuꞌ xelápadxu.” Nedaꞌ dxapaꞌ 
leꞌe, le nnaꞌ bénneache zaj naqueꞌ̱ ca tu lina, da bache naca 
na xelápadxu. 36 Benneꞌ dxelapeꞌ̱ dxeziꞌe ̱lazruj cheeꞌ̱, naꞌ da 
dxelapeꞌ̱ naca na chee ̱xelapa bénneache xel-laꞌ nabán da 
zeajlí canna, chee ̱sua xel-laꞌ dxebé benneꞌ dxaza tu zren nen 
benneꞌ caꞌ dxelelapeꞌ̱. 37 Da li naca ca da dxelenná bénneache: 
Tu benneꞌ dxazeꞌ̱, naꞌ xetúeꞌ̱ dxelapeꞌ̱. 38 Nedaꞌ gusel-laꞌ leꞌe 
xelápale naga quebe gúzale. Caꞌ naca na, benneꞌ xula beluneꞌ̱ 
zrin gulazeꞌ̱, naꞌ leꞌe dxezile ba neza zrin da belún benneꞌ caꞌ.

39 Benneꞌ zan, benneꞌ xeẕre naꞌ naga nababa Samaria, 
guléajleꞌ̱e ̱chee ̱Jesús ne ̱chee ̱xrtizraꞌ nuꞌula naꞌ, gunnéꞌ̱: 
“Guzreꞌ̱ nedaꞌ xúgute ̱da ba beṉaꞌ.” 40 Gate beleláꞌ benneꞌ 
Samaria caꞌ naga zua Jesús, naꞌ gulataꞌ xueneꞌ̱ Leꞌ̱ xegáꞌaneꞌ̱ 
nen leꞌ̱, naꞌ begáꞌaneꞌ̱ naꞌ chupa zra. 41 Benneꞌ zandxa guléajleꞌ̱e ̱
chee ̱Jesús gate belenneꞌ̱ ca da dxenná Leꞌ̱. 42 Nadxa guléꞌ̱e ̱
nuꞌula naꞌ:

―Naꞌa dxéajleṉtuꞌ cheeꞌ̱ quegá tuze ne ̱chee ̱da guzruꞌ 
lueꞌ netuꞌ, naꞌ cáꞌanqueze laweꞌ da bénquezentuꞌ netuꞌ cheeꞌ̱, 
naꞌ nézentuꞌ da li naqueꞌ̱ Cristo, Bénneaꞌ guseléꞌ̱ ca naca 
bénneache.

Jesús dxexuneꞌ̱ zriꞌine tu benneꞌ weṉ zrin blau chee ̱xuꞌu laweꞌ
43 Gudé chupa zra bezáꞌ Jesús xeẕre caꞌ zaj nababa Samaria, 

naꞌ guzéꞌ̱e ̱zéajeꞌ̱ naga nababa Galilea. 44 Guxíajeꞌ̱ naꞌ laweꞌ 
da gunnáqueze Jesús, gunnéꞌ̱: “Tu benneꞌ dxuchalajeꞌ̱ waláz 
chee ̱Dios, quebe dxelapa benneꞌ lazrieꞌ̱ leꞌ̱ ba láꞌana.” 45 Gate 
bezrineꞌ̱ naga nababa Galilea, benneꞌ zaj zreꞌ̱e ̱naꞌ belezíꞌ lu 
neꞌ̱e ̱Leꞌ̱ du lazreꞌ̱, laweꞌ da xjácaqueze leꞌ̱ Laní Pascua da guca 
na Jerusalén, naꞌ beleléꞌeneꞌ̱ xúgute ̱da beṉ Jesús lu laní naꞌ.

46 Nadxa bezrín Jesús xeẕre Caná naga nababa Galilea naga 
beṉeꞌ̱ bexaca nisa xrise uva wal-la. Zua lu xeẕre Capernaum tu 
benneꞌ weṉ zrin blau chee ̱xuꞌu laweꞌ, zua tu zríꞌineꞌ̱ bi biu quebe 
chaweꞌ zúabeꞌ. 47 Gate ben benneꞌ weṉ zrin blau nigá ba bezáꞌ 

Jesús naga nababa Judea, ne ba bezrineꞌ̱ naga nababa Galilea, naꞌ 
guxíajeꞌ̱ xeajnnéꞌ̱e ̱Jesús, naꞌ gutáꞌ xueneꞌ̱ Leꞌ̱ chéajeꞌ̱ lizreꞌ̱ xexuneꞌ̱ 
bi biu cheeꞌ̱, bi naꞌ ba zua gátebeꞌ. 48 Nadxa Jesús guzreꞌ̱ leꞌ̱:

―Leꞌe quebe chéajleḻe chiaꞌ che quebe léꞌele xel-laꞌ waca 
chee ̱xabáa da dxuléꞌedaꞌ.

49 Benneꞌ weṉ zrin blau naꞌ gunnéꞌ̱:
―Xran, gudázega naꞌa quebe ne gate zriꞌinaꞌ.
50 Nadxa guzre Jesús leꞌ̱:
―Bexíaj lizruꞌ. Naca ban bi chiuꞌ.
Benneꞌ weṉ zrin blau naꞌ guxéajleꞌ̱e ̱chee ̱da guzre Jesús léꞌ̱, 

naꞌ bezéꞌ̱e ̱zexíajeꞌ̱. 51 Gate ba zua xezrineꞌ̱ lizreꞌ̱, naꞌ benneꞌ weṉ 
zrin cheeꞌ̱ xeajlexezrígaleꞌ̱ leꞌ̱, naꞌ guléꞌ̱e ̱leꞌ̱:

―Naca ban zriꞌinuꞌ.
52 Nadxa bcheḇeꞌ̱ benneꞌ caꞌ bátala guzú lau bexácabeꞌ, naꞌ 

guléꞌ̱e ̱leꞌ̱:
―Náꞌaqueze dxedé wagubizra bedxúaj da la da xuꞌubeꞌ.
53 Nadxa benneꞌ weṉ zrin blau naꞌ bexúneneꞌ̱ guca na laꞌ 

náꞌqueze gate guzre Jesús leꞌ̱: “Naca ban zriꞌinuꞌ.” Caꞌan guca, 
leꞌ̱, ne xúgute ̱benneꞌ zaj zraꞌ lizreꞌ̱ guléajleꞌ̱e ̱chee ̱Jesús.

54 Da nigá naca na xel-laꞌ waca zren da gudxupeꞌ da beṉ 
Jesús gate bezrineꞌ̱ naga nababa Galilea.

Jesús dxexuneꞌ̱ tu benneꞌ biu naga nazí le na Betesda

5  1 Ca gudé naꞌ guxúꞌu tu laní chee ̱judío caꞌ, naꞌ bezrín Jesús 
xeẕre Jerusalén. 2 Lu xeẕre naꞌ, gáguze naga zua dxa xuꞌu 

chee ̱xeẕre da nazí le na Dxa Xuꞌu Chee ̱Zrilaꞌ Caꞌ, dxeꞌ tu cueꞌla 
nisa nazí le na Betesda lu dizraꞌ hebreo, naꞌ dxuꞌa nisa naꞌ zaj nnita 
gazxuꞌ lachila. 3 Lachila caꞌ zaj de ̱benneꞌ zan zaj xuꞌe ̱weꞌ̱, benneꞌ 
la chul-la caꞌ, ne benneꞌ zaj zua zri niꞌa neꞌ̱e,̱ ne benneꞌ zrinnaj 
caꞌ. Dxelebezeꞌ̱ ca bixre nisa naꞌ. 4 Caꞌan naca laweꞌ da dxetaj tu 
gubáz chee ̱xabáa bata gala, ne dxunibeꞌ̱ nisa naꞌ, naꞌ benneꞌ 
nedxu dxeajchuꞌe ̱lu nisa naꞌ ca dxedé dxunibeꞌ̱ na, dxexaqueꞌ̱ chee ̱
bíteteẕe xel-laꞌ weꞌ̱ xuꞌe.̱ 5 Zua tu benneꞌ naꞌ ba guca chinu chunne 
dxua iza xuꞌe ̱weꞌ̱. 6 Gate bleꞌe Jesús benneꞌ nigá, ne dxeque béꞌeneꞌ̱ 
ba guca zaneꞌ iza xuꞌe ̱weꞌ̱ naꞌ, naꞌ bcheḇeꞌ̱ leꞌ̱:

―¿Dxaca lazruꞌ xexacuꞌ?
7 Benneꞌ weꞌ̱ naꞌ becheḇeꞌ̱:
―Benneꞌ, quebe nu chiláꞌ benneꞌ cuꞌe ̱nedaꞌ lu nisa naꞌ ca 

dxedé dxebixre na. Tu tu lasa gate dxaca lazraꞌ chuꞌa, benneꞌ 
xula dxuꞌe ̱nédxudxa.

8 Jesús guzreꞌ̱ leꞌ̱:
―¡Guxasa! Becáꞌa daꞌa chiuꞌ, ne bexíaj.
9 Laꞌ náꞌqueze bexaca benneꞌ weꞌ̱ naꞌ, naꞌ bequéꞌ̱e ̱daꞌa cheeꞌ̱, 

ne guzú laweꞌ̱ dxedéꞌ̱. Zra naꞌ naca zra dxulupáꞌana judío caꞌ, 
10 naꞌ benneꞌ judío caꞌ guléꞌ̱e ̱bénneaꞌ bexaqueꞌ̱:

―Naꞌa naca na zra dxupáꞌanadxu. Quebe naca na guꞌu daꞌa 
chiuꞌ.

11 Naꞌ benneꞌ naꞌ becheḇeꞌ̱:
―Bénneaꞌ bexuneꞌ̱ nedaꞌ guzreꞌ̱ nedaꞌ: “Becáꞌa daꞌa chiuꞌ, ne 

bexíaj.”
12 Nadxa bulucheḇeꞌ̱ leꞌ̱:
―¿Nuzra naꞌ guzreꞌ̱ lueꞌ: Becáꞌa daꞌa chiuꞌ, ne bexiaj?
13 Benneꞌ naꞌ quebe nézeneꞌ̱ nu bénneaꞌ bexuneꞌ̱ leꞌ̱ laweꞌ da 

ba zexíaj Jesús láwela benneꞌ zan caꞌ zaj zreꞌ̱e ̱naꞌ. 14 Ca gudé 
naꞌ Jesús bezragueꞌ̱ bénneaꞌ, dxedéꞌ̱ chaleꞌaj xudauꞌ, naꞌ guzreꞌ̱ 
leꞌ̱:

―¡Gunnáꞌxque! Ba bexacuꞌ naꞌa. Québedxa gunuꞌ dul-la, 
chee ̱quebe bi sacuꞌ xetú da wál-ladxa.

15 Nadxa benneꞌ naꞌ bezéꞌ̱e ̱zexíajeꞌ̱, naꞌ bzenneꞌ̱ judío caꞌ 
bexún Jesús leꞌ̱. 16 Chee ̱le ̱naꞌ benneꞌ judío caꞌ guláu ziꞌ xuzreꞌ̱ 
Jesús, ne gulaca lazreꞌ̱ xelútieꞌ̱ Leꞌ̱ laweꞌ da dxuneꞌ̱ da caní lu 
zra dxulupáꞌaneꞌ̱. 17 Jesús guzreꞌ̱ benneꞌ caꞌ:

―Dios, Xraꞌ, tu dxúnzquezeꞌ̱ zrin, naꞌ nedaꞌ dxunaꞌ zrin.
18 Chee ̱le ̱naꞌ benneꞌ judío caꞌ gulaca lázredxeꞌ̱ xelútieꞌ̱ Jesús 

laweꞌ da quegá tuze dxuzúeꞌ̱ chaláꞌala da nadxixruj bea na 
chee ̱zra dxulupáꞌaneꞌ̱, naꞌ cáꞌanqueze dxun cuineꞌ̱ ca Dios gate 
gunnéꞌ̱ Dios nácaquezeꞌ̱ Xreꞌ̱.

Xel-laꞌ dxenná bea da napa Zriꞌine Dios
19 Nadxa Jesús guzreꞌ̱ benneꞌ judío caꞌ:
―Da li dxapaꞌ leꞌe, nedaꞌ, Zriꞌine Dios, quebe gaca bi gunaꞌ 

cheéẕquezaꞌ. Tuze dxunaꞌ da dxeléꞌedaꞌ dxun Xraꞌ. Xúgute ̱
da dxun Xraꞌ, cáꞌanqueze dxunaꞌ nedaꞌ, Zríꞌineꞌ̱. 20 Dios, 
Xraꞌ, nazríꞌineꞌ̱ nedaꞌ, Zríꞌineꞌ̱, ne dxuléꞌeneꞌ̱ nedaꞌ xúgute ̱da 
dxúnquezeꞌ̱ Leꞌ̱, naꞌ guléꞌeneꞌ̱ nedaꞌ da zaj nácadxa szren ca 
da caꞌ dxunaꞌ, naꞌ xebánequezle leꞌe ca xelaca na. 21 Ca dxun 
Xradxu Dios, dxusebaneꞌ̱ benneꞌ gate, ne dxuxunézrujeꞌ̱ xel-laꞌ 
nabán cheeꞌ̱, cáꞌanqueze nedaꞌ, Zríꞌineꞌ̱, dxuxunézrujaꞌ xel-laꞌ 
nabán chee ̱benneꞌ caꞌ dxaca lazraꞌ xunézrujaꞌ na. 22 Xradxu 
Dios quebe dxuchiꞌe ̱nu benneꞌ, san ba beṉneꞌ̱ nedaꞌ, Zríꞌineꞌ̱, 

xel-laꞌ dxenná bea guchiꞌa da dxelún tu tu bénneache, 23 chee ̱
xelapa xúgute ̱benneꞌ nedaꞌ, Zríꞌineꞌ̱, ba láꞌana, cáteẕe naꞌ 
dxelapeꞌ̱ ba láꞌana Dios, Xraꞌ. Nu benneꞌ quebe dxapeꞌ̱ ba láꞌana 
nedaꞌ, Zríꞌineꞌ̱, cáꞌanqueze quebe dxapeꞌ̱ ba láꞌana Xradxu Dios 
nasel-leꞌ̱ nedaꞌ.

24 ’Da li dxapaꞌ leꞌe, benneꞌ dxenneꞌ̱ da dxennéaꞌ nedaꞌ, 
ne dxéajleꞌ̱e ̱chee ̱Dios nasel-leꞌ̱ nedaꞌ, benneꞌ nigá napeꞌ̱ 
xel-laꞌ nabán da zeajlí canna, naꞌ quebe cuía xiꞌe ̱laweꞌ da 
ba bedxúajeꞌ̱ lu naꞌ xel-laꞌ gute, ne ba zueꞌ̱ lu xel-laꞌ nabán. 
25 Da li dxapaꞌ leꞌe, wazrín zra, ne ba dxezrín zra naꞌ gate 
benneꞌ gate caꞌ xelenneꞌ̱ chiꞌa nedaꞌ, Zriꞌine Dios, naꞌ benneꞌ 
xuluzúa xrtizraꞌ welaca bánquezeꞌ̱. 26 Xráquezaꞌ napeꞌ̱ xel-laꞌ 
dxenná bea xunézrujeꞌ̱ xel-laꞌ nabán da naca na li lazreꞌ chee ̱
bénneache, ne cáꞌanqueze ba beṉneꞌ̱ nedaꞌ, Zríꞌineꞌ̱, xel-laꞌ 
dxenná bea xunézrujaꞌ bénneache xel-laꞌ nabán caní, 27 ne ba 
beṉneꞌ̱ nedaꞌ xel-laꞌ dxenná bea guchiꞌa chee ̱bénneache laweꞌ 
da nacaꞌ Benneꞌ Guljeꞌ̱ Bénneache. 28 Quebe xebánele chee ̱da 
nigá laweꞌ da zrin zra gate xúgute ̱benneꞌ gate xelenneꞌ̱ chiꞌa 
29 xelexedxúajeꞌ̱ lu xeḏxu ba. Benneꞌ caꞌ beluneꞌ̱ da xrlátaje 
xelexebaneꞌ̱ chee ̱xelapeꞌ̱ xel-laꞌ nabán da zeajlí canna. Benneꞌ 
caꞌ beluneꞌ̱ da caleḻa xelexebaneꞌ̱ chee ̱xelebía xiꞌe.̱

Da dxelunna bea na napa Jesús xel-laꞌ dxenná bea
30 Naꞌ gunná Jesús:
―Nedaꞌ quebe bi gaca gunaꞌ cheéẕquezaꞌ. Nedaꞌ dxuchiꞌa 

chee ̱bénneache ca gunná bea Dios, Xraꞌ, nedaꞌ, naꞌ ca dxuchiꞌa 
naca na xrlátaje laweꞌ da quebe dxunaꞌ ca da dxaca lázrequezaꞌ 
nedaꞌ. Dxunaꞌ ca da dxaca lazreꞌ Xraꞌ, nasel-leꞌ̱ nedaꞌ. 31 Che 
nedaꞌ dxexecheḇaꞌ da nácaze cheéq̱uezaꞌ, da dxennéaꞌ quebe 
naca na da dxunna bea na. 32 Zua tu benneꞌ xula dxexecheḇeꞌ̱ 
da nácaqueze chiaꞌ, naꞌ da dxennéꞌ̱ naca na da dxunna bea na. 
33 Leꞌe gusél-lale benneꞌ xeajlecheḇeꞌ̱ Juan, naꞌ ca da becheḇeꞌ̱ 
naca na da li. 34 Da dxunna bea na da dxuxrén lazraꞌ nedaꞌ 
quebe naca na chee ̱bénneacheze. Dxapaꞌ leꞌe da nigá chee ̱lale 
leꞌe. 35 Juan naꞌ guqueꞌ̱ ca tu xiꞌ da gula na, ne bsení na, naꞌ 
leꞌe bezaca ba lázrele lu xiꞌ naꞌ tu chíꞌidauꞌ. 36 Zua tu da dxunna 
bea na chiaꞌ nedaꞌ, da nácadxa szren ca da bchalaj Juan. Da caꞌ 
dxunaꞌ nedaꞌ, da bsebaga Xraꞌ nedaꞌ dxunaꞌ. Da caní dxelunna 
bea na da li Dios, Xraꞌ, gusél-leꞌ̱ nedaꞌ. 37 Cáꞌanqueze Xraꞌ nasel-
leꞌ̱ nedaꞌ dxexecheḇeꞌ̱ chiaꞌ. Lácala ba bchalaj Leꞌ̱, leꞌe quebe ne 

xénele chiꞌe,̱ ne quebe ne léꞌele Leꞌ̱, 38 ne quebe nuzúale dizraꞌ 
cheeꞌ̱ xichaj lázrdaule laweꞌ da quebe dxéajleḻe chiaꞌ nedaꞌ, 
nasel-la Xraꞌ nedaꞌ. 39 Leꞌe dxuséḏele du lázrele da naxúaj na 
lu xiche chee ̱Dios laweꞌ da dxéquele xezrélele xel-laꞌ nabán da 
zeajlí canna lu xiche naꞌ, naꞌ da naxúaj na lu xiche chee ̱Dios 
dxuchalaj na ca naca chiaꞌ nedaꞌ. 40 Leꞌe quebe dxaca lázrele 
xídale naga zuaꞌ nedaꞌ chee ̱gápale xel-laꞌ nabán naꞌ.

41 ’Nedaꞌ quebe dxeziꞌa xel-laꞌ ba láꞌana ca da dxelunna 
bénneache, da quebe naca na li lazreꞌ. 42 Nedaꞌ núnbeꞌa leꞌe, ne 
nezdaꞌ quebe nazríꞌile Dios. 43 Blaꞌa nedaꞌ waláz chee ̱Dios, Xraꞌ, 
naꞌ leꞌe quebe dxezíꞌ lu naꞌle nedaꞌ. Che zaꞌ tu benneꞌ lu da naca 
cheéẕquezeꞌ̱, benneꞌ naꞌ wazíꞌ lu naꞌle. 44 ¿Ájazra gaca chéajleḻe 
leꞌe chiaꞌ che dxunle zrin chee ̱xelapa ljwézrele leꞌe ba láꞌana, ne 
quebe dxue lázrele sile xel-laꞌ ba láꞌana da dxunna Dios tu lichaꞌ? 
45 Quebe guéquele nédaꞌquezaꞌ gusebagaꞌ leꞌe zria lau Dios, Xraꞌ. 
Da gusebaga leꞌe zria naca na da ba gunná Moisésqueze, da naꞌ 
dxuxrén lázrele guselá na leꞌe. 46 Che da li guxéajleḻe leꞌe chee ̱
da gunná Moisés, cáꞌanqueze chéajleḻe chiaꞌ nedaꞌ laweꞌ da bzuaj 
Moisés ca naca chiaꞌ nedaꞌ. 47 Naꞌa, che quebe dxéajleḻe chee ̱da 
bzuaj leꞌ̱, ¿ájazra gaca chéajleḻe chee ̱da dxapaꞌ leꞌe?

Jesús dxugaweꞌ̱ chi xun gaxúa benneꞌ biu 
(Mt. 14.13-21; Mr. 6.30-44; Lc. 9.10-17)

6  1 Ca gudé naꞌ guxíaj Jesús xecha laꞌa dxuꞌa nísadauꞌ chee ̱
Galilea, da nazíqueze le na nísadauꞌ chee ̱Tiberias. 2 Benneꞌ 

zante ̱zjácaleṉeꞌ̱ Jesús laweꞌ da ba beleléꞌeneꞌ̱ xel-laꞌ waca zren 
caꞌ da dxun Leꞌ̱, dxexuneꞌ̱ benneꞌ weꞌ̱ caꞌ. 3 Nadxa Jesús guluéneꞌ̱ 
tu lu xiꞌa, naꞌ gudxéꞌe ̱naꞌ nen benneꞌ caꞌ dxuséḏeneꞌ̱. 4 Ba zua 
gagu Laní Pascua chee ̱judío caꞌ. 5 Gate bleꞌe Jesús benneꞌ zan caꞌ 
záꞌaqueꞌ̱ zeaj naweꞌ̱ Leꞌ̱, naꞌ guzreꞌ̱ Felipe:

―¿Gazra cheajxridxu da xelagu benneꞌ zan caní?
6 Gunná caní Jesús chee ̱laꞌ bi nna Felipe, laweꞌ da ba neze 

Jesús ca da guneꞌ̱. 7 Nadxa becheḇe Felipe:
―Che sidxu xeta xtila lazruj da sidxu chee ̱chupa gaxúa 

zra, quebe gueque na xelezíꞌ benneꞌ caní lateꞌ weaj.
8 Nadxa Andrés, xetú benneꞌ caꞌ dxuseḏe Jesús, ne naqueꞌ̱ bi 

biche Simón Pedro, guzreꞌ̱ Jesús:
9 ―Ze ̱tu bi cuideꞌ nigá nápabeꞌ gazxuꞌ xeta xtila zruaꞌ 

cebada, ne chupa bela. ¿Ájazra gun da nigá gueque na chee ̱
xúgute ̱benneꞌ caní?

10 Nadxa gunná Jesús:
―Le xe ̱xúguteꞌ̱ xelebéꞌe.̱
Naca lu daca lataj naꞌ, naꞌ gulebéꞌ ca du chi xun gaxúa 

benneꞌ biu. 11 Nadxa gucáꞌa Jesús xeta xtila caꞌ, naꞌ ca gudé 
guzreꞌ̱ Dios “Xcalenuꞌ”, bnézrujeꞌ̱ na benneꞌ caꞌ dxuséḏeneꞌ̱, 
naꞌ benneꞌ caní gulísieꞌ̱ na láwele benneꞌ zan caꞌ zaj dxeꞌe ̱naꞌ. 
Cáꞌanqueze beṉ Jesús chee ̱bela caꞌ, naꞌ bnézrujeꞌ̱ ca da gulaca 
lazreꞌ benneꞌ caꞌ. 12 Gate gulélaje benneꞌ caꞌ, naꞌ Jesús guzreꞌ̱ 
benneꞌ caꞌ dxuséḏeneꞌ̱:

―Le xutupa da bízrujdu caꞌ da dxelexegáꞌana na, chee ̱
quebe bi gaca dítaje.

13 Belexequéꞌ̱e ̱na, naꞌ buluzréꞌ̱e ̱chazrinnu xcuite da bizruj 
caꞌ zaj nagáꞌana na chee ̱da gazxuꞌ xeta xtila zruaꞌ cebada caꞌ. 
14 Nadxa benneꞌ zan caꞌ, gate beleléꞌeneꞌ̱ xel-laꞌ waca zren nigá 
da beṉ Jesús, gulennéꞌ̱:

―Da li benneꞌ nigá naqueꞌ̱ bénneaꞌ guchálajeꞌ̱ waláz chee ̱
Dios, bénneaꞌ dxal-laꞌ leꞌ̱e.̱

15 Guque béꞌeneꞌ̱ Jesús dxelaca lazreꞌ̱ xelechéꞌ̱e ̱Leꞌ̱ xadía 
chee ̱xuluzúeꞌ̱ Leꞌ̱ ca benneꞌ wenná bea, naꞌ bezéꞌ̱e ̱naꞌ, ne 
begüéneꞌ̱ lu xiꞌa sibe naꞌ chee ̱sueꞌ̱ leẕeꞌ̱.

Jesús dxedéꞌ̱ laweꞌ nísadauꞌ 
(Mt. 14.22-27; Mr. 6.45-52)

16 Gate ba za xrinne, benneꞌ caꞌ dxuseḏe Jesús belétajeꞌ̱ 
dxuꞌa nísadauꞌ, 17 naꞌ guluꞌe ̱lu da dxedá laweꞌ nísadauꞌ, ne 
gulezú laweꞌ̱ zjaqueꞌ̱ xeledéeꞌ̱ xechaláꞌa nísadauꞌ chee ̱xelezrineꞌ̱ 
xeẕre Capernaum. Ca guxrinne, quebe ne xezrín Jesús naꞌ. 
18 Nadxa guzú lau dxaca tu beꞌ bdunuꞌ laweꞌ nísadauꞌ naꞌ, naꞌ 
xeajxruza chee ̱nísadauꞌ naꞌ guxásaleꞌ̱e ̱na. 19 Gate ba guledéeꞌ̱ 
lu nísadauꞌ naꞌ catite sadxu tu chiꞌi zren, naꞌ beleléꞌeneꞌ̱ Jesús 
ba dxezrineꞌ̱ naga ziaj da dxedá laweꞌ nísadauꞌ, dxezéꞌ̱e ̱laweꞌ 
nísadauꞌ, naꞌ belezrebeꞌ̱. 20 Nadxa Jesús guzreꞌ̱ benneꞌ caꞌ:

―Nedaꞌ naꞌ. Quebe zrébele.
21 Nadxa lu dute ̱xel-laꞌ dxelebé gulezíꞌ lu neꞌ̱e ̱Leꞌ̱ lu da 

dxedá laweꞌ nísadauꞌ naꞌ, naꞌ chadite ̱belezrineꞌ̱ lu xeẕr la xu 
naga zjaqueꞌ̱.

Benneꞌ zan caꞌ dxelexílajeꞌ̱ Jesús
22 Zra xula benneꞌ zan caꞌ, benneꞌ belexegáꞌana xecha laꞌa 

nísadauꞌ, guleque béꞌeneꞌ̱ ba zeajxaca benneꞌ caꞌ dxuseḏe Jesús 

lu da dxedá laweꞌ nísadauꞌ tu lichaꞌ da dxeꞌ chaláꞌa naꞌ, naꞌ 
Jesús quebe guxíajleṉeꞌ̱ benneꞌ caꞌ. 23 Dxácate ̱naꞌ xezícala da 
dxeledá laweꞌ nísadauꞌ, da caꞌ beledxúaj na xeẕre Tiberias, 
belezrín na tu lataj da zua gáguze naga gulaweꞌ̱ xeta xtila 
naꞌ ca gudé guzre Xránadxu Dios: “Xcalenuꞌ.” 24 Chee ̱le ̱naꞌ 
gate benneꞌ zan caꞌ guleque béꞌeneꞌ̱ québedxa zua Jesús naꞌ, 
ne cáꞌanqueze benneꞌ caꞌ dxuséḏeneꞌ̱, naꞌ guluꞌe ̱lu da dxeledá 
laweꞌ nísadauꞌ, ne xjaqueꞌ̱ xeẕre Capernaum zeajlexedílajeꞌ̱ 
Jesús.

Jesús naqueꞌ̱ xeta xtila da dxunna na xel-laꞌ nabán li lazreꞌ
25 Gate benneꞌ zan caꞌ belezrineꞌ̱ xecha laꞌa dxuꞌa nísadauꞌ, 

naꞌ belexezragueꞌ̱ Jesús, ne bulucheḇeꞌ̱ Leꞌ̱:
―Benneꞌ Weseḏe, ¿bata blaꞌu nigá?
26 Jesús guzreꞌ̱ benneꞌ caꞌ:
―Da li dxapaꞌ leꞌe, dxexílajle leꞌe nedaꞌ laweꞌ da gudágule, 

ne béljele, ne quegá laweꞌ da bleꞌele xel-laꞌ waca caꞌ da bleꞌedaꞌ 
leꞌe. 27 Quebe cueꞌle gunne xue sile da gágule da te chee ̱na. Le 
cueꞌ gunne xue sile da gágule da zeajlí canna, da naꞌ gunna na 
leꞌe xel-laꞌ nabán da zeajlí canna. Da nigá naca na xel-laꞌ wagu 
da gunnaꞌ nedaꞌ, Benneꞌ Guljeꞌ̱ Bénneache, leꞌe, laweꞌ da bzua 
Xraꞌ Dios nen nedaꞌ da dxunna bea na nacaꞌ Zríꞌineꞌ̱.

28 Nadxa bulucheḇeꞌ̱ Leꞌ̱:
―¿Bi dxal-laꞌ guntuꞌ chee ̱gaca ca da dxaca lazreꞌ Dios 

guntuꞌ?
29 Jesús becheḇeꞌ̱:
―Da dxaca lazreꞌ Dios gunle naca na chéajleḻe chiaꞌ nedaꞌ, 

nacaꞌ Bénneaꞌ gusel-la Dios.
30 Nadxa bulucheḇeꞌ̱ Leꞌ̱:
―¿Bizra xel-laꞌ waca gunuꞌ chee ̱leꞌentuꞌ na, naꞌ chéajleṉtu 

chiuꞌ? ¿Bizra dxunuꞌ? 31 Xra xrtauntuꞌ caꞌ gulaweꞌ̱ xeta maná 
leꞌ̱e ̱xixreꞌ laweꞌ lataj, ca naxúaj na lu xiche chee ̱Dios, dxenná 
na: Dios bgaweꞌ̱ benneꞌ caꞌ xeta xtila da za xabáa.

32 Becheḇe Jesús:
―Da li dxapaꞌ leꞌe, quegá Moisés naꞌ bnézrujeꞌ̱ benneꞌ caꞌ 

xeta xtila da za xabáa. Dios, Xraꞌ, dxunneꞌ̱ leꞌe xeta xtila da za 
xabáa da naca na li lazreꞌ. 33 Xeta xtila naꞌ da dxunna Dios leꞌe 
naca na Bénneaꞌ bétajeꞌ̱ xabáa, ne dxunézrujeꞌ̱ chee ̱bénneache 
xel-laꞌ nabán li lazreꞌ.

34 Nadxa benneꞌ caꞌ guléꞌ̱e ̱Leꞌ̱:

―Xran, tu béṉnazqueze cheeṉtuꞌ xeta xtila caní.
35 Jesús guzreꞌ̱ benneꞌ caꞌ:
―Nedaꞌ nacaꞌ xeta xtila da dxunna na xel-laꞌ nabán li 

lazreꞌ. Benneꞌ xideꞌ̱ naga zuaꞌ nedaꞌ cabátadxa tuneꞌ̱, naꞌ benneꞌ 
chéajleꞌ̱e ̱chiaꞌ cabátadxa bíleneꞌ̱. 36 Naca na ca ba guchaꞌ leꞌe. 
Leꞌe naꞌ quebe dxéajleḻe chiaꞌ, lácala ba bleꞌele nedaꞌ. 37 Xúgute ̱
benneꞌ caꞌ dxunna Xraꞌ nedaꞌ, xeleléꞌ̱e ̱lawaꞌ, naꞌ benneꞌ caꞌ 
xeleléꞌ̱e ̱naga zuaꞌ, quebe guzúaꞌ benneꞌ caꞌ chaláꞌala. 38 Nedaꞌ 
guzáꞌa xabáa, quegá chee ̱gunaꞌ ca dxaca lázrequezaꞌ nedaꞌ. 
Blaꞌa chee ̱gunaꞌ ca da dxaca lazreꞌ Xraꞌ, gusel-leꞌ̱ nedaꞌ. 39 Da 
dxaca lazreꞌ Xraꞌ, nasel-leꞌ̱ nedaꞌ, naca na chee ̱quebe gunitiaꞌ 
netú benneꞌ caꞌ ba beṉneꞌ̱ chiaꞌ. Nacan chee ̱gusebanaꞌ benneꞌ 
caꞌ lu zra bzeḇe. 40 Da dxaca lazreꞌ Xraꞌ, nasel-leꞌ̱ nedaꞌ, naca na 
chee ̱xelapa bénneache xel-laꞌ nabán da zeajlí canna, xúgute ̱
benneꞌ caꞌ xelennéꞌ̱e ̱nedaꞌ, Zriꞌine Dios, ne xeléajleꞌ̱e ̱chiaꞌ 
nedaꞌ, naꞌ chee ̱gusebanaꞌ nedaꞌ benneꞌ caꞌ lu zra bzeḇe naꞌ.

41 Gate belenneꞌ̱ da nigá, naꞌ judío caꞌ gulezú laweꞌ̱ dxelezí 
tizreꞌ̱ Jesús laweꞌ da gunnéꞌ̱: “Nedaꞌ nacaꞌ xeta xtila da betaj 
xabáa.” 42 Nadxa gulennéꞌ̱:

―¿Quegá benneꞌ nigá zriꞌine José? Dxiꞌu núnbeadxu xra 
xrneꞌ̱e.̱ ¿Bizr chee ̱naꞌ dxennéꞌ̱ bétajeꞌ̱ xabáa?

43 Nadxa Jesús guzreꞌ̱ benneꞌ caꞌ:
―Québedxa si tízrale. 44 Quebe nu benneꞌ gaca xideꞌ̱ naga 

zuaꞌ nedaꞌ, che quebe xedajgúa Xraꞌ nasel-leꞌ̱ nedaꞌ bénneaꞌ, naꞌ 
nedaꞌ gusebanaꞌ bénneaꞌ lu zra bzeḇe naꞌ. 45 Lu xiche caꞌ naga 
naxúaj da gulenná benneꞌ caꞌ buluchalajeꞌ̱ waláz chee ̱Dios, 
dxenná na: Dios guséḏeneꞌ̱ xúgute ̱bénneache. Caꞌ gaca na, 
xúgute ̱benneꞌ caꞌ dxuluzé ̱nagueꞌ̱ ca da dxuseḏe Xraꞌ, dxeleléꞌ̱e ̱
naga zuaꞌ.

46 ’Quebe ne leꞌe nu benneꞌ Xraꞌ. Benneꞌ tu lichaꞌ, bénneaꞌ 
bléꞌeneꞌ̱ Leꞌ̱, naca bénneaꞌ guzéꞌ̱e ̱naga zua Dios. 47 Da li dxapaꞌ 
leꞌe, nu benneꞌ dxéajleꞌ̱e ̱chiaꞌ nedaꞌ napeꞌ̱ xel-laꞌ nabán da zeajlí 
canna. 48 Nedaꞌ nacaꞌ xeta xtila da dxunna na xel-laꞌ nabán li 
lazreꞌ. 49 Xra xrtáule caꞌ gulaweꞌ̱ xeta maná leꞌ̱e ̱xixreꞌ laweꞌ lataj, 
naꞌ gudé naꞌ xúgute ̱benneꞌ caꞌ gulatieꞌ̱. 50 Xeta xtila nigá naca na 
da za xabáa, naꞌ che nu benneꞌ gaweꞌ̱ na, quebe gatieꞌ̱ tu chiꞌize. 
51 Nédaꞌquezaꞌ nacaꞌ xeta xtila da dxunna na xel-laꞌ nabán da 
za xabáa. Benneꞌ gaweꞌ̱ xeta xtila nigá waca bánquezeꞌ̱ chadía 
chacanna. Xeta xtila naꞌ da dxunnaꞌ nedaꞌ naca na beḻaꞌ dxen 
cheéẕquezaꞌ, da gunnaꞌ chee ̱xelaca bánqueze bénneache.

52 Nadxa benneꞌ judío caꞌ gulezú laweꞌ̱ dxulucheḇe ljwezreꞌ̱, 
dxelennéꞌ̱:

―¿Ájazra gun benneꞌ nigá, gunneꞌ̱ dxiꞌu beḻaꞌ dxen 
cheéẕquezeꞌ̱ chee ̱gágudxu na?

53 Jesús guzreꞌ̱ benneꞌ caꞌ:
―Da li dxapaꞌ leꞌe, che leꞌe quebe gágule beḻaꞌ dxen chiaꞌ nedaꞌ, 

Benneꞌ Guljeꞌ̱ Bénneache, ne che quebe xíꞌajle dxen chiaꞌ, quebe 
gápale xel-laꞌ nabán li lazreꞌ. 54 Benneꞌ dxaweꞌ̱ beḻaꞌ dxen chiaꞌ, ne 
dxíꞌajeꞌ̱ dxen chiaꞌ napeꞌ̱ xel-laꞌ nabán da zeajlí canna, naꞌ nedaꞌ 
gusebanaꞌ bénneaꞌ lu zra bzeḇe naꞌ. 55 Beḻaꞌ dxen chiaꞌ naca na xel-
laꞌ wagu li lazreꞌ chee ̱bénneꞌdu xuꞌule, naꞌ dxen chiaꞌ naca na da 
xeleꞌaj bénneache da naca na li lazreꞌ. 56 Benneꞌ dxaweꞌ̱ beḻaꞌ dxen 
chiaꞌ, ne dxíꞌajeꞌ̱ dxen chiaꞌ, naqueꞌ̱ nedaꞌ tuze, naꞌ nédaꞌquezaꞌ 
nacaꞌ bénneaꞌ tuze. 57 Xraꞌ nasel-leꞌ̱ nedaꞌ xuꞌu lu neꞌ̱e ̱xel-laꞌ nabán 
li lazreꞌ, naꞌ nedaꞌ naca banaꞌ ne ̱chee ̱Leꞌ̱. Cáꞌanqueze bénneaꞌ 
dxaweꞌ̱ da naca chiaꞌ nedaꞌ gaca bánquezeꞌ̱ ne ̱chiaꞌ nedaꞌ. 58 Da 
nigá naca na xeta xtila da za xabáa. Xeta xtila nigá quebe naca na 
ca xeta maná da gulagu xra xrtáule caꞌ, naꞌ gudé naꞌ gulate xúguteꞌ̱. 
Benneꞌ dxaweꞌ̱ xeta xtila nigá waca bánquezeꞌ̱ chadía chacanna.

59 Bseḏe Jesús ca naca da caní naga zaj zraꞌ benneꞌ zan caꞌ 
lu xuꞌu naga dxelezraga bénneache chee ̱xeẕre Capernaum.

Ca naca dizraꞌ naꞌ da dxunna na xel-laꞌ nabán da zeajlí canna
60 Gate belén benneꞌ zan caꞌ da nigá dxuseḏe Jesús, naꞌ 

benneꞌ caꞌ zjácale ̱Jesús gulennéꞌ̱:
―Dizraꞌ caní dxenná Jesús zaj nácaleꞌ̱e ̱na steḇe sidxu. 

¿Nuzra gaca gun caní?
61 Guque béꞌeneꞌ̱ Jesús dxelennéꞌ̱ chee ̱xrtizreꞌ̱, naꞌ bcheḇeꞌ̱ 

benneꞌ caꞌ:
―¿Dxuzúa dizraꞌ nigá leꞌe steḇe? 62 ¿Ájazra gunle checaꞌ 

léꞌele nedaꞌ, Benneꞌ Guljeꞌ̱ Bénneache, xegüénaꞌ xabáa naga 
zuaꞌ nédxute?̱ 63 Beꞌ naca na da dxunna xel-laꞌ nabán li lazreꞌ. 
Da naca na beḻaꞌ dxen quebe bi zaca na. Dizraꞌ caꞌ da ba guchaꞌ 
leꞌe zaj naca na chee ̱Beꞌ, ne zaj naca na da dxelunna na xel-laꞌ 
nabán li lazreꞌ. 64 Bál-lale leꞌe quebe dxéajleḻe chiaꞌ.

Caní gunná Jesús laweꞌ da nézeneꞌ̱ nédxudaute ̱nu benneꞌ 
caꞌ quebe dxeléajleꞌ̱e ̱cheeꞌ̱, ne nuaꞌ gudé Leꞌ̱ lu naꞌ benneꞌ 
guledábagueꞌ̱ Leꞌ̱. 65 Nadxa gunná Jesús:

―Chee ̱le ̱naꞌ guchaꞌ leꞌe, quebe nu benneꞌ gaca xideꞌ̱ naga 
zuaꞌ nedaꞌ che quebe xedajgúa Xraꞌ bénneaꞌ.

66 Lu zra náꞌqueze benneꞌ zan caꞌ, benneꞌ xjácaleṉeꞌ̱ Jesús, 
québedxa xjácaleṉeꞌ̱ Leꞌ̱. 67 Nadxa Jesús bcheḇeꞌ̱ benneꞌ 
chazrinnu caꞌ dxuséḏeneꞌ̱, gunnéꞌ̱:

―¿Cáꞌanqueze leꞌe dxaca lázrele xexíajle?
68 Becheḇe Simón Pedro:
―Xran, ¿nuzra chéajleṉtuꞌ? Dizraꞌ chiuꞌ naca na da dxunna 

na xel-laꞌ nabán da zeajlí canna. 69 Netuꞌ dxéajleṉtuꞌ chiuꞌ, ne 
nézentuꞌ nacuꞌ Cristo, Zriꞌine Dios ban.

70 Jesús becheḇeꞌ̱:
―Nedaꞌ gucáꞌa leꞌe, benneꞌ chazrinnu, naꞌ tu benneꞌ ládujla 

leꞌe xuꞌe ̱da xriweꞌ̱.
71 Da nigá gunná Jesús, bchálajeꞌ̱ ca naca chee ̱Judas 

Iscariote, zriꞌine tu benneꞌ leꞌ̱ Simón, laweꞌ da gudé Judas 
nigá Jesús lu naꞌ benneꞌ guledábagueꞌ̱ Leꞌ̱. Naqueꞌ̱ tu benneꞌ 
chazrinnu caꞌ dxuseḏe Jesús.

Benneꞌ biche Jesús quebe dxeléajleꞌ̱e ̱cheeꞌ̱

7  1 Gudé naꞌ gudé Jesús naga nababa Galilea. Quebe guca 
lazreꞌ̱ teeꞌ̱ naga nababa Judea laweꞌ da dxelaca lazreꞌ 

judío blau zaj zreꞌ̱e ̱naꞌ xelútieꞌ̱ Leꞌ̱. 2 Ba za laní gate judío caꞌ 
dxelezúeꞌ̱ lu xuꞌu lagaꞌ caꞌ. 3 Chee ̱le ̱naꞌ bi biche Jesús guléꞌ̱e ̱
Leꞌ̱:

―Quebe xegáꞌanuꞌ nigáze. Bexíaj Judea, chee ̱cáꞌanqueze 
benneꞌ caꞌ dxeléajle ̱chiuꞌ zaj zreꞌ̱e ̱naꞌ gaca xeleléꞌeneꞌ̱ ca da 
dxunuꞌ. 4 Che nu benneꞌ dxaca lazreꞌ̱ xelúnbeꞌe bénneache leꞌ̱, 
quebe dxuneꞌ̱ da caꞌ bagácheze. Laweꞌ da dxunuꞌ Lueꞌ da caní, 
beṉ na lau xúgute ̱bénneache.

5 Caní gulennéꞌ̱ laweꞌ da quebe dxeléajle ̱benneꞌ bicheꞌ̱ caꞌ 
chee ̱Jesús. 6 Nadxa Jesús guzreꞌ̱ benneꞌ caꞌ:

―Quebe ne zrin zra chaꞌa naꞌ. Cheeḻe leꞌe bíteteẕe zra waca 
chéajle. 7 Benneꞌ caꞌ zaj naca chee ̱xeẕr la xu nigá quebe gaca 
xelecuídeneꞌ̱ leꞌe. Dxelecuídeneꞌ̱ nedaꞌ laweꞌ da dxuléꞌedaꞌ nedaꞌ 
naca da caleḻa da dxelún benneꞌ caꞌ. 8 Le chjaca leꞌe laní naꞌ. 
Quebe saꞌa nedaꞌ naꞌa laweꞌ da quebe ne zrin zra chaꞌa.

9 Ca gudé guzre Jesús benneꞌ caꞌ da nigá, naꞌ begáꞌaneꞌ̱ naga 
nababa Galilea naꞌ.

Jesús dxezrineꞌ̱ laní gate judío caꞌ dxelezúeꞌ̱ xuꞌu lagaꞌ caꞌ
10 Ca gudé besiáꞌaca benneꞌ biche Jesús, naꞌ cáꞌanqueze Leꞌ̱ 

guxíajeꞌ̱ laní naꞌ. Bagácheze guxíajeꞌ̱ chee ̱quebe nu leꞌe Leꞌ̱. 

11 Benneꞌ xíchaje ̱chee ̱judío caꞌ belexílajeꞌ̱ Jesús lu laní naꞌ. 
Dxelennéꞌ̱:

―¿Gazra zua bénneaꞌ?
12 Ládujla benneꞌ zan caꞌ, benneꞌ zan buluchálajeꞌ̱ ca naca 

chee ̱Jesús. Bal-leꞌ̱ gulennéꞌ̱: “Naqueꞌ̱ benneꞌ xrlátaje.” Xebal-
leꞌ̱ gulennéꞌ̱: “Quebe naqueꞌ̱ xrlátaje laweꞌ da dxezí xeꞌ̱e ̱
bénneache.”

13 Quebe nu benneꞌ bchálajeꞌ̱ caníqueze ca naca cheeꞌ̱ laweꞌ 
da dxelezrebeꞌ̱ da xelún benneꞌ xíchaje ̱caꞌ chee ̱judío caꞌ.

14 Ba zeaj gachaj laní naꞌ gate guxúꞌu Jesús lu chaleꞌaj 
xudauꞌ, naꞌ guzú laweꞌ̱ dxuséḏeneꞌ̱ benneꞌ zaj zreꞌ̱e ̱naꞌ. 
15 Belexebane benneꞌ judío caꞌ, dxelennéꞌ̱:

―¿Ájazra naꞌ benneꞌ nigá da zante ̱nézeneꞌ̱, ne quebe bséḏieꞌ̱ 
chee ̱xudauꞌ?

16 Becheḇe Jesús:
―Da dxuséḏedaꞌ nedaꞌ leꞌe quebe naca na cheéẕquezaꞌ. 

Naca na chee ̱Xraꞌ nasel-leꞌ̱ nedaꞌ. 17 Che nu benneꞌ dxaca lazreꞌ̱ 
guneꞌ̱ ca da dxaca lazreꞌ Dios, naꞌ wanézeneꞌ̱ che da dxuséḏedaꞌ 
naca na chee ̱Dios, u che dxennéaꞌ ca da naca cheéẕquezaꞌ. 
18 Benneꞌ dxuchálajeꞌ̱ da naca cheéẕquezeꞌ̱ dxuneꞌ̱ na chee ̱
xelapa bénneache leꞌ̱ ba láꞌana. Bénneaꞌ dxue lazreꞌ̱ xelapa 
bénneache ba láꞌana bénneaꞌ gusel-leꞌ̱ leꞌ̱, benneꞌ nigá dxennéꞌ̱ 
da li, ne quebe bi dxennéꞌ̱ da naca na da weṉ lazreꞌ.

19 ’Moisésqueze beṉneꞌ̱ leꞌe da nadxixruj bea na, naꞌ netule 
leꞌe quebe dxuzúale dizraꞌ chee ̱da nadxixruj bea na naꞌ. ¿Bizr 
chee ̱naꞌ dxaca lázrele gútele nedaꞌ?

20 Belexecheḇe benneꞌ zan caꞌ:
―Xuꞌu lueꞌ beꞌ xriweꞌ̱. ¿Núzraqueze dxaca lazreꞌ gutieꞌ̱ lueꞌ?
21 Jesús guzreꞌ̱ benneꞌ caꞌ:
―Tu xel-laꞌ waca beṉaꞌ lu zra dxupáꞌanale, naꞌ xúguteḻe 

leꞌe dxebánele. 22 Moisés beṉneꞌ̱ da zéajleḻe, dxechúgule lateꞌ 
weaj beḻaꞌ chee ̱beḻ-laꞌ dxen chee ̱zríꞌinele bi biudu caꞌ chee ̱
xelexegáꞌanabeꞌ xrlátaje lau Dios. Da nigá da dxunle quebe 
guzú lau na gate naꞌ zua Moisés. Guzú lau na gate zaj zraꞌ xra 
xrtau Moisés cáꞌante.̱ Chee ̱le ̱naꞌ leꞌe dxechúgule lateꞌ beḻaꞌ 
chee ̱beḻ-laꞌ dxen chee ̱tu bi biúdauꞌ chee ̱xegáꞌanabeꞌ xrlátaje 
lau Dios lácala naca zra dxupáꞌanale. 23 Che caní dxunle lu 
zra dxupáꞌanale chee ̱quebe gusanle ca naca da bdxixruj beꞌe 
Moisés, ¿bizr chee ̱naꞌ dxezráꞌale nedaꞌ laweꞌ da bexunaꞌ dute ̱
beḻ-laꞌ dxen chee ̱tu benneꞌ gate naca zra dxupáꞌanale? 24 Quebe 

guchíꞌale leꞌe chee ̱tu da dxun benneꞌ ca naca da dxeléꞌezele. 
Gate bi da guchíꞌale, le gun na lu da naca xrlátaje.

Jesús dxuchálajeꞌ̱ chee ̱naga zeꞌ̱e̱
25 Nadxa bal-la benneꞌ caꞌ zaj zreꞌ̱e ̱Jerusalén gulezú laweꞌ̱ 

dxulucheḇe ljwezreꞌ̱:
―¿Quegá benneꞌ nigá bénneaꞌ dxelexílajeꞌ̱ chee ̱xelútieꞌ̱ leꞌ̱? 

26 Nigá zueꞌ̱ dxuchálajeꞌ̱ láwela bénneache, naꞌ quebe nu bi dxe ̱
Leꞌ̱. ¿Zaj neze benneꞌ xíchaje ̱caꞌ da li naca benneꞌ nigá Cristo, 
Bénneaꞌ nasel-la Dios? 27 Netuꞌ nézentuꞌ ga zaꞌ benneꞌ nigá. 
Gate xida Cristo, quegá nu neze ga zeꞌ̱e.̱

28 Jesús zueꞌ̱ dxuséḏeneꞌ̱ benneꞌ caꞌ chaleꞌaj xudauꞌ, naꞌ gate 
benneꞌ̱ da nigá, naꞌ gunnéꞌ̱ zizraj:

―Dxennale núnbeale nedaꞌ, ne dxennale nézele ga zaꞌa. 
Blaꞌa nigá, quegá cheéẕquezaꞌ. Bénneaꞌ nasel-leꞌ̱ nedaꞌ naqueꞌ̱ 
li lazreꞌ, naꞌ Bénneaꞌ quebe núnbeale leꞌe. 29 Nedaꞌ núnbeꞌa Leꞌ̱ 
laweꞌ da zaꞌa naga zua Leꞌ̱, naꞌ Leꞌ̱ gusél-leꞌ̱ nedaꞌ.

30 Nadxa gulaca lazreꞌ̱ xeleḻ-leꞌ̱ Jesús. Quebe nu gudeḻa 
Leꞌ̱ laweꞌ da quebe ne zrin zra chee ̱xelútieꞌ̱ Leꞌ̱. 31 Benneꞌ zan 
guléajleꞌ̱e ̱chee ̱Jesús, naꞌ gulennéꞌ̱:

―Gate xida Cristo, ¿gúnljadxeꞌ̱ xel-laꞌ waca zrente ̱ca da 
dxun benneꞌ nigá?

Benneꞌ fariseo caꞌ dxelesel-leꞌ̱ xraꞌaga weṉ 
zrin cheeꞌ̱ chee ̱xeleḻ-leꞌ̱ Jesús

32 Benneꞌ fariseo caꞌ belenneꞌ̱ ca da dxelenná bénneache ca 
naca chee ̱Jesús, naꞌ leꞌ̱, ne benneꞌ xíchaje ̱caꞌ chee ̱bxruze caꞌ 
gulesel-leꞌ̱ xraꞌaga weṉ zrin chee ̱xudauꞌ chee ̱xeleḻ-leꞌ̱ Jesús. 
33 Nadxa gunná Jesús:

―Wazúaleṉaꞌ leꞌe xetú chíꞌidauꞌ, naꞌ xezrínquezaꞌ naga 
zua Bénneaꞌ gusél-leꞌ̱ nedaꞌ. 34 Leꞌe wexílajle nedaꞌ, naꞌ quebe 
xezrélele nedaꞌ, laweꞌ da quebe gaca saꞌle naga suaꞌ nedaꞌ.

35 Nadxa benneꞌ judío caꞌ gulezú laweꞌ̱ dxulucheḇe 
ljwezreꞌ̱:

―¿Gazra cheaj benneꞌ nigá, naga quebe gaca xezreldxu 
Leꞌ̱? ¿Waxíajeꞌ̱ naga zaj zraꞌ benneꞌ judío caꞌ zaj nase dínnajeꞌ̱ 
ládujla benneꞌ xeẕr la xu caꞌ chee ̱guséḏeneꞌ̱ benneꞌ quebe zaj 
naqueꞌ̱ judío? 36 ¿Bizra zéaje ̱da nigá guzreꞌ̱ dxiꞌu: Wexílajle 
nedaꞌ, naꞌ quebe xezrélele nedaꞌ laweꞌ da quebe gaca saꞌle naga 
suaꞌ nedaꞌ?

Jesús dxuchálajeꞌ̱ chee ̱xeg̱u nisa da 
dxunna xel-laꞌ nabán li lazreꞌ

37 Zra bzeḇe chee ̱laní naꞌ naca na zra blaudxa. Lu zra naꞌ 
guzé ̱Jesús, naꞌ gunnéꞌ̱ zizraj:

―Che nu benneꞌ dxebíleneꞌ̱, dxal-laꞌ xideꞌ̱ naga zuaꞌ nedaꞌ, 
naꞌ xíꞌajeꞌ̱. 38 Naca na ca naxúaj na lu xiche chee ̱Dios, dxennéꞌ̱: 
“Benneꞌ dxéajleꞌ̱e ̱chiaꞌ, lu lázrdaweꞌ̱ galaj xeg̱u nisa da gunna 
na xel-laꞌ nabán.”

39 Da nigá gunná Jesús ca naca chee ̱Beꞌ Láꞌazxa, Bénneaꞌ 
xelezíꞌ benneꞌ caꞌ xeléajleꞌ̱e ̱chee ̱Jesús, laweꞌ da quebe ne laꞌ 
Beꞌ Láꞌazxa laweꞌ da quebe ne xegáꞌana szren Jesús naga zua 
Xreꞌ̱.

Bénneache dxelaqueꞌ̱ chupa laꞌa
40 Bal-la bénneache, gate belenneꞌ̱ da nigá, gulennéꞌ̱:
―Da li benneꞌ nigá naqueꞌ̱ Bénneaꞌ guchalajeꞌ̱ waláz chee ̱

Dios, Bénneaꞌ dxal-laꞌ xideꞌ̱.
41 Xebal-leꞌ̱ gulennéꞌ̱:
―Benneꞌ nigá naqueꞌ̱ Cristo, Benneꞌ gucheḇe lazreꞌ Dios 

sel-leꞌ̱.
Xebal-leꞌ̱ gulennéꞌ̱:
―¿Waca Cristo benneꞌ Galilea? 42 Lu da naxúaj na lu xiche 

chee ̱Dios dxenná na gaca Cristo zriꞌine zre sua David, ne 
gaqueꞌ̱ benneꞌ xeẕre Belén, xeẕre naꞌ naga gulaj David.

43 Caꞌan guca, gulaca benneꞌ caꞌ chupa laꞌa ne ̱chee ̱Jesús. 
44 Bal-leꞌ̱ gulaca lazreꞌ̱ xeleḻ-leꞌ̱ Jesús, naꞌ quebe nu bexazre 
guneꞌ̱ na.

Benneꞌ xíchaje ̱caꞌ chee ̱judío caꞌ quebe dxeléajleꞌ̱e ̱chee ̱Jesús
45 Xraꞌaga weṉ zrin caꞌ chee ̱xudauꞌ belexezrineꞌ̱ naga zaj 

zraꞌ fariseo caꞌ, ne benneꞌ xíchaje ̱caꞌ chee ̱bxruze caꞌ, naꞌ 
benneꞌ caní bulucheḇeꞌ̱ xraꞌaga weṉ zrin caꞌ:

―¿Bizr chee ̱naꞌ quebe gucheḻe bénneaꞌ?
46 Belexecheḇe xraꞌaga weṉ zrin caꞌ:
―Quebe ne guchalaj nu bénneache ca dxuchalaj benneꞌ 

nigá.
47 Nadxa fariseo caꞌ guléꞌ̱e ̱xraꞌaga weṉ zrin caꞌ:
―¿Cáꞌanqueze leꞌe beḻe lataj guzí xeꞌ̱e ̱leꞌe? 48 Quebe nu ne 

chéajle ̱chee ̱bénneaꞌ, benneꞌ xíchaje ̱caní, ne cáꞌanqueze benneꞌ 

fariseo caꞌ. 49 Benneꞌ caꞌ dxeléajleꞌ̱e ̱chee ̱bénneaꞌ quebe zaj 
núnbeꞌe ̱da nadxixruj bea na, ne zaj nabía xiꞌe.̱

50 Nicodemo, bénneaꞌ guxíajeꞌ̱ xeajnnéꞌ̱e ̱Jesús chizrela 
naqueꞌ̱ tu benneꞌ fariseo caꞌ, naꞌ guzreꞌ̱ benneꞌ caꞌ:

51 ―Cateẕe dxenná da nadxixruj bea cheeḏxu quebe gaca 
guzría xidxu tu benneꞌ che quebe ne xénedxu xecheḇeꞌ̱ chee ̱
nézedxu che bi da nabagueꞌ̱e.̱

52 Nadxa belexecheḇe benneꞌ caꞌ:
―¿Nácaquezuꞌ lueꞌ benneꞌ Galilea? Gunnáꞌ xanneꞌ da naxúaj 

na lu xiche chee ̱Dios, naꞌ leꞌenuꞌ netú benneꞌ dxuchalajeꞌ̱ waláz 
chee ̱Dios quebe ne gálajeꞌ̱ naga nababa Galilea, naga zaj zraꞌ 
bénneache quebe zaj naca xánnieꞌ̱ judío.

53 Nadxa tu tu benneꞌ caꞌ xeajxaqueꞌ̱ lizreꞌ̱.

8  1 Naꞌ Jesús guzéꞌ̱e ̱zéajeꞌ̱ lu Xiꞌa Xaga Olivo.

Jesús dxuchálajleṉeꞌ̱ tu nuꞌula dxuneꞌ̱ dul-
la dxíchajeꞌ̱ xrba chee ̱xel-laꞌ nuchaga naꞌ

2 Zra xula, gate guxaníꞌ, naꞌ bezrín Jesús chaleꞌaj xudauꞌ 
naꞌ. Xúgute ̱benneꞌ caꞌ gulebigueꞌ̱ naga zua Jesús, naꞌ Leꞌ̱ 
gudxéꞌe,̱ ne guzú laweꞌ̱ dxuséḏeneꞌ̱ benneꞌ caꞌ. 3 Nadxa benneꞌ 
caꞌ dxuluxuzájleꞌ̱e ̱da nadxixruj bea Dios, ne benneꞌ fariseo caꞌ 
gulechéꞌ̱e ̱tu nuꞌula naga zua Jesús, beleléꞌeneꞌ̱ leꞌ̱ dxuneꞌ̱ dul-la 
dxíchajeꞌ̱ xrba chee ̱xel-laꞌ nuchaga naꞌ. Buluzéꞌ̱ nuꞌula naꞌ laduj 
benneꞌ zaj zreꞌ̱e ̱naꞌ, 4 naꞌ guléꞌ̱e ̱Jesús:

―Benneꞌ Weseḏe, nuꞌula nigá bléꞌentuꞌ leꞌ̱ dxuneꞌ̱ dul-la 
dxíchajeꞌ̱ xrba chee ̱xel-laꞌ nuchaga naꞌ. 5 Da bdxixruj beꞌe 
Moisés dxenná beꞌe netuꞌ gútentuꞌ nuꞌula caní, güentuꞌ leꞌ̱ xiaj. 
¿Bizra dxennáuꞌ Lueꞌ?

6 Caní gulenná benneꞌ caꞌ chee ̱xuludxixreꞌ̱ Jesús chee ̱
xelezéqueneꞌ̱ xelagu zria Leꞌ̱. Nadxa gudxéꞌ luche Jesús, 
ne guzú laweꞌ̱ dxuzúajeꞌ̱ lu xu nen zrube neꞌ̱e.̱ 7 Benneꞌ caꞌ 
buluchéḇequezeꞌ̱ Jesús, naꞌ Leꞌ̱ bezéꞌ̱ dxeꞌ̱e ̱benneꞌ caꞌ:

―Núteteẕlale leꞌe quebe nabágale dul-la, waca su laule 
güele nuꞌula nigá xiaj.

8 Naꞌ bebéꞌ luche Jesús, ne bzúajquezeꞌ̱ lu xu. 9 Benneꞌ caꞌ, 
gate belenneꞌ̱ da nigá, quebe bzua xichaj lázrdaweꞌ̱ leꞌ̱ zrize, 
naꞌ belexedxúajeꞌ̱ tu weajeꞌ̱. Belexedxúaj zaꞌa benneꞌ gúladxa, 
naꞌ ca belexedxúaj xúgute ̱benneꞌ caꞌ dxelagu zrieꞌ̱ nuꞌulaꞌ, 
naꞌ begáꞌana Jesús tuzeꞌ̱ nen nuꞌula naꞌ, zeꞌ̱ laduj benneꞌ caꞌ 
dxuluzé ̱nagueꞌ̱ cheeꞌ̱. 10 Nadxa bezéꞌ̱ Jesús, ne gate québedxa 

nu benneꞌ caꞌ bleꞌe Jesús, benneꞌ dxulagu zrieꞌ̱ nuꞌula naꞌ, 
nadxa guzreꞌ̱ leꞌ̱:

―Nuꞌula, ¿gazra naꞌ benneꞌ caꞌ gulagu zrieꞌ̱ lueꞌ? ¿Quebe nu 
chiláꞌ benneꞌ guzría xiꞌe ̱lueꞌ?

11 Nuꞌula naꞌ gunnéꞌ̱:
―Quebe nu chiláꞌ, Xran.
Nadxa Jesús guzreꞌ̱ nuꞌula naꞌ:
―Cáꞌanqueze nedaꞌ, quebe guzría xiꞌa lueꞌ. Bexíaj, ne 

québedxa gunuꞌ dul-la.

Jesús dxuseníꞌe ̱lu xichaj lázxdau bénneache
12 Bchálajle ̱Jesús benneꞌ caꞌ xecha lasa, gunnéꞌ̱:
―Nedaꞌ nacaꞌ xel-laꞌ naxaníꞌ chee ̱lu xichaj lázxdau 

bénneache. Benneꞌ dxedáleṉeꞌ̱ nedaꞌ gapeꞌ̱ xel-laꞌ naxaníꞌ nigá 
da gunezruj na leꞌ̱ xel-laꞌ nabán li lazreꞌ, naꞌ cabataꞌ tadxeꞌ̱ lu 
da chul-la chee ̱dul-la da zaj nabagueꞌ̱.

13 Nadxa benneꞌ fariseo caꞌ guléꞌ̱e ̱Leꞌ̱:
―Lueꞌ dxexecheḇuꞌ cheéẕquezuꞌ, naꞌ da dxexecheḇuꞌ quebe 

bi zaca na.
14 Becheḇe Jesús:
―Da dxexecheḇaꞌ zaca na lácala nédaꞌquezaꞌ dxexecheḇaꞌ 

cheéẕquezaꞌ. Nedaꞌ nezdaꞌ gala zaꞌa, ne gala chaꞌa. Leꞌe quebe 
nézele gala zaꞌa, ne gala chaꞌa. 15 Leꞌe dxuchíꞌale cáteẕe dxenná 
xichaj lázrdaule. Blaꞌa nedaꞌ, quegá chee ̱guchiꞌa ca da dxun 
nu benneꞌ. 16 Che dxuchiꞌa, dxuchiꞌa cáteẕe naca na, laweꞌ da 
quebe dxuchiꞌa nédaꞌzaꞌ. Xraꞌ nasel-leꞌ̱ nedaꞌ dxuchiꞌe ̱tu zren 
nen nedaꞌ ca naca da dxelún bénneache. 17 Lu da nadxixruj bea 
cheeḻe leꞌe naxúaj gate zaj zraꞌ chupa benneꞌ dxelexecheḇeꞌ̱ 
tuz ca dxelennéꞌ̱, naca da li xrtizraꞌ benneꞌ caꞌ. 18 Nédaꞌquezaꞌ 
dxexecheḇaꞌ da naca cheéẕquezaꞌ, naꞌ Xraꞌ nasel-leꞌ̱ nedaꞌ, 
cáꞌanqueze dxexecheḇeꞌ̱ chiaꞌ.

19 Nadxa benneꞌ caꞌ bulucheḇeꞌ̱ Jesús:
―¿Ga naꞌ Xrauꞌ?
Jesús becheḇeꞌ̱:
―Leꞌe quebe núnbeale da nácaquezaꞌ nedaꞌ, ne quebe 

núnbeaquezle Xraꞌ. Chela da li núnbeale nedaꞌ, cáꞌanqueze 
núnbeale Xraꞌ.

20 Da caní bchalaj Jesús dxácate ̱naꞌ dxuséḏeneꞌ̱ bénneache 
chaleꞌaj xudauꞌ naga zaj nnita xiꞌina dumí chee ̱xudauꞌ. Quebe 
nu gudeḻa Leꞌ̱ laweꞌ da quebe ne zrin zra cheeꞌ̱.

Dxenná Jesús: “Naga chaꞌa nedaꞌ quebe gaca saꞌle leꞌe”
21 Nadxa Jesús guzreꞌ̱ benneꞌ caꞌ:
―Wexáꞌa nedaꞌ, naꞌ leꞌe xexílajle nedaꞌ, naꞌ wátele lu dul-la 

nabágale, laweꞌ da naga chaꞌa nedaꞌ, leꞌe quebe gaca saꞌle.
22 Nadxa benneꞌ judío caꞌ gulé ̱ljwezreꞌ̱:
―¿Gute cuineꞌ̱, ne chee ̱le ̱naꞌ dxennéꞌ̱ quebe gaca chéajdxu 

naga cheaj Leꞌ̱?
23 Nadxa Jesús guzreꞌ̱ benneꞌ caꞌ:
―Leꞌe nácale chee ̱zran xabáa nigá. Nedaꞌ nacaꞌ chee ̱xabáa 

naꞌla. Leꞌe nácale chee ̱xeẕr la xu nigá. Nedaꞌ quebe nacaꞌ 
chee ̱xeẕr la xu nigá. 24 Chee ̱le ̱naꞌ guchaꞌ leꞌe wátele lu dul-la 
nabágale, laweꞌ da che quebe dxéajleḻe zúaquezaꞌ nedaꞌ, wátele 
lu dul-la nabágale.

25 Nadxa benneꞌ caꞌ bulucheḇeꞌ̱ Jesús:
―¿Nuzra nacuꞌ Lueꞌ?
Becheḇe Jesús:
―Nácaquezaꞌ ca ba guchaꞌ leꞌe nédxudaute.̱ 26 Déḻeꞌ̱e ̱da 

dxal-laꞌ nniaꞌ cheeḻe, ne da dxal-laꞌ guchiꞌa ca naca da dxunle. 
Bénneaꞌ gusél-leꞌ̱ nedaꞌ dxennéꞌ̱ da li, naꞌ da dxapaꞌ bénneache 
naca na da ba bendaꞌ gunné ̱Leꞌ̱, lácala quebe dxezaca ba 
lázreleṉle na.

27 Benneꞌ caꞌ quebe guléajniꞌineꞌ̱ dxuchálajle ̱Jesús leꞌ̱ ca 
naca chee ̱Dios, Xreꞌ̱. 28 Nadxa Jesús guzreꞌ̱ benneꞌ caꞌ:

―Gate leꞌe chísale sibe nedaꞌ, Benneꞌ Guljeꞌ̱ Bénneache, 
nadxa xúnbeale zúaquezaꞌ nedaꞌ, ne quebe bi dxunaꞌ da naca 
cheéẕquezaꞌ. Tuze dxennéaꞌ ca da ba bleꞌe Xraꞌ nedaꞌ. 29 Bénneaꞌ 
gusél-leꞌ̱ nedaꞌ zúaleq̱uezeꞌ̱ nedaꞌ. Xraꞌ quebe nucáꞌaneꞌ̱ nedaꞌ 
tuzaꞌ laweꞌ da tu dxúnzquezaꞌ ca da dxezaca ba lazreꞌ Leꞌ̱.

30 Ca gunná Jesús da caní, guléajle ̱benneꞌ zan cheeꞌ̱.

Benneꞌ zaj naqueꞌ̱ chee ̱Dios, ne benneꞌ caꞌ nuxru dul-la leꞌ̱
31 Nadxa Jesús guzreꞌ̱ benneꞌ judío caꞌ, benneꞌ dxeléajleꞌ̱e ̱

cheeꞌ̱:
―Che leꞌe se ̱típale lu da dxapaꞌ leꞌe, da li nácale nedaꞌ 

tuze. 32 Gúnbeale da li, naꞌ da li naꞌ guselá na leꞌe.
33 Belexecheḇe benneꞌ zan caꞌ:
―Netuꞌ nácantuꞌ xrtia Abraham, ne quebe ne chúꞌuntuꞌ lu 

naꞌ nu benneꞌ ca benneꞌ zaj nadaꞌu. ¿Bizr chee ̱naꞌ dxennáuꞌ 
Lueꞌ lantuꞌ?

34 Jesús guzreꞌ̱ benneꞌ caꞌ:
―Da li dxapaꞌ leꞌe, xúgute ̱benneꞌ dxelúnquezeꞌ̱ dul-la, 

dúl-laqueze naꞌ nuxru na benneꞌ caꞌ. 35 Nu benneꞌ xuꞌe ̱lu naꞌ 
tu benneꞌ ca benneꞌ nadaꞌu quebe tu súazquezeꞌ̱ xuꞌu naꞌ. 
Zríꞌinequeze bénneaꞌ wazúatequezebeꞌ. 36 Chee ̱le ̱naꞌ, che nedaꞌ, 
Zriꞌine Xraꞌ, guseláꞌ leꞌe, da li láquezle leꞌe. 37 Nezdaꞌ nácale leꞌe 
xrtia Abraham. Naꞌa dxaca lázrele gútele nedaꞌ laweꞌ da quebe 
dxezíꞌ lu naꞌle da dxapaꞌ leꞌe. 38 Nedaꞌ dxuchálajaꞌ ca naca da 
bleꞌe Xraꞌ nedaꞌ, naꞌ leꞌe dxunle ca da guzre xráquezle leꞌe.

39 Belexecheḇe benneꞌ caꞌ:
―Xra xrtauntuꞌ naca Abraham.
Naꞌ Jesús guzreꞌ̱ benneꞌ caꞌ:
―Chela nácale da li xrtia Abraham, naꞌ gunle ca da beṉ 

Abraham. 40 Lácala guchaꞌ leꞌe da li da bleꞌe Xraꞌ nedaꞌ, leꞌe 
dxaca lázrele gútele nedaꞌ. Abraham cabataꞌ beṉeꞌ̱ da caní. 
41 Leꞌe dxúnquezle ca da dxun xráquezle.

Nadxa benneꞌ caꞌ guléꞌ̱e ̱Jesús:
―Netuꞌ quebe nácantuꞌ bi lan. Zua tuze Xrantuꞌ, Dios.
42 Nadxa Jesús guzreꞌ̱ benneꞌ caꞌ:
―Chela naca Dios da li Xrale, leꞌe wazríꞌile nedaꞌ laweꞌ 

da zaꞌa nedaꞌ naga zua Dios, ne zúaquezaꞌ nigá. Quebe zaꞌa 
da naca cheéẕquezaꞌ. Dios nasel-leꞌ̱ nedaꞌ. 43 ¿Bizr chee ̱naꞌ 
quebe dxezéquele chéajniꞌile da dxennéaꞌ? Naca na laweꞌ da 
quebe dxaca lázrele xénele dizraꞌ chiaꞌ. 44 Xráquezle leꞌe naca 
da xriweꞌ̱. Leꞌe nácale chee ̱da naꞌ, ne dxaca lázrele gunle 
ca da dxaca lazreꞌ le ̱na. Da xriweꞌ̱ naꞌ naca na weṯe benneꞌ 
nédxudaute.̱ Cabataꞌ dxenné ̱na da li laweꞌ da quebe bi zua da 
li nen le ̱na. Gate dxun lazreꞌ na, dxenné ̱na cáteẕe naca na, 
laweꞌ da tu dxun lázrezqueze na, ne naca na da guzú lau na 
beṉ lazreꞌ na. 45 Lácala dxapaꞌ leꞌe da li, leꞌe quebe dxéajleḻe 
chiaꞌ. 46 ¿Núlale leꞌe séquele guléꞌele nabaga nedaꞌ tu dul-
la? Che dxennéaꞌ da li, ¿bizr chee ̱naꞌ quebe dxéajleḻe chiaꞌ? 
47 Benneꞌ naqueꞌ̱ chee ̱Dios dxenneꞌ̱ dizraꞌ chee ̱Dios. Leꞌe quebe 
nácale chee ̱Dios. Chee ̱le ̱naꞌ quebe dxaca lázrele xénele chee ̱
Dios.

Cristo ba zúaquezeꞌ̱ nédxudxa ca Abraham
48 Nadxa benneꞌ judío caꞌ guléꞌ̱e ̱Jesús:
―Da li dxennantuꞌ gate dxennantuꞌ nacuꞌ benneꞌ Samaria, 

ne xuꞌu beꞌ xriweꞌ̱.

49 Jesús becheḇeꞌ̱:
―Quebe xuꞌa beꞌ xriweꞌ̱. Nedaꞌ dxapaꞌ ba láꞌana Xraꞌ Dios, 

naꞌ leꞌe dxuzúale nedaꞌ chaláꞌala. 50 Quebe dxeꞌa gunne xue 
chee ̱gápale nedaꞌ ba láꞌana, ne siꞌ lu naꞌle nedaꞌ. Zua Benneꞌ 
xabáa dxezá lazreꞌ̱ gápale nedaꞌ ba láꞌana, ne Leꞌ̱ dxuchiꞌe ̱ca da 
dxunle. 51 Da li dxapaꞌ leꞌe: Benneꞌ dxuneꞌ̱ ca naca dizraꞌ chiaꞌ, 
cabataꞌ gátequeze bénneaꞌ.

52 Nadxa benneꞌ judío caꞌ belexecheḇeꞌ̱:
―Naꞌa nézquezentuꞌ xuꞌu beꞌ xriweꞌ̱. Ba gulátequeze 

Abraham, ne xúgute ̱benneꞌ caꞌ buluchálajeꞌ̱ waláz chee ̱Dios, 
naꞌ lueꞌ dxennáuꞌ benneꞌ guneꞌ̱ ca naca dizraꞌ chiuꞌ cabataꞌ 
gátequezeꞌ̱. 53 ¿Nácadxuꞌ szrendxa ca xra xrtáudxu Abraham? 
Gútequeze Leꞌ̱, ne cáꞌanqueze gulate benneꞌ caꞌ buluchálajeꞌ̱ 
waláz chee ̱Dios. ¿Bízraqueze dxugune cuinuꞌ?

54 Becheḇe Jesús:
―Che nedaꞌ dxucáꞌana cuinaꞌ ba láꞌana, quebe bi zaca 

na. Benneꞌ dxapeꞌ̱ nedaꞌ ba láꞌana naqueꞌ̱ Xraꞌ, Bénneaꞌ 
dxennale leꞌe naqueꞌ̱ Xrale. 55 Leꞌe quebe núnbeale Leꞌ̱. Nedaꞌ 
núnbeaquezaꞌ Leꞌ̱. Chela dxennéaꞌ quebe núnbeꞌa Leꞌ̱, nacaꞌ weṉ 
lazreꞌ ca nácale leꞌe. Nedaꞌ da li núnbeꞌa Leꞌ̱, ne dxunaꞌ ca da 
dxennéꞌ̱. 56 Xra xrtáule Abraham, bénneaꞌ gutieꞌ̱ nédxudaute,̱ 
gubéleꞌ̱eṉeꞌ̱ laweꞌ da dxal-laꞌ léꞌeneꞌ̱ zra zua nedaꞌ. Bléꞌeneꞌ̱ na, 
naꞌ gubéleꞌ̱eṉeꞌ̱.

57 Nadxa benneꞌ judío caꞌ guléꞌ̱e ̱Jesús:
―Québequeze ne suꞌ chi xun iza, naꞌ ¿dxennáuꞌ bléꞌenuꞌ 

Abraham?
58 Jesús becheḇeꞌ̱:
―Da li dxapaꞌ leꞌe, nédxudaute ̱gate quebe ne sua Abraham, 

báchequeze zuaꞌ nedaꞌ.
59 Nadxa gulequéꞌ̱e ̱xiaj chee ̱xeluꞌe ̱Jesús, naꞌ Leꞌ̱ bcache 

cuineꞌ̱. Bdeeꞌ̱ ládujla benneꞌ caꞌ, naꞌ bedxúajeꞌ̱ chaleꞌaj xudauꞌ, 
ne bezéꞌ̱e.̱

Jesús dxexuneꞌ̱ tu benneꞌ gúlajeꞌ̱ la chul-la

9  1 Gate gudé Jesús tu lataj, naꞌ bléꞌeneꞌ̱ tu benneꞌ gúlajeꞌ̱ la 
chul-la. 2 Benneꞌ caꞌ dxuseḏe Jesús bulucheḇeꞌ̱ Leꞌ̱:

―Benneꞌ Weseḏe, ¿bizr chee ̱naꞌ gulaj benneꞌ nigá la chul-
la? ¿Naca na laweꞌ da belún xra xrneꞌ̱e ̱dul-la, che laweꞌ da beṉ 
léq̱uezeꞌ̱ dul-la?

3 Jesús guzreꞌ̱ benneꞌ caꞌ:

―Quebe naca na laweꞌ da beṉ leꞌ̱ dul-la, ne quebe naca 
na laweꞌ da belún xra xrneꞌ̱e ̱dul-la. Naca na chee ̱guléꞌe lau 
xel-laꞌ szren chee ̱Dios ne ̱chee ̱benneꞌ nigá. 4 Dxácate ̱naca te 
zra dxal-laꞌ gunaꞌ zrin chee ̱Bénneaꞌ nasel-leꞌ̱ nedaꞌ laweꞌ da 
ba za da chul-la gate netú benneꞌ quebe sequeꞌ guneꞌ̱ zrin. 
5 Dxácate ̱ne zuaꞌ nedaꞌ xeẕr la xu nigá, nacaꞌ xel-laꞌ naxaníꞌ 
chee ̱bénneache.

6 Ca gudé gunná Jesús da nigá, naꞌ bzreꞌ̱e ̱zreneꞌ̱ lu xu, ne 
beṉeꞌ̱ gunaꞌ nen zreneꞌ̱ naꞌ, naꞌ btupeꞌ̱ na xiaj lau benneꞌ la 
chul-la naꞌ. 7 Nadxa guzreꞌ̱ leꞌ̱:

―Guxíaj xeajtibe lauꞌ lu beaj nisa nazí le na Siloé. (Dizraꞌ 
nigá zéaje ̱na: Da Nasel-la Na.)

Benneꞌ la chul-la naꞌ guxíajeꞌ̱ xeajtibe laweꞌ̱, naꞌ gate 
bezrineꞌ̱ ba dxeléꞌeneꞌ̱. 8 Nadxa benneꞌ walízr cheeꞌ̱ caꞌ, ne 
benneꞌ caꞌ beleléꞌeneꞌ̱ leꞌ̱ nédxula, naqueꞌ̱ la chul-la, gulennéꞌ̱:

―¿Quegá benneꞌ nigá bénneaꞌ dxebéꞌe ̱dxenabeꞌ̱ gunaꞌ?
9 Bal-leꞌ̱ gulennéꞌ̱:
―Leꞌ̱ naꞌ.
Xebal-leꞌ̱ gulennéꞌ̱:
―Quegá leꞌ̱ naꞌ, naꞌ caꞌan ca dxennéꞌ̱e.̱
Benneꞌ náꞌqueze gunnéꞌ̱:
―Nedaꞌ naꞌ.
10 Nadxa bulucheḇeꞌ̱ leꞌ̱:
―¿Ájazra naꞌ ba dxeléꞌenuꞌ?
11 Becheḇe bénneaꞌ:
―Bénneaꞌ leꞌ̱ Jesús beṉeꞌ̱ gunaꞌ, ne btupeꞌ̱ na xiaj lawaꞌ, naꞌ 

gunnéꞌ̱: “Guxíaj beaj nisa nazí le na Siloé, xeajtibe lauꞌ.” Guxáꞌa 
naꞌ, naꞌ gate gudibaꞌ lawaꞌ, guca bleꞌedaꞌ.

12 Nadxa bulucheḇeꞌ̱ leꞌ̱:
―¿Ga naꞌ zua bénneaꞌ?
Leꞌ̱ guzreꞌ̱ benneꞌ caꞌ:
―Quebe nezdaꞌ.

Benneꞌ fariseo caꞌ dxulucheḇeꞌ̱ bénneaꞌ guqueꞌ̱ la chul-la
13 Nadxa benneꞌ caꞌ gulechéꞌ̱e ̱bénneaꞌ guqueꞌ̱ la chul-la lau 

benneꞌ fariseo caꞌ. 14 Naca na zra dxulupáꞌana judío caꞌ gate beṉ 
Jesús gunaꞌ, ne btupeꞌ̱ na xiaj lau benneꞌ la chul-la naꞌ. 15 Chee ̱
le ̱naꞌ benneꞌ fariseo caꞌ bulucheḇeꞌ̱ bénneaꞌ guqueꞌ̱ la chul-la 
ájazra guca dxeléꞌeneꞌ̱. Leꞌ̱ guzreꞌ̱ benneꞌ caꞌ:

―Bzrieꞌ̱ gunaꞌ xiaj lawaꞌ, naꞌ bexibaꞌ na, ne dxeléꞌedaꞌ.

16 Nadxa bal-la benneꞌ judío caꞌ gulennéꞌ̱:
―Bénneaꞌ beṉeꞌ̱ da nigá quebe naqueꞌ̱ chee ̱Dios laweꞌ da 

quebe dxapeꞌ̱ ba láꞌana zra dxupáꞌanadxu.
Naꞌ xebal-leꞌ̱ gulennéꞌ̱:
―¿Ájazra naꞌ dxuneꞌ̱ xel-laꞌ waca zrente ̱caní che naqueꞌ̱ 

benneꞌ dul-la?
Caꞌan guca, gulaca chupa laꞌa benneꞌ fariseo caꞌ. 17 Xecha 

lasa bulucheḇeꞌ̱ bénneaꞌ guqueꞌ̱ la chul-la:
―¿Bi dxennáuꞌ lueꞌ chee ̱bénneaꞌ bexuneꞌ̱ lueꞌ?
Leꞌ̱ gunnéꞌ̱:
―Nedaꞌ dxennéaꞌ naqueꞌ̱ benneꞌ dxuchalajeꞌ̱ waláz chee ̱

Dios.
18 Benneꞌ judío caꞌ quebe guléajleꞌ̱e ̱guqueꞌ̱ la chul-la, ne 

naꞌa dxeléꞌeneꞌ̱, naꞌ gulennéꞌ̱ xra xrna bénneaꞌ bexaqueꞌ̱. 19 Naꞌ 
bulucheḇeꞌ̱ xra xrna bénneaꞌ:

―¿Nácaqueze benneꞌ nigá zríꞌinele, dxennale leꞌe gúlajeꞌ̱ la 
chul-la? ¿Ájazra naꞌ dxaca dxeléꞌeneꞌ̱?

20 Belexecheḇe xra xrneꞌ̱e:̱
―Nézentuꞌ benneꞌ nigá naqueꞌ̱ zríꞌinentuꞌ, ne gúlajeꞌ̱ la 

chul-la. 21 Quebe nézentuꞌ aja guca dxeléꞌeneꞌ̱ naꞌa, ne quebe 
nézentuꞌ nu bexún xiaj laweꞌ̱. Le gucheḇe leꞌ̱. Ba nápaquezeꞌ̱ iza, 
ne waca xechéḇequezeꞌ̱.

22 Caní gulenná xra xrneꞌ̱e ̱lu xel-laꞌ dxelezrebe laweꞌ da ba 
zaj nun benneꞌ xíchaje ̱chee ̱judío caꞌ tuze dizraꞌ xelexebéajeꞌ̱ 
xuꞌu naꞌ núteteẕe benneꞌ xecheḇeꞌ̱ Jesús naqueꞌ̱ Cristo. 23 Chee ̱
le ̱naꞌ gulenná xra xrneꞌ̱e:̱ “Le gucheḇe leꞌ̱. Ba nápaquezeꞌ̱ iza.”

24 Nadxa benneꞌ judío caꞌ belennéꞌ̱ bénneaꞌ guqueꞌ̱ la chul-la, 
naꞌ guléꞌ̱e ̱leꞌ̱:

―¡Gunné ̱da li lau Dios! Nézentuꞌ naca benneꞌ nigá benneꞌ 
dul-la.

25 Leꞌ̱ becheḇeꞌ̱:
―Quebe nezdaꞌ che naqueꞌ̱ benneꞌ dul-la, che cabí. Tuze da 

nezdaꞌ. Nedaꞌ gucaꞌ la chul-la, naꞌ naꞌa dxeléꞌedaꞌ.
26 Naꞌ buluchéḇequezeꞌ̱ leꞌ̱:
―¿Bizra beṉeꞌ̱ chiuꞌ? ¿Ájazra beṉeꞌ̱ chee ̱bexuneꞌ̱ xiaj lauꞌ?
27 Naꞌ becheḇe bénneaꞌ:
―Ba guchaꞌ leꞌe, ne quebe dxénele chiaꞌ. ¿Bizr chee ̱naꞌ dxaca 

lázrele nniaꞌ xetú? ¿Cáꞌanqueze leꞌe dxaca lázrele gácale Leꞌ̱ tuze?
28 Nadxa benneꞌ judío caꞌ gulennéꞌ̱ schanniꞌ chee ̱bénneaꞌ 

guqueꞌ̱ la chul-la, dxelennéꞌ̱:

―Lueꞌ daꞌu bénneaꞌ, naꞌ netuꞌ daꞌntuꞌ Moisés. 29 Netuꞌ nézentuꞌ 
Dios bchálajleṉeꞌ̱ Moisés. Quebe nézentuꞌ ga benneꞌ benneꞌ nigá.

30 Nadxa bénneaꞌ becheḇeꞌ̱:
―Da nigá naca na da dxebánedaꞌ. Leꞌe quebe nézele ga 

bénneaꞌ, naꞌ bexuneꞌ̱ xiaj lawaꞌ. 31 Nézquezdxu Dios quebe 
dxenneꞌ̱ chee ̱benneꞌ dul-la. Tuze dxenneꞌ̱ chee ̱benneꞌ caꞌ 
dxulucáꞌana szreneꞌ̱ Leꞌ̱, ne dxeluneꞌ̱ ca da dxaca lazreꞌ Leꞌ̱. 
32 Quebe ne xendxu che nu benneꞌ xexuneꞌ̱ tu benneꞌ gúlajeꞌ̱ 
la chul-la. 33 Chela benneꞌ nigá quebe naqueꞌ̱ chee ̱Dios, quebe 
gaca bi guneꞌ̱.

34 Nadxa guléꞌ̱e ̱leꞌ̱:
―Ca gúlajquezuꞌ dxuléꞌe na nabaguꞌ dul-la. Naꞌa, ¿dxaca 

lazruꞌ guzéajniꞌinuꞌ netuꞌ?
Nadxa belexebéajeꞌ̱ leꞌ̱ lu xuꞌu naꞌ.

Benneꞌ zaj naqueꞌ̱ la chul-la lu xichaj lázrdaweꞌ̱
35 Jesús benneꞌ̱ belexebéajeꞌ̱ bénneaꞌ guqueꞌ̱ la chul-la, naꞌ 

gate bezragueꞌ̱ leꞌ̱, guzreꞌ̱ leꞌ̱:
―¿Dxéajleꞌ̱u lueꞌ chee ̱Zriꞌine Dios?
36 Benneꞌ naꞌ guzreꞌ̱ Jesús:
―Xran, guzre nedaꞌ Nu naꞌ, chee ̱chéajleꞌ̱a cheeꞌ̱.
37 Becheḇe Jesús:
―Ba bléꞌequeznuꞌ Leꞌ̱. Nedaꞌ, dxuchálajleṉaꞌ lueꞌ nacaꞌ Bénneaꞌ.
38 Nadxa benneꞌ naꞌ bzu zribeꞌ̱ lau Jesús, naꞌ gunnéꞌ̱:
―Dxéajleꞌ̱a chiuꞌ, Xran.
39 Nadxa gunná Jesús:
―Nedaꞌ blaꞌa lu xeẕr la xu nigá chee ̱guchiꞌa ca da dxelún 

bénneache, chee ̱xeleléꞌe la chul-la caꞌ, ne chee ̱xelexaca ca la 
chul-la benneꞌ caꞌ dxelennéꞌ̱ dxeleléꞌeneꞌ̱.

40 Nadxa bal-la benneꞌ fariseo caꞌ, benneꞌ zaj zreꞌ̱e ̱nen Jesús, 
gate belenneꞌ̱ da nigá gunná Jesús, bulucheḇeꞌ̱ Leꞌ̱:

―¿Cáꞌanqueze netuꞌ nácantuꞌ la chul-la?
41 Jesús becheḇeꞌ̱:
―Chela nácale leꞌe la chul-la quebe nabágale ca naca dul-la 

da beṉle. Dxennale dxeléꞌele, naꞌ chee ̱le ̱naꞌ nabágale dul-la.

Dxuchalaj Jesús da dxuléꞌe na ca naca chee ̱leꞌaj chee ̱zrilaꞌ caꞌ

10  1 Naꞌ gunná Jesús:
―Da li dxapaꞌ leꞌe, bénneaꞌ quebe dxuꞌe ̱dxuꞌa 

dxa xuꞌu chee ̱leꞌaj chee ̱zrilaꞌ caꞌ, naꞌ dxuꞌe ̱naga xula, naqueꞌ̱ 

gubán, ne tu dxebánzquezeꞌ̱. 2 Bénneaꞌ dxuꞌe ̱dxuꞌa dxa xuꞌu naꞌ 
naqueꞌ̱ benneꞌ dxuxúequezeꞌ̱ zrilaꞌ caꞌ. 3 Bénneaꞌ zueꞌ̱ dxuꞌa dxa 
xuꞌu dxesálajeꞌ̱ chee ̱chuꞌu bénneaꞌ dxuxúequezeꞌ̱-baꞌ, naꞌ zrilaꞌ 
caꞌ dxelexúnbeabaꞌ chiꞌe.̱ Benneꞌ nigá dxuꞌe ̱la tu tu zrilaꞌ caꞌ, 
ne dxebéajeꞌ̱-baꞌ lu leꞌaj cheeḇaꞌ. 4 Ca dxedé dxebéajeꞌ̱ xúguteḇaꞌ, 
naꞌ dxebía laweꞌ̱ laubaꞌ, naꞌ zrilaꞌ caꞌ zjácaleḇaꞌ Leꞌ̱, laweꞌ da 
dxelexúnbeabaꞌ chiꞌe.̱ 5 Quebe zjácaleḇaꞌ tu benneꞌ quebe zaj 
núnbeabaꞌ. Dxuluzrúnnujbaꞌ lau benneꞌ naꞌ laweꞌ da quebe 
dxelexúnbeabaꞌ chiꞌi benneꞌ quebe zaj núnbeabaꞌ.

6 Bchálajle ̱Jesús benneꞌ caꞌ da dxuléꞌe nigá, naꞌ benneꞌ caꞌ 
quebe guléajniꞌineꞌ̱ bi zéaje ̱da guzre Jesús leꞌ̱.

Jesús naqueꞌ̱ benneꞌ chaweꞌ dxuxúeꞌ̱ zrilaꞌ caꞌ
7 Nadxa Jesús guzreꞌ̱ benneꞌ caꞌ da xula:
―Da li dxapaꞌ leꞌe, nedaꞌ nacaꞌ dxa xuꞌu naga dxelúꞌu 

bénneache zaj naqueꞌ̱ ca zrilaꞌ chiaꞌ caꞌ. 8 Xúgute ̱benneꞌ 
dxuluxúeꞌ̱ zrilaꞌ, benneꞌ beleléꞌ̱e ̱nédxudxa ca nedaꞌ, gulaqueꞌ̱ 
gubán, ne tu gulebánzquezeꞌ̱. Zrilaꞌ caꞌ quebe belénebaꞌ chee ̱
benneꞌ caꞌ. 9 Nedaꞌ nacaꞌ dxa xuꞌu. Bénneaꞌ chuꞌe ̱ne ̱chiaꞌ nedaꞌ, 
láqueze bénneaꞌ. Gaqueꞌ̱ ca tu zrilaꞌ dxuꞌubaꞌ, ne dxuajbaꞌ leꞌaj 
cheeḇaꞌ, naꞌ dxezrélebaꞌ zríeḏu dxágubaꞌ.

10 ’Benneꞌ gubán zeꞌ̱e ̱tuze chee ̱cuaneꞌ̱-baꞌ, ne chee ̱gúteteꞌ̱-
ba, ne chee ̱guzría xiꞌteꞌ̱-baꞌ. Nedaꞌ blaꞌa chee ̱gápale xel-laꞌ 
nabán, ne chee ̱gapa xánnele na. 11 Nedaꞌ nacaꞌ benneꞌ chaweꞌ 
dxuxúaꞌ zrilaꞌ caꞌ. Benneꞌ chaweꞌ dxuxúeꞌ̱ zrilaꞌ caꞌ dxuzúeꞌ̱ 
xel-laꞌ nabán cheeꞌ̱ chee ̱guseléꞌ̱ zrilaꞌ caꞌ. 12 Benneꞌ dxuxúeꞌ̱-
baꞌ laweꞌ da dxeziꞌe ̱lazruj, gate dxeléꞌeneꞌ̱ za becuꞌ xiꞌa, naꞌ 
dxusaneꞌ̱ zrilaꞌ caꞌ, ne dxuzrúnnujeꞌ̱, laweꞌ da quebe nácaquezeꞌ̱ 
benneꞌ dxuxúeꞌ̱ leḇaꞌ, naꞌ zrilaꞌ caꞌ quebe zaj nácabaꞌ be ̱
cheéẕquezeꞌ̱. 13 Benneꞌ nigá dxuzrúnnujeꞌ̱ laweꞌ da dxunzeꞌ̱ zrin 
chee ̱siꞌe ̱lázrujeꞌ̱, naꞌ quebe dxeꞌe ̱gunne xue cheeḇaꞌ.

14-15 ’Nedaꞌ nacaꞌ benneꞌ chaweꞌ dxuxúaꞌ zrilaꞌ caꞌ. Cáteẕe 
núnbea Xraꞌ nedaꞌ, naꞌ nedaꞌ núnbeꞌa Xraꞌ, cáꞌanqueze nedaꞌ 
núnbeꞌa zrilaꞌ chiaꞌ caꞌ, naꞌ leḇaꞌ zaj núnbeabaꞌ nedaꞌ. Nedaꞌ 
dxuzúaꞌ xel-laꞌ nabán chiaꞌ chee ̱guseláꞌ zrilaꞌ caꞌ. 16 Cáꞌanqueze 
zaj zraꞌ zrilaꞌ chiaꞌ quebe zaj zrabaꞌ lu leꞌaj nigá. Dxal-laꞌ 
cheajxexriꞌa-baꞌ. Zrilaꞌ caꞌ xelunbaꞌ ca dxenná xrtizraꞌ, ne 
xelácabaꞌ tu cueze, naꞌ tuze benneꞌ guxúeꞌ̱ leḇaꞌ.

17 ’Xraꞌ nazríꞌineꞌ̱ nedaꞌ laweꞌ da dxuzúaꞌ xel-laꞌ nabán chiaꞌ, 
naꞌ xecáꞌa na. 18 Quebe nu sequeꞌ cua xel-laꞌ nabán chiaꞌ. Nedaꞌ 

xuzúaꞌ na cáteẕe dxaca lázrequezaꞌ nedaꞌ. Napaꞌ xel-laꞌ dxenná 
bea guzúaꞌ na, ne chee ̱xecáꞌa na. Da nigá naca na da gunná 
beꞌe Xraꞌ nedaꞌ gunaꞌ.

19 Gate benneꞌ judío caꞌ belenneꞌ̱ dizraꞌ caní, naꞌ gulaqueꞌ̱ 
chupa laꞌa xetú. 20 Benneꞌ zan benneꞌ caꞌ gulennéꞌ̱:

―¿Bizr chee ̱naꞌ dxuzé ̱nágale chee ̱benneꞌ nigá? Xuꞌe ̱beꞌ 
xriweꞌ̱, ne nadá xichaj lázrdaweꞌ̱.

21 Xebal-leꞌ̱ gulennéꞌ̱:
―Tu benneꞌ xuꞌe ̱beꞌ xriweꞌ̱ quebe séqueneꞌ̱ guchálajeꞌ̱ caní. 

¿Waca tu beꞌ xriweꞌ̱ xexún na xiaj lau tu benneꞌ la chul-la?

Dxuluzúa benneꞌ judío caꞌ Jesús chaláꞌala
22 Naca na beuꞌ zaga, naꞌ lu xeẕre Jerusalén zaj zueꞌ̱ laní 

gate dxulusá lazreꞌ̱ ca guca gate gulegúꞌe ̱xudauꞌ naꞌ lu naꞌ 
Dios. 23 Jesús dxedéꞌ̱ chaleꞌaj xudauꞌ naꞌ naga naca lachila chee ̱
Salomón. 24 Nadxa benneꞌ judío caꞌ guléchajeꞌ̱ Leꞌ̱, ne guléꞌ̱e ̱Leꞌ̱:

―¿Bátalaqueze québedxa gunuꞌ lueꞌ chupa lázrentuꞌ? Che 
lueꞌ nacuꞌ Cristo, Bénneaꞌ sel-la Dios, gunnáteg̱ala.

25 Becheḇe Jesús:
―Ba guchaꞌ leꞌe, naꞌ quebe guxéajleḻe chiaꞌ. Ca naca da 

dxunaꞌ nedaꞌ, ne dxuchínedaꞌ xel-laꞌ dxenná bea chee ̱Xraꞌ, 
dxululéꞌe na nu nacaꞌ nedaꞌ. 26 Leꞌe quebe dxéajleḻe chiaꞌ 
laweꞌ da quebe nácale zrilaꞌ chiaꞌ, ca ba guchaꞌ leꞌe nédxula. 
27 Zrilaꞌ chiaꞌ dxelexúnbeabaꞌ chiꞌa, naꞌ nedaꞌ núnbeꞌa-baꞌ, 
naꞌ leḇaꞌ dxelaubaꞌ nedaꞌ. 28 Benneꞌ zaj naqueꞌ̱ zrilaꞌ chiaꞌ, 
dxunézrujaꞌ chee ̱benneꞌ caꞌ xel-laꞌ nabán da zeajlí canna, ne 
cabátaꞌquezdxa xelebía xiꞌe,̱ naꞌ quebe nu sequeꞌ xecáꞌa leꞌ̱ lu 
naꞌa nedaꞌ. 29 Xraꞌ beṉneꞌ̱ nedaꞌ benneꞌ caní, naꞌ Leꞌ̱ nácadxeꞌ̱ 
szren ca xúgute ̱bénneache, naꞌ quebe nu sequeꞌ xecáꞌa benneꞌ 
caꞌ lu naꞌ Xraꞌ. 30 Nedaꞌ, ne Xraꞌ tuze nácantuꞌ.

31 Nadxa benneꞌ judío caꞌ gulequéꞌ̱e ̱xiaj xetú chee ̱xelútieꞌ̱ 
Jesús. 32 Nadxa Jesús guzreꞌ̱ benneꞌ caꞌ:

―Ba béṉquezaꞌ da zan da chaweꞌ laule leꞌe, dxuchínedaꞌ 
xel-laꞌ waca chee ̱Xraꞌ. ¿Nula chee ̱da chaweꞌ caní güele nedaꞌ 
xiaj?

33 Belexecheḇe benneꞌ judío caꞌ:
―Quebe güentuꞌ lueꞌ xiaj laweꞌ da nunuꞌ da chaweꞌ. Dxuntuꞌ 

na laweꞌ da gunnéuꞌ schanniꞌ chee ̱Dios. Lueꞌ nacuꞌ bénneache, 
naꞌ dxun cuinuꞌ Dios.

34 Nadxa Jesús guzreꞌ̱ benneꞌ caꞌ:

―Lu da nadxixruj bea cheeḻe leꞌe naxúaj xrtizraꞌ Dios, 
dxenná na: Leꞌe nácale dios caꞌ. 35 Quebe gaca tábagadxu ca 
da naxúaj na lu xiche chee ̱Dios, naꞌ Diósquezeꞌ̱ gunnéꞌ̱ chee ̱
benneꞌ caꞌ gulezíꞌe ̱xrtizreꞌ̱ zaj naqueꞌ̱ dios caꞌ. 36 Che Dios 
bzueꞌ̱ nedaꞌ, ne gusél-leꞌ̱ nedaꞌ lu xeẕr la xu nigá, ¿bizr chee ̱
naꞌ dxennale leꞌe gunnéaꞌ schanniꞌ chee ̱Dios laweꞌ da gunnéaꞌ 
nacaꞌ Zriꞌine Dios? 37 Che quebe dxunaꞌ ca naca da dxun Xraꞌ, 
quebe chéajleḻe chiaꞌ. 38 Che dxunaꞌ na, lácala quebe dxéajleḻe 
chiaꞌ ne ̱chee ̱da dxennéaꞌ, le chéajle ̱chiaꞌ ne ̱chee ̱da caꞌ 
dxunaꞌ, chee ̱nézele Xraꞌ zúaleṉeꞌ̱ nedaꞌ, naꞌ nedaꞌ zúaleṉaꞌ Xraꞌ.

39 Xetú lasa gulaca lazreꞌ̱ xeleḻ-leꞌ̱ Jesús, naꞌ Leꞌ̱ guléꞌ̱ lu naꞌ 
benneꞌ caꞌ.

40 Nadxa bezrín Jesús dxuꞌa xeg̱u Jordán chaláꞌa naga dxalaj 
gubizra, naꞌ begáꞌaneꞌ̱ naꞌ, naga guzúa Juan nédxute ̱dxuchúeꞌ̱ 
bénneache nisa. 41 Benneꞌ zan xjaqueꞌ̱ xeajlennéꞌ̱e ̱Jesús, naꞌ 
gulennéꞌ̱:

―Juan, da li quebe bi xel-laꞌ waca zren beṉeꞌ̱, naꞌ xúgute ̱da 
gunnéꞌ̱ ca naca chee ̱benneꞌ nigá naca na da li.

42 Benneꞌ zan guléajleꞌ̱e ̱chee ̱Jesús lataj naꞌ.

Ca guca gate gute Lázaro

11  1 Zua tu benneꞌ dxéꞌeneꞌ̱ leꞌ̱ Lázaro, benneꞌ xeẕre Betania, 
da naca na lazre María, ne bi bileꞌ̱ leꞌ̱ Marta. 2 María 

nigá, bi zan Lázaro, benneꞌ dxéꞌeneꞌ̱ naꞌ, naqueꞌ̱ nuꞌula naꞌ guluꞌe ̱
niꞌa Jesús da naꞌ dxeláleꞌ̱e ̱zixre, ne bsebizreꞌ̱ na nen xicha 
xíchajeꞌ̱. 3 Dxúpate ̱nuꞌula caní gulesel-leꞌ̱ benneꞌ xeajeẕreꞌ̱ Jesús:

―Xran, bénneaꞌ nazríꞌinuꞌ quebe chaweꞌ zueꞌ̱.
4 Ca ben Jesús da nigá, naꞌ gunnéꞌ̱:
―Da dxéꞌeneꞌ̱ quebe naca na da gútete ̱na leꞌ̱. Naca na chee ̱

guléꞌe lau na xel-laꞌ szren chee ̱Dios, ne cáꞌanqueze chee ̱guléꞌe 
lau na xel-laꞌ szren chiaꞌ nedaꞌ, Zriꞌine Dios, ne ̱chee ̱xel-laꞌ weꞌ̱ 
naꞌ.

5 Lácala nazríꞌi Jesús Marta, ne bi bileꞌ̱, ne Lázaro, 6 gate 
benneꞌ̱ quebe chaweꞌ zua Lázaro naꞌ, begáꞌaneꞌ̱ naga zueꞌ̱ 
xechupa zra. 7 Ca gudé naꞌ guzreꞌ̱ benneꞌ caꞌ dxuséḏeneꞌ̱:

―Le chuꞌu naga nababa Judea xetú.
8 Nadxa benneꞌ caꞌ guléꞌ̱e ̱Leꞌ̱:
―Benneꞌ Weseḏe, náꞌasca benneꞌ judío caꞌ zaj zreꞌ̱e ̱naꞌ 

gulaca lazreꞌ̱ xelútieꞌ̱ Lueꞌ nen xiaj. ¿Dxaca lazruꞌ chéajuꞌ naꞌ 
xetú?

9 Jesús guzreꞌ̱ benneꞌ caꞌ:
―¿Quebe nun Dios dute ̱te zra gate dxelún bénneache zrin? 

Che nu benneꞌ dxedéꞌ̱ te zra, quebe cheajchazieꞌ̱ lu da steḇe 
laweꞌ da dxeléꞌeneꞌ̱ xel-laꞌ naxaníꞌ da nuzúa Dios lu xeẕr la xu 
nigá. 10 Che nu benneꞌ dxedéꞌ̱ chizrela, dxechégüeꞌ̱ laweꞌ da 
quebe zúale ̱xel-laꞌ naxaníꞌ leꞌ̱.

11 Ca gudé naꞌ guzre Jesús benneꞌ caꞌ:
―Benneꞌ ljwézredxu Lázaro ba dxásieꞌ̱. Chaꞌa nedaꞌ 

cheajsebanaꞌ leꞌ̱.
12 Nadxa benneꞌ caꞌ guléꞌ̱e ̱Jesús:
―Xran, che dxásieꞌ̱, wexaqueꞌ̱.
13 Da nigá da gunná Jesús zéaje ̱na ba gute Lázaro. Benneꞌ 

caꞌ dxuséḏeneꞌ̱ guléqueneꞌ̱ gunná Jesús dxásezeꞌ̱. 14 Nadxa Jesús 
bzéajniꞌineꞌ̱ benneꞌ caꞌ, gunnéꞌ̱:

―Ba gútequeze Lázaro. 15 Dxebedaꞌ laweꞌ da quebe zuaꞌ naꞌ. 
Caní gácadxa chaweꞌ cheeḻe leꞌe, chee ̱chéajleḻe chiaꞌ. Le chuꞌu 
cheajnnadxu Lázaro.

16 Nadxa Tomás, bénneaꞌ léq̱uezeꞌ̱ bilideꞌ, guzreꞌ̱ xezícala 
benneꞌ caꞌ:

―Le chúꞌuqueze dxiꞌu chee ̱gátedxu tu zren nen Jesús.

Jesús naqueꞌ̱ benneꞌ dxusebaneꞌ̱ benneꞌ gate caꞌ, ne 
benneꞌ dxunneꞌ̱ dxiꞌu xel-laꞌ nabán li lazreꞌ

17 Gate belezrineꞌ̱ xeẕre Betania, naꞌ bene Jesús gudapa 
zra bulucacheꞌ̱ Lázaro. 18 Betania dxeꞌ na gáguze naga dxeꞌ 
Jerusalén, ca cadite sadxu tu chíꞌidauꞌze zrindxu naꞌ, 19 naꞌ 
benneꞌ zan benneꞌ judío caꞌ xjaqueꞌ̱ xeajlennéꞌ̱e ̱Marta ne María, 
naꞌ xulunézrujeꞌ̱ leꞌ̱ xel-laꞌ zren lazreꞌ laweꞌ da gute bi zaneꞌ̱. 
20 Gate ben Marta ba zaꞌ Jesús, naꞌ guzéꞌ̱e ̱zeajxrígaleꞌ̱ Leꞌ̱, naꞌ 
María begáꞌaneꞌ̱ xuꞌu. 21 Marta guzreꞌ̱ Jesús:

―Xran, chela zuꞌ nigá, quebe gute bi zanaꞌ. 22 Nedaꞌ nezdaꞌ 
Dios gunneꞌ̱ Lueꞌ bíteteẕe da nabuꞌ.

23 Jesús gunnéꞌ̱:
―Webán bi zanuꞌ.
24 Nadxa Marta guzreꞌ̱ Leꞌ̱:
―Nezdaꞌ webaneꞌ̱ lu zra xelexebán benneꞌ gate caꞌ, zra 

bzeḇe naꞌ.
25 Nadxa gunná Jesús:
―Nedaꞌ nacaꞌ benneꞌ dxusebáneꞌ̱ benneꞌ gate caꞌ, ne benneꞌ 

dxunneꞌ̱ xel-laꞌ nabán li lazreꞌ. Nu benneꞌ dxéajleꞌ̱e ̱chiaꞌ, 

lácala gatieꞌ̱, webaneꞌ̱, 26 naꞌ xúgute ̱benneꞌ zaj naca baneꞌ̱, ne 
dxeléajleꞌ̱e ̱chiaꞌ, québequeze xelatieꞌ̱ tu chiꞌize. ¿Dxéajleꞌ̱u da 
nigá?

27 Marta guzreꞌ̱ Jesús:
―Aweꞌ, Xran. Nedaꞌ dxéajleꞌ̱a nacuꞌ Cristo, Zriꞌine Dios, 

Bénneaꞌ gucheḇe lazreꞌ Dios sel-leꞌ̱.

Jesús dxebezreꞌ̱ laweꞌ da zaj zua baxacheꞌ nuꞌula caꞌ
28 Ca gudé gunná Marta da nigá, naꞌ guxíajeꞌ̱ xeajzenneꞌ̱ bi 

bileꞌ̱ María, naꞌ guzreꞌ̱ leꞌ̱ zrize:
―Ba blaꞌ Benneꞌ dxuseḏe, ne dxennéꞌ̱ lueꞌ.
29 Ca ben María da nigá, naꞌ guxaseꞌ̱ guzéꞌ̱e,̱ xeajnnéꞌ̱e ̱Jesús. 

30 Jesús quebe ne chuꞌe ̱xeẕre naꞌ, naꞌ zueꞌ̱ naga bezraga Marta 
Leꞌ̱. 31 Benneꞌ judío caꞌ zaj zraꞌ xuꞌu naꞌ dxulunézrujeꞌ̱ María 
xel-laꞌ zren lazreꞌ, gate beleléꞌeneꞌ̱ guxasa María, ne chadí 
bdxúajeꞌ̱, naꞌ xjácale ̱benneꞌ caní leꞌ̱, dxeléqueneꞌ̱ zéajeꞌ̱ dxuꞌa 
ba zeajchezreꞌ̱ naꞌ.

32 Gate bzrin María naga zua Jesús, naꞌ bzu zribeꞌ̱ zran niꞌa 
Jesús, gunnéꞌ̱:

―Xran, chela zuꞌ nigá, quebe gute bi zanaꞌ.
33 Gate bleꞌe Jesús dxebezre María, ne cáꞌanqueze 

dxelebezre judío caꞌ, benneꞌ zjácaleṉeꞌ̱ María, naꞌ bexíajeleꞌ̱eṉeꞌ̱, 
ne guzúeꞌ̱ steḇe lu lázrdaweꞌ̱. 34 Naꞌ bcheḇeꞌ̱ benneꞌ caꞌ:

―¿Ga bcáchele bénneaꞌ?
Naꞌ guléꞌ̱e ̱Leꞌ̱:
―Xran, gudá leꞌenuꞌ.
35 Naꞌ gudxezre Jesús. 36 Nadxa gulenná benneꞌ judío caꞌ:
―Le nnaꞌxque cátite ̱nazríꞌineꞌ̱ leꞌ̱.
37 Bal-la benneꞌ caꞌ gulennéꞌ̱:
―Benneꞌ nigá bexuneꞌ̱ benneꞌ la chul-la. La zueꞌ̱ nigá, 

¿quebe guzéqueneꞌ̱ ájala guneꞌ̱ chee ̱quebe gute Lázaro?

Jesús dxusebaneꞌ̱ Lázaro
38 Jesús guzúeꞌ̱ steḇe xetú, naꞌ bzrineꞌ̱ dxuꞌa ba. Ba naꞌ naca 

na tu bluaj, naꞌ daꞌ tu xiaj taꞌa dxuꞌe na. 39 Gunná Jesús:
―Le xecáꞌa xiaj nigá.
Marta, bi zan benneꞌ gate naꞌ guzreꞌ̱ Jesús:
―Xran, ba dxelá bénneaꞌ tula, laweꞌ da ba guca tapa zra 

naꞌa gutieꞌ̱.
40 Naꞌ Jesús gunnéꞌ̱:

―¿Quebe guchaꞌ lueꞌ che chéajleꞌ̱u chiaꞌ, waléꞌenuꞌ xel-laꞌ 
szren chee ̱Dios?

41 Nadxa belexequéꞌ̱e ̱xiaj taꞌa naꞌ. Jesús gunéꞌ̱e ̱xabáa, 
gunnéꞌ̱:

―Xrae, dxapaꞌ Lueꞌ: “Xcalenuꞌ” laweꞌ da ba bennuꞌ chiaꞌ. 
42 Nedaꞌ nezdaꞌ tu dxénzquezenuꞌ chiaꞌ. Dxennéaꞌ da nigá chee ̱
gaca tu da ba neza chee ̱benneꞌ caní, chee ̱xeléajleꞌ̱e ̱chiuꞌ 
nasel-luꞌ nedaꞌ.

43 Ca gudé gunnéꞌ̱ da nigá, naꞌ gunnéꞌ̱ zizraj:
―¡Lázaro, bedxúaj nigá!
44 Bedxúaj benneꞌ gate naꞌ, nadxéaj niꞌa neꞌ̱e ̱nen ládxeꞌdauꞌ 

da bulucheleꞌ̱ niꞌa neꞌ̱e,̱ naꞌ laweꞌ̱ dxela na ladxeꞌ. Jesús guzreꞌ̱ 
benneꞌ caꞌ:

―Le xeseẕreꞌ̱, ne le gusaneꞌ̱ xexíajeꞌ̱.

Benneꞌ dxeledábagueꞌ̱ Jesús dxeluneꞌ̱ tuze dizraꞌ xeleḻ-leꞌ̱ Leꞌ̱ 
(Mt. 26.1-5; Mr. 14.1-2; Lc. 22.1-2)

45 Nadxa guléajle ̱benneꞌ zan chee ̱Jesús, benneꞌ judío caꞌ 
xjácale ̱María, ne beleléꞌeneꞌ̱ ca da beṉ Jesús. 46 Bal-la benneꞌ 
caꞌ xjaqueꞌ̱ xeajlechálajleṉeꞌ̱ benneꞌ fariseo caꞌ, naꞌ buluzenneꞌ̱ 
leꞌ̱ ca da beṉ Jesús. 47 Nadxa fariseo caꞌ, ne benneꞌ xíchaje ̱caꞌ 
chee ̱bxruze caꞌ belezragueꞌ̱ nen benneꞌ xuꞌu laweꞌ blau chee ̱
judío caꞌ, naꞌ gulennéꞌ̱:

―¿Ájazra gundxu? Benneꞌ nigá dxúnleꞌ̱e ̱xel-laꞌ waca da za 
xabáa. 48 Che caꞌ güedxu Leꞌ̱ lataj, xúgute ̱bénneache xeleajléꞌ̱e ̱
cheeꞌ̱ chee ̱xuluzúeꞌ̱ Leꞌ̱ ca wenná bea, naꞌ xeleláꞌ benneꞌ Roma 
caꞌ, benneꞌ zjaqueꞌ̱ wedil-la, naꞌ xuluzría xiꞌe ̱xudauꞌ cheeḏxu, 
ne xeẕr la xu cheeḏxu.

49 Nadxa tu benneꞌ leꞌ̱ Caifás, bxruze blau iza naꞌ, guzreꞌ̱ 
benneꞌ caꞌ:

―Leꞌe québequeze bi nézele, 50 ne quebe dxeque beꞌele 
gácadxa chaweꞌ cheeḏxu gateꞌ tuze benneꞌ ne ̱chee ̱xeẕre nigá, 
ne quegala ca naca xeẕr la xu nigá cuía xi na.

51 (Quegá gunná Caifás da nigá cheéẕquezeꞌ̱. Laweꞌ da naqueꞌ̱ 
bxruze blau iza naꞌ, bchálajeꞌ̱ waláz chee ̱Dios, gunnéꞌ̱ gateꞌ 
Jesús ne ̱chee ̱xeẕr la xu judío. 52 Quegá gatieꞌ̱ tuze ne ̱chee ̱xeẕr 
la xu naze. Cáꞌanqueze chee ̱xutupeꞌ̱ lu naꞌ Dios xúgute ̱benneꞌ 
zaj naqueꞌ̱ chee ̱Dios, benneꞌ zaj nase dínnajeꞌ̱, benneꞌ caꞌ zaj 
nababeꞌ̱ xúgute ̱cueꞌ xeẕr la xu.) 53 Caꞌan guca, ca lu zra naꞌte ̱
benneꞌ judío wenná bea caꞌ beluneꞌ̱ tuze dizraꞌ xelútieꞌ̱ Jesús.

54 Chee ̱le ̱naꞌ Jesús québedxa gudéꞌ̱ naga zaj zraꞌ benneꞌ 
wenná bea caꞌ chee ̱judío caꞌ, naꞌ guzéꞌ̱e ̱naga nababa Judea, naꞌ 
guxíajeꞌ̱ xeẕre Efraín naga zua gáguze tu leꞌ̱e ̱xixreꞌ laweꞌ lataj. 
Begáꞌaneꞌ̱ xeẕre naꞌ nen benneꞌ caꞌ dxuséḏeneꞌ̱.

55 Ba zua gáguze zrin Laní Pascua chee ̱judío caꞌ, naꞌ benneꞌ 
zan chee ̱xeẕre caꞌ xjaqueꞌ̱ Jerusalén chee ̱xulucáꞌana chaweꞌ 
cuineꞌ̱ nédxudxa ca zrin Laní Pascua. 56 Guledéꞌ̱ dxelexílajeꞌ̱ 
Jesús, naꞌ gate zaj zreꞌ̱e ̱chaleꞌaj xudauꞌ naꞌ, bulucheḇe ljwezreꞌ̱:

―¿ꞌAjazra dxéquele? ¿Wideꞌ̱ laní, che quebe xideꞌ̱?
57 Benneꞌ fariseo caꞌ, ne benneꞌ xíchaje ̱caꞌ chee ̱bxruze caꞌ 

ba gulebéajeꞌ̱ dizraꞌ che nu benneꞌ caꞌ nézeneꞌ̱ ga zua Jesús, naꞌ 
xeléꞌ̱e ̱benneꞌ caꞌ chee ̱gaca xeleḻ-leꞌ̱ Leꞌ̱.

María dxuguꞌe ̱da dxelá zixre niꞌa Jesús 
(Mt. 26.6-13; Mr. 14.3-9)

12  1 Xrupa zra nédxudxa gate za chuꞌu Laní Pascua chee ̱
judío caꞌ, guxíaj Jesús xeẕre Betania naga zua Lázaro, 

bénneaꞌ bsebán Jesús ládujla benneꞌ gateꞌ. 2 Lu xeẕre naꞌ beluneꞌ̱ 
tu xrcheꞌ, chee ̱gulapeꞌ̱ ba láꞌana Jesús. Marta bdeeꞌ̱ xel-laꞌ 
wagu, naꞌ Lázaro dxéꞌleṉeꞌ̱ benneꞌ caꞌ dxeláguleṉeꞌ̱ Jesús. 
3 Nadxa María guquéꞌ̱e ̱tu xia da za da dxeláleꞌ̱e ̱zixre, da naca 
na chee ̱dusén lase, da zácaleꞌ̱e ̱na, naꞌ guluꞌe ̱da za naꞌ niꞌa 
Jesús, ne bsebizreꞌ̱ na nen xicha xíchajeꞌ̱. Ca naca benneꞌ zaj 
zraꞌ xuꞌu naꞌ guleléꞌeneꞌ̱ ca dxelá da zixre naꞌ. 4 Nadxa Judas 
Iscariote, zriꞌine Simón, tu benneꞌ caꞌ dxuseḏe Jesús, ne naqueꞌ̱ 
bénneaꞌ gudéeꞌ̱ Jesús lu naꞌ benneꞌ guledábagueꞌ̱ Leꞌ̱, gunnéꞌ̱:

5 ―¿Bizr chee ̱naꞌ quebe gudáꞌu da zixre naꞌ, naꞌ sidxu na dumí 
lazruj chee ̱chunna gaxúa zra chee ̱gácaleḏxu benneꞌ xacheꞌ caꞌ?

6 Quebe gunná Judas da nigá laweꞌ da dxeꞌe ̱gunne xue chee ̱
benneꞌ xacheꞌ caꞌ. Naqueꞌ̱ gubán, ne nuꞌe ̱bzude dumí chee ̱
benneꞌ caꞌ dxuseḏe Jesús, ne dxebaneꞌ̱ lateꞌ weaj dumí naꞌ da 
dxuluzréꞌ̱e ̱lu bzude naꞌ. 7 Nadxa Jesús guzreꞌ̱ Judas naꞌ:

―Be ̱lataj nuꞌula nigá laweꞌ da beṉeꞌ̱ da nigá chee ̱dxucáꞌana 
chaweꞌ̱ nedaꞌ chee ̱gate xulucacheꞌ̱ nedaꞌ lu xeḏxu ba. 8 Benneꞌ 
xacheꞌ caꞌ tu zrázquezeꞌ̱ ládujla leꞌe. Nedaꞌ quebe tu súazquezaꞌ 
nen leꞌe.

Dxeluneꞌ̱ tuze dizraꞌ xelútieꞌ̱ Lázaro
9 Zaneꞌ benneꞌ judío caꞌ belenneꞌ̱ zua Jesús xeẕre Betania, 

naꞌ xjaqueꞌ̱ naꞌ, quegá tuze zeajlennéꞌ̱e ̱Jesús. Cáꞌanqueze 

zeajlennéꞌ̱e ̱Lázaro, bénneaꞌ bsebán Jesús ládujla benneꞌ gate 
caꞌ. 10 Nadxa benneꞌ xíchaje ̱caꞌ chee ̱bxruze caꞌ beluneꞌ̱ tuze 
dizraꞌ cáꞌanqueze xelútieꞌ̱ Lázaro, 11 laweꞌ da ne ̱chee ̱Lázaro 
benneꞌ zan benneꞌ judío caꞌ dxelebéaj xíchajeꞌ̱ bxruze caꞌ chee ̱
xeleajléꞌ̱e ̱chee ̱Jesús.

Dxexúꞌu Jesús Jerusalén 
(Mt. 21.1-11; Mr. 11.1-11; Lc. 19.28-40)

12 Benneꞌ zan ba zjaca Jerusalén, zjaqueꞌ̱ Laní Pascua 
naꞌ, naꞌ zra xula belenneꞌ̱ ba zaꞌ Jesús lu xeẕre naꞌ. 13 Nadxa 
gulechugueꞌ̱ zinaꞌ, naꞌ xjaqueꞌ̱ xeajlexrígaleꞌ̱ Jesús, ne dxelennéꞌ̱ 
zizraj:

―¡Gaca ba láꞌazxa Dios! ¡Ba neza zrente ̱naca na chee ̱
Benneꞌ zeꞌ̱e ̱waláz chee ̱Xránadxu Dios! ¡Ba neza zrente ̱naca na 
chee ̱Wenná Bea chee ̱xeẕre Israel!

14 Jesús xeajxraqueꞌ̱ tu burro, naꞌ guzríeꞌ̱-baꞌ, ca naxúaj na lu 
xiche chee ̱Dios, dxenná na:
 15 Quebe zrébele leꞌe, benneꞌ zreꞌ̱e ̱xeẕre Sión.

Le nnaꞌxque, ba zaꞌ Wenná Bea cheeḻe.
Zrieꞌ̱ tu burro.
16 Nédxute ̱benneꞌ caꞌ dxuseḏe Jesús quebe guléajniꞌineꞌ̱ da 

naꞌ dxaca na. Ca gudé naꞌ, gate begáꞌana szren Jesús lau Dios, 
naꞌ xeajlesá lazreꞌ̱ xúgute ̱da caní zaj naxúaj na lu xiche chee ̱
Dios ca naca chee ̱Jesús, naꞌ caꞌan guca cheeꞌ̱.

17 Benneꞌ caꞌ zaj zreꞌ̱e ̱nen Jesús gate gunnéꞌ̱ Lázaro lu 
xeḏxu ba, ne bsebaneꞌ̱ leꞌ̱ ládujla benneꞌ gate, buluzenneꞌ̱ 
bénneache Jerusalén ca da guca naꞌ. 18 Chee ̱le ̱naꞌ benneꞌ caní 
xeajlexrígaleꞌ̱ Jesús laweꞌ da belenneꞌ̱ ca naca xel-laꞌ waca 
zrente ̱da beṉeꞌ̱. 19 Nadxa benneꞌ fariseo caꞌ gulé ̱ljwezreꞌ̱:

―Ba dxeléꞌele quebe séquedxu bi gundxu. Ca naca 
bénneache dxeluneꞌ̱ Leꞌ̱ tuze.

Dxelexilaj benneꞌ griego caꞌ Jesús
20 Zaj zraꞌ bal-la benneꞌ griego caꞌ ládujla benneꞌ caꞌ belezrineꞌ̱ 

Jerusalén chee ̱xulucáꞌana szreneꞌ̱ Dios lu laní naꞌ. 21 Benneꞌ caní 
belezrineꞌ̱ lau Felipe, benneꞌ Betsaida chee ̱ga nababa Galilea, ne 
naqueꞌ̱ Jesús tuze, naꞌ gulataꞌ xueneꞌ̱ leꞌ̱, dxelennéꞌ̱:

―Benneꞌ, dxaca lázrentuꞌ leꞌentuꞌ Jesús.
22 Felipe guxíajeꞌ̱ xeajeẕreꞌ̱ Andrés caní, naꞌ xjaca dxupeꞌ̱ 

xeajlegueẕreꞌ̱ Jesús caꞌ. 23 Nadxa Jesús guzreꞌ̱ benneꞌ dxupa caꞌ:

―Ba bzrin zra xegáꞌana szrenaꞌ nedaꞌ, Benneꞌ Guljeꞌ̱ 
Bénneache. 24 Da li dxapaꞌ leꞌe, tu binne zruaꞌ xtila wegáꞌana na 
tuze na che quebe xexruj na lu xu, ne gacu na xu. Che gacu na 
xu, naꞌ gunna na lina. Caní dxal-laꞌ gaca chiaꞌ nedaꞌ. 25 Benneꞌ 
dxeꞌe ̱gunne xue gapa chiꞌe ̱xel-laꞌ nabán cheeꞌ̱ gunitieꞌ̱ na. 
Bénneaꞌ dxuzúeꞌ̱ chaláꞌala xel-laꞌ nabán cheeꞌ̱ lu xeẕr la xu nigá, 
gapa chiꞌe ̱na, ne zruéꞌeneꞌ̱ xel-laꞌ nabán da zeajlí canna. 26 Che 
nu benneꞌ dxaca lazreꞌ̱ guneꞌ̱ zrin chiaꞌ, dxal-laꞌ gaqueꞌ̱ nedaꞌ 
tuze, naꞌ gáteteẕe suaꞌ nedaꞌ, naꞌ súaqueze benneꞌ dxuneꞌ̱ zrin 
chiaꞌ. Che nu benneꞌ dxuneꞌ̱ zrin chiaꞌ, Xraꞌ gapeꞌ̱ leꞌ̱ ba láꞌana.

Jesús dxuchálajeꞌ̱ ca gaca gate gatieꞌ̱
27 Gunná Jesús:
―Naꞌa stéḇeleꞌ̱e ̱zuaꞌ. ¿Bizra nniaꞌ? ¿Nniaꞌ: Xrae, bselá nedaꞌ 

lu da dxal-laꞌ gaca chiaꞌ naꞌa? Belájquezaꞌ chee ̱gaca chiaꞌ da 
caní. 28 Xrae, bcaꞌana szren lauꞌ.

Nadxa ben tu chiꞌi benneꞌ dxennéꞌ̱ xabáa:
―Ba bcaꞌana szrenaꞌ na, ne gucáꞌana szrenaꞌ na xetú.
29 Benneꞌ caꞌ zreꞌ̱e ̱naꞌ dxelenneꞌ̱ gulennéꞌ̱ guziuꞌ gunné.̱ 

Xebal-leꞌ̱ gulennéꞌ̱:
―Tu gubáz chee ̱xabáa bchálajleṉeꞌ̱ Leꞌ̱.
30 Nadxa Jesús guzreꞌ̱ benneꞌ caꞌ:
―Quegá gunné ̱chiꞌe ̱naꞌ ne ̱chiaꞌ nedaꞌ. Gunné ̱na ne ̱cheeḻe 

leꞌe. 31 Naꞌa ba bzrin zra guchiꞌa Dios chee ̱bénneache zreꞌ̱e ̱
xeẕr la xu nigá, naꞌ naꞌa cueaj Dios chaláꞌala da xriweꞌ̱, da naꞌ 
dxenná bea na lu xeẕr la xu nigá, chee ̱québedxa nna bea na. 
32 Gate xelechiseꞌ̱ nedaꞌ lu xeẕr la xu nigá leꞌ̱e ̱xaga béguaj, naꞌ 
nedaꞌ nniaꞌ xúgute ̱bénneache chee ̱xelaqueꞌ̱ nedaꞌ tuze.

33 Gate gunnéꞌ̱ caní, bleꞌe Jesús ca gatieꞌ̱. 34 Nadxa benneꞌ 
zan caꞌ guléꞌ̱e ̱Jesús:

―Netuꞌ bénentuꞌ ca da naxúaj na lu xiche chee ̱da 
nadxixruj bea na da dxenná na waca bánqueze Cristo chadía 
chacanna. ¿Bizr chee ̱naꞌ dxennáuꞌ Benneꞌ Guljeꞌ̱ Bénneache 
xelechiseꞌ̱ Leꞌ̱? ¿Nuzra naꞌ Benneꞌ Guljeꞌ̱ Bénneache?

35 Nadxa Jesús guzreꞌ̱ benneꞌ caꞌ:
―Xetú chíꞌidauze xel-laꞌ naxaníꞌ sua na ládujla leꞌe. Le 

ta naꞌa dxácate ̱ne zua xel-laꞌ naxaníꞌ nen leꞌe, chee ̱quebe 
xrínnele, laweꞌ da benneꞌ dxedéꞌ̱ lu da chul-la quebe nézeneꞌ̱ ga 
zéajeꞌ̱. 36 Le cheajlé ̱chee ̱xel-laꞌ naxaníꞌ da nacaꞌ nedaꞌ dxácate ̱
zua xel-laꞌ naxaníꞌ nen leꞌe, chee ̱gácale tuze xel-laꞌ naxaníꞌ naꞌ.

Ca gudé gunná Jesús da nigá, naꞌ bezéꞌ̱e ̱bcache cuineꞌ̱ lau 
benneꞌ caꞌ.

Benneꞌ judío caꞌ quebe dxeleajléꞌ̱e ̱chee ̱Jesús
37 Lácala bleꞌe Jesús zaneꞌ xel-laꞌ waca zrente ̱lau benneꞌ 

judío caꞌ, quegá xúguteꞌ̱ guleajléꞌ̱e ̱cheeꞌ̱, 38 laweꞌ da beṉ na ba 
xen guca ca da gunná Isaías, benneꞌ bchálajeꞌ̱ waláz chee ̱Dios, 
gunnéꞌ̱:

Xran, ¿nuzra guxeajlé ̱chee ̱dizraꞌ cheeḏxu?
¿Nuzra naꞌ bleꞌe Xránadxu xel-laꞌ waca cheeꞌ̱?

39 Caꞌan guca, quebe guca xeleajléꞌ̱e ̱cheeꞌ̱ laweꞌ da caní 
gunnáqueze Isaías naꞌ:
 40 Dios beṉeꞌ̱ benneꞌ caꞌ la chul-la, ne beṉeꞌ̱ zideꞌ lázrdaweꞌ̱,

chee ̱quebe xeleléꞌeneꞌ̱ nen xiaj laweꞌ̱,
ne quebe xeléajniꞌineꞌ̱ lu xichaj lázrdaweꞌ̱,
ne quebe xeleléꞌ̱e ̱lawaꞌ nedaꞌ chee ̱xexunaꞌ leꞌ̱.

41 Isaías naꞌ gunnéꞌ̱ da nigá laweꞌ da bléꞌeneꞌ̱ xel-laꞌ szren chee ̱
Jesús, ne bchálajeꞌ̱ ca naca cheeꞌ̱.

42 Zaneꞌ benneꞌ judío caꞌ guléajleꞌ̱e ̱chee ̱Jesús, ne cáꞌanqueze 
bal-la benneꞌ xíchaje ̱caꞌ. Quebe belexecheḇeꞌ̱ láwela bénneache 
laweꞌ da belezrebeꞌ̱ da xelún benneꞌ fariseo caꞌ, chee ̱quebe 
xelexebéajeꞌ̱ leꞌ̱ xuꞌu naga dxelezragueꞌ̱. 43 Caní beluneꞌ̱ laweꞌ da 
beledánedxeneꞌ̱ xel-laꞌ ba láꞌana da dxelúe bénneache leꞌ̱ ca xel-
laꞌ ba láꞌana da dxue Dios leꞌ̱.

Dizraꞌ chee ̱Jesús guchiꞌa na chee ̱da dxelún bénneache
44 Jesús gunnéꞌ̱ zizraj:
―Benneꞌ dxéajleꞌ̱e ̱chiaꞌ, quegá cheeẕaꞌ dxéajleꞌ̱e,̱ cáꞌanqueze 

dxéajleꞌ̱e ̱chee ̱Xraꞌ nasel-leꞌ̱ nedaꞌ. 45 Bénneaꞌ dxeléꞌeneꞌ̱ nedaꞌ, 
dxeléꞌequezneꞌ̱ Xraꞌ nasel-leꞌ̱ nedaꞌ. 46 Nedaꞌ, xel-laꞌ naxaníꞌ, 
blaꞌa lu xeẕr la xu nigá chee ̱québedxa xelexegáꞌana benneꞌ 
dxeléajleꞌ̱e ̱chiaꞌ lu da chul-la. 47 Che nu benneꞌ dxenneꞌ̱ dizraꞌ 
chiaꞌ, ne quebe dxuneꞌ̱ ca naca na, quegá nedaꞌ guzría xiꞌa leꞌ̱, 
laweꞌ da quebe blaꞌa nedaꞌ chee ̱guzría xiꞌa bénneache. Blaꞌa 
chee ̱guseláꞌ benneꞌ caꞌ. 48 Benneꞌ dxuzúeꞌ̱ nedaꞌ chaláꞌala, 
ne quebe dxuneꞌ̱ ca naca dizraꞌ chiaꞌ, ba zua da guzría xi na 
leꞌ̱. Dizraꞌ da ba gunnéaꞌ naca na da guzría xi na bénneaꞌ lu 
zra bzeḇe naꞌ. 49 Caní gaca na laweꞌ da quebe dxuchálajaꞌ 
cheéẕquezaꞌ, laweꞌ da Xraꞌ nasel-leꞌ̱ nedaꞌ ba gunná béꞌeneꞌ̱ 
nedaꞌ bi dxal-laꞌ nniaꞌ, ne bi dxal-laꞌ guséḏedaꞌ. 50 Nedaꞌ nezdaꞌ 

San Juan 12



274

El Nuevo Testamento con los Salmos en zapoteco de Tabaa
© Liga Bíblica Internacional, 2012

gunná beꞌe Xraꞌ nedaꞌ caní chee ̱xelezeque bénneache xelapeꞌ̱ 
xel-laꞌ nabán da zeajlí canna. Caꞌan naca, da dxennéaꞌ nedaꞌ, 
dxennéaꞌ na ca gunná beꞌe Xraꞌ nedaꞌ.

Jesús dxibeꞌ̱ niꞌa benneꞌ caꞌ dxuséḏeneꞌ̱

13  1 Naca na zra nedxu gate za chuꞌu Laní Pascua chee ̱
judío caꞌ. Jesús ba nézeneꞌ̱ ba bzrin zra xezéꞌ̱e ̱lu xeẕr 

la xu nigá chee ̱xexíajeꞌ̱ naga zua Xreꞌ̱. Nazríꞌiquezneꞌ̱ benneꞌ 
zaj naca cheeꞌ̱, benneꞌ zaj zreꞌ̱e ̱xeẕr la xu, naꞌ naꞌa ba zua 
guléꞌeneꞌ̱ benneꞌ caꞌ tu da zrendxa da guléꞌe na nazríꞌineꞌ̱ leꞌ̱.

2-4 Da xriweꞌ̱ ba nagúꞌu na xichaj lázxdau Judas Iscariote, 
zriꞌine Simón, ca dxal-laꞌ guneꞌ̱ chee ̱gudéeꞌ̱ Jesús lu naꞌ benneꞌ 
guledábagueꞌ̱ Leꞌ̱. Nézqueze Jesús zeꞌ̱e ̱naga zua Dios, ne dxal-
laꞌ xezrineꞌ̱ naga zua Dios, naꞌ Xreꞌ̱ ba bnézrujeꞌ̱ Leꞌ̱ dute ̱xel-laꞌ 
dxenná bea. Chee ̱le ̱naꞌ, gate dxelaweꞌ̱ xrcheꞌ, guxasa Jesús, 
naꞌ gudúeꞌ̱ ladxeꞌ naxrúa cuzreꞌ̱, ne bnaseꞌ̱ tu ladxeꞌ dxuꞌa leꞌ̱e.̱ 
5 Nadxa gudéꞌ̱e ̱nisa tu zriga xia zren, ne guzú laweꞌ̱ dxibeꞌ̱ 
niꞌa benneꞌ caꞌ dxuséḏeneꞌ̱, naꞌ bsebizreꞌ̱ niꞌe ̱nen ladxeꞌ naꞌ da 
nunaseꞌ̱ dxuꞌa leꞌ̱e.̱

6 Ca bzrineꞌ̱ chee ̱quibeꞌ̱ niꞌa Simón Pedro, leꞌ̱ guzreꞌ̱ Jesús:
―Xran, ¿Lueꞌ quíbequezuꞌ niꞌa?
7 Jesús becheḇeꞌ̱:
―Naꞌa quebe dxéajniꞌinuꞌ da dxunaꞌ. Te naꞌa chéajniꞌinuꞌ na.
8 Pedro guzreꞌ̱ Leꞌ̱:
―Cabataꞌ quibuꞌ niꞌa.
Jesús guzreꞌ̱ leꞌ̱:
―Che quebe quibaꞌ niꞌu, quebe gaca gacuꞌ nedaꞌ tuze.
9 Naꞌ Simón Pedro guzreꞌ̱ Jesús:
―Xran, quegá tuze niꞌa quibuꞌ. Cáꞌanqueze naꞌa, ne xíchajaꞌ.
10 Jesús guzreꞌ̱ leꞌ̱:
―Benneꞌ ba bexuzrte ̱guzjeꞌ̱, tuze niꞌe ̱dxal-laꞌ chadxe laweꞌ 

da ba naxádxequezeꞌ̱. Leꞌe ba naxádxele, san quegá xúguteḻe.
11 Gunná Jesús: “Quegá xúguteḻe”, laweꞌ da nézeneꞌ̱ nu naꞌ 

gudéeꞌ̱ Leꞌ̱ lu naꞌ benneꞌ dxeledábagueꞌ̱ Leꞌ̱.
12 Ca gudé gudibe Jesús niꞌa benneꞌ caꞌ, naꞌ bexrúeꞌ̱ ladxeꞌ 

cheeꞌ̱ cuzreꞌ, ne bebeꞌe ̱ga dxelaweꞌ̱, naꞌ guzreꞌ̱ benneꞌ caꞌ:
―¿Dxéajniꞌile leꞌe da ba beṉaꞌ? 13 Leꞌe dxeḻe nedaꞌ: Benneꞌ 

Weseḏe, ne: Xran, naꞌ caní dxal-laꞌ nnale laweꞌ da caní nacaꞌ. 
14 Che nedaꞌ, Benneꞌ Weséde cheeḻe, ne Xránale, ba gudibaꞌ 
níꞌale, cáꞌanqueze leꞌe dxal-laꞌ quíbele niꞌa ljwézrele tule xetule. 

15 Nedaꞌ ba bleꞌedaꞌ leꞌe tu da dxuléꞌe na, chee ̱gunle leꞌe ca 
da beṉaꞌ nedaꞌ. 16 Da li dxapaꞌ leꞌe, tu benneꞌ weṉ zrin quebe 
nácadxeꞌ̱ szren ca xraneꞌ̱, naꞌ tu benneꞌ gubáz quebe nácadxeꞌ̱ 
szren ca benneꞌ nasel-leꞌ̱ leꞌ̱. 17 Che dxéajniꞌile da caní, ne 
dxunle ca zaj naca na, gaca cheeḻe tu da ba neza.

18 ’Quebe dxuchálajaꞌ chee ̱xúguteḻe leꞌe. Nedaꞌ núnbeꞌa 
benneꞌ caꞌ gucáꞌa, san dxal-laꞌ gaca ca naxúaj na lu xiche 
chee ̱Dios, dxenná na: Benneꞌ dxágule ̱nedaꞌ ba gudábagueꞌ̱ 
nedaꞌ chee ̱gudéeꞌ̱ nedaꞌ. 19 Dxapaꞌ leꞌe da nigá naꞌa, nédxula 
gate quebe ne gaca na, chee ̱gate gaca na, naꞌ chéajleḻe leꞌe 
zúaquezaꞌ nedaꞌ. 20 Da li dxapaꞌ leꞌe: Benneꞌ dxezíꞌ lu neꞌ̱e ̱
Bénneaꞌ dxusel-leꞌ̱ nedaꞌ, nedaꞌ naꞌ dxezíꞌ lu neꞌ̱e,̱ naꞌ benneꞌ 
dxezíꞌ lu neꞌ̱e ̱nedaꞌ, dxezíꞌ lu neꞌ̱e ̱Xraꞌ nasel-leꞌ̱ nedaꞌ.

Dxenná Jesús gudé Judas Leꞌ̱ lu naꞌ benneꞌ dxeledábagueꞌ̱ Leꞌ̱ 
(Mt. 26.20-25; Mr. 14.17-21; Lc. 22.21-23)

21 Ca gudé gunná Jesús da nigá, naꞌ guzúeꞌ̱ steḇe lu xichaj 
lázrdaweꞌ̱, naꞌ bzéajniꞌineꞌ̱ benneꞌ caꞌ, gunnéꞌ̱:

―Da li dxapaꞌ leꞌe, tu benneꞌ ládujla leꞌe gudéeꞌ̱ nedaꞌ lu naꞌ 
benneꞌ caꞌ dxeledábagueꞌ̱ nedaꞌ.

22 Nadxa benneꞌ caꞌ dxuseḏe Jesús gulezú laweꞌ̱ dxelennáꞌ 
ljwezreꞌ̱, ne quebe zaj nézeneꞌ̱ nu chee ̱naꞌ dxuchalaj Jesús. 
23 Tu benneꞌ caꞌ dxuseḏe Jesús, bénneaꞌ nazríꞌileꞌ̱e ̱Jesús leꞌ̱, zueꞌ̱ 
cuita Jesús naga dxelaweꞌ̱ xrcheꞌ, 24 naꞌ Simón Pedro beṉeꞌ̱ tu 
da dxunna bea lau bénneaꞌ chee ̱gucheḇeꞌ̱ Jesús nu chee ̱naꞌ 
dxennéꞌ̱ caní. 25 Nadxa bénneaꞌ deꞌ̱e ̱cuita Jesús bcheḇeꞌ̱ Leꞌ̱:

―Xran, ¿nuzra naꞌ?
26 Becheḇe Jesús:
―Gusebisaꞌ lateꞌ xeta xtila, naꞌ bénneaꞌ gunézrujaꞌ na, 

benneꞌ náꞌquezeꞌ̱.
Nadxa Jesús bsebiseꞌ̱ lateꞌ xeta xtila, naꞌ bnézrujeꞌ̱ na chee ̱

Judas Iscariote, zriꞌine Simón. 27 Ca gucáꞌa Judas xeta xtila 
naꞌ, naꞌ da xriweꞌ̱ guxúꞌute ̱na lu xichaj lázrdaweꞌ̱. Nadxa Jesús 
guzreꞌ̱ leꞌ̱:

―Da dxal-laꞌ gunuꞌ, béṉtega na.
28 Benneꞌ caꞌ zaj zreꞌ̱e ̱dxelaweꞌ̱ naꞌ quebe guléajniꞌineꞌ̱ bizr 

chee ̱naꞌ guzreꞌ̱ Judas naꞌ caní. 29 Laweꞌ da nua Judas bzudeꞌ 
dumí, bal-leꞌ̱ guléqueneꞌ̱ Jesús guzreꞌ̱ leꞌ̱ bi siꞌe ̱chee ̱laní naꞌ, u 
bi gunézrujeꞌ̱ benneꞌ xacheꞌ caꞌ. 30 Ca gudé gudagu Judas xeta 
xtila naꞌ, naꞌ bdxúajeꞌ̱. Ba guxrinne.

Da nadxixruj bea cube
31 Ca gudé bdxuaj Judas, gunná Jesús:
―Naꞌa guléꞌe lau xel-laꞌ szren chiaꞌ nedaꞌ, Benneꞌ Guljeꞌ̱ 

Bénneache, naꞌ xegáꞌana szren Dios ne ̱chiaꞌ nedaꞌ. 32 Che nedaꞌ, 
Benneꞌ Guljeꞌ̱ Bénneache, dxuléꞌedaꞌ ca naca xel-laꞌ szren chee ̱
Dios, naꞌ Dios guléꞌeneꞌ̱ ca naca xel-laꞌ szren chiaꞌ nedaꞌ, ne la 
gúnteq̱uezeꞌ̱ na. 33 Leꞌe, bidu chiaꞌ caꞌ, québedxa suaꞌ schaꞌ nen 
leꞌe. Leꞌe wexílajle nedaꞌ, san ca guchaꞌ benneꞌ judío caꞌ, dxapaꞌ 
leꞌe naꞌa, quebe gaca saꞌle leꞌe naga chaꞌa nedaꞌ. 34 Tu da cube 
dxixruj beꞌedaꞌ leꞌe. Le zriꞌi le saꞌ ljwézrele tule xetule ca nedaꞌ 
nazríꞌidaꞌ leꞌe. Caní dxal-laꞌ zriꞌi ljwézrele tule xetule. 35 Che 
nazríꞌi ljwézrele tule xetule, naꞌ xúgute ̱bénneache xeleque 
béꞌeneꞌ̱ nácale nedaꞌ tuze.

Jesús dxennéꞌ̱ nna Pedro quebe núnbeꞌe ̱Leꞌ̱ 
(Mt. 26.31-35; Mr. 14.27-31; Lc. 22.31-34)

36 Simón Pedro bcheḇeꞌ̱ Jesús:
―Xran, ¿gazra chéajuꞌ?
Becheḇe Jesús:
―Naga chaꞌa nedaꞌ, quebe gaca sáꞌleṉuꞌ nedaꞌ naꞌa. Te naꞌa 

wadéquezuꞌ naga teaꞌ nedaꞌ.
37 Nadxa gunná Pedro:
―Xran, ¿bizr chee ̱naꞌ quebe gaca sáꞌleṉaꞌ Lueꞌ naꞌa? 

Zúaquezaꞌ guzúaꞌ xel-laꞌ nabán chiaꞌ chee ̱gunaꞌ Lueꞌ tuze.
38 Jesús becheḇeꞌ̱:
―¿Zúaquezuꞌ guzúꞌ xel-laꞌ nabán chiuꞌ chee ̱gacuꞌ nedaꞌ 

tuze? Da li dxapaꞌ lueꞌ, nédxudxa ca cuezre xjeaj, lueꞌ 
wannáquezuꞌ chunna lasa quebe núnbeꞌu nedaꞌ.

Jesús naqueꞌ̱ neza da dxezrín na naga zua Xradxu Dios

14  1 Gunná Jesús:
―Quebe cuele leꞌe gunne xue. Le guxrén lazreꞌ 

Dios, ne le guxrén lazreꞌ nedaꞌ. 2 Lizre Xraꞌ déḻeꞌ̱e ̱lataj naga 
súale. Chela quebe naca na caní, nedaꞌ ba guchaꞌ leꞌe. Wexáꞌa 
cheajxecuezaꞌ lataj cheeḻe. 3 Ca te xexáꞌa cheajxecuezaꞌ lataj 
cheeḻe, naꞌ wexelájquezaꞌ xetú chee ̱xedajxezriꞌa leꞌe súaleḻe 
nedaꞌ, chee ̱súale leꞌe naga súaquezaꞌ nedaꞌ. 4 Leꞌe nézele naga 
chaꞌa, ne núnbeale neza naꞌ.

5 Tomás guzreꞌ̱ Jesús:

―Xran, quebe nézentuꞌ ga chéajuꞌ. ¿Ájazra guntuꞌ 
gúnbeantuꞌ neza naꞌ?

6 Jesús becheḇeꞌ̱:
―Nedaꞌ nacaꞌ neza naꞌ, ne nacaꞌ da li, ne nacaꞌ xel-laꞌ 

nabán. Tuze ne ̱chiaꞌ nedaꞌ waca zrinle naga zua Xraꞌ. 7 Chela 
núnbeale nedaꞌ, cáꞌanqueze núnbeale Xraꞌ. Náꞌateḻa núnbeale 
Leꞌ̱ laweꞌ da ba dxeléꞌele Leꞌ̱.

8 Nadxa Felipe guzreꞌ̱ Jesús:
―Xran, bleꞌe netuꞌ Xrauꞌ, xetú da náꞌteẕe.
9 Becheḇe Jesús:
―Felipe, schaꞌ ba guzúaleṉaꞌ leꞌe, naꞌ ¿quebe ne gúnbeꞌu 

nedaꞌ? Benneꞌ dxeléꞌeneꞌ̱ nedaꞌ, dxeléꞌequezeneꞌ̱ Xraꞌ. Chee ̱le ̱
naꞌ, ¿bizr chee ̱naꞌ dxenabuꞌ nedaꞌ guléꞌedaꞌ leꞌe Xraꞌ? 10 ¿Quebe 
dxéajleꞌ̱u zúaleṉaꞌ Xraꞌ, naꞌ Xraꞌ zúaleṉeꞌ̱ nedaꞌ? Da dxapaꞌ leꞌe, 
quegá dxennéaꞌ na cheéẕquezaꞌ. Xraꞌ, Bénneaꞌ zúaleṉeꞌ̱ nedaꞌ, 
Léq̱uezeꞌ̱ naꞌ dxuneꞌ̱ zrin cheeꞌ̱ lu naꞌa nedaꞌ. 11 Le chéajleḻe 
zúaleṉaꞌ Xraꞌ, naꞌ Xraꞌ zúaleṉeꞌ̱ nedaꞌ, u che cabí dxéajleḻe ca da 
dxennéaꞌ, le chéajle ̱chiaꞌ ne ̱chee ̱da caꞌ dxunaꞌ. 12 Da li dxapaꞌ 
leꞌe, benneꞌ dxéajleꞌ̱e ̱chiaꞌ, gúnquezeꞌ̱ ca da dxunaꞌ nedaꞌ, naꞌ 
guneꞌ̱ da zaj nácadxa zren ca da caní dxunaꞌ laweꞌ da xexáꞌa 
nedaꞌ naga zua Xraꞌ. 13 Xúgute ̱da nábale leꞌe lu Laꞌ nedaꞌ, 
nedaꞌ gunaꞌ na, chee ̱guléꞌedaꞌ nedaꞌ xel-laꞌ szren chee ̱Xraꞌ. 
14 Nédaꞌquezaꞌ gunaꞌ bíteteẕe da nábale lu Laꞌ nedaꞌ.

Jesús dxecheḇe lazreꞌ̱ sel-leꞌ̱ Beꞌ Láꞌazxa
15 Gunná Jesús:
―Che leꞌe nazríꞌile nedaꞌ, le guzúa dizraꞌ ca naca da dxixruj 

beꞌedaꞌ leꞌe. 16 Nedaꞌ gataꞌ xuedaꞌ Xraꞌ sel-leꞌ̱ cheeḻe xetú Benneꞌ 
gácaleq̱uezeꞌ̱ leꞌe, ne súaleṯecazeꞌ̱ leꞌe. 17 Benneꞌ nigá naqueꞌ̱ Beꞌ 
Láꞌazxa guléꞌeneꞌ̱ leꞌe ca naca da li. Benneꞌ zaj naca chee ̱xeẕr 
la xu nigá quebe xelezéqueneꞌ̱ xelezíꞌ lu neꞌ̱e ̱Leꞌ̱ laweꞌ da quebe 
gaca xeleléꞌeneꞌ̱ Leꞌ̱, ne quebe zaj núnbeꞌe ̱Leꞌ̱. Leꞌe núnbeale 
Leꞌ̱ laweꞌ da zúaleṉeꞌ̱ leꞌe, ne súaquezeꞌ̱ lu xichaj lázrdaule. 
18 Quebe gucáꞌanaꞌ leꞌe ca bi weẕeḇe caꞌ. Weláꞌquezaꞌ súaleṉaꞌ 
leꞌe. 19 Xetú chíꞌidauꞌ bénneache caꞌ québedxa xeleléꞌeneꞌ̱ 
nedaꞌ, san leꞌe weléꞌele nedaꞌ. Leꞌe tu gaca bánzquezle laweꞌ 
da tu naca bánzquezaꞌ nedaꞌ. 20 Lu zra naꞌ guéquebeꞌele nedaꞌ 
zúaleṉaꞌ Xraꞌ, naꞌ leꞌe zúaleḻe nedaꞌ, naꞌ nedaꞌ zúaleṉaꞌ leꞌe. 
21 Benneꞌ nézeneꞌ̱ ca naca da nadxixruj bea na nunaꞌ nedaꞌ, ne 
dxuneꞌ̱ na, dxuléꞌeneꞌ̱ nazríꞌiquezeꞌ̱ nedaꞌ. Xraꞌ zríꞌineꞌ̱ benneꞌ 

nazríꞌineꞌ̱ nedaꞌ, naꞌ cáꞌanqueze nedaꞌ zriꞌidaꞌ bénneaꞌ, ne guléꞌe 
lawaꞌ leꞌ̱.

22 Judas, quegá bénneaꞌ leꞌ̱ Iscariote, guzreꞌ̱ Jesús:
―Xran, ¿bizr chee ̱naꞌ guléꞌe lauꞌ netuꞌ, ne quegá guléꞌe lauꞌ 

lau bénneache zaj zreꞌ̱e ̱xeẕr la xu nigá?
23 Jesús becheḇeꞌ̱:
―Benneꞌ nazríꞌineꞌ̱ nedaꞌ dxuneꞌ̱ ca naca da dxennéaꞌ, 

naꞌ Xraꞌ zríꞌineꞌ̱ bénneaꞌ, naꞌ nedaꞌ ne Xraꞌ xedajsúaleṉtuꞌ leꞌ̱. 
24 Benneꞌ quebe nazríꞌineꞌ̱ nedaꞌ quebe dxuneꞌ̱ ca da dxennéaꞌ. 
Ca naca dizraꞌ da dxénele quebe zaj naca na cheéẕquezaꞌ. Zaj 
naca na chee ̱Xraꞌ nasel-leꞌ̱ nedaꞌ.

25 ’Dxapaꞌ leꞌe xúgute ̱da caní dxácate ̱ne zúaleṉaꞌ leꞌe, 26 naꞌ 
Beꞌ Láꞌazxa, Bénneaꞌ sel-la Xraꞌ lu Laꞌ nedaꞌ chee ̱gácaleṉeꞌ̱ leꞌe, 
Leꞌ̱ guléꞌeneꞌ̱ leꞌe xúgute,̱ ne gusáꞌquezeꞌ̱ lázrele ca naca xúgute ̱
da ba guchaꞌ leꞌe.

27 ’Xel-laꞌ dxebeza zri lazreꞌ dxucaꞌanaꞌ cheeḻe. Dxunnaꞌ leꞌe 
xel-laꞌ dxebeza zri lazreꞌ chiaꞌ. Quebe dxunnaꞌ na ca dxelunna 
bénneache xel-laꞌ dxebeza zri lazreꞌ. Quebe cuele gunne xue, ne 
quebe zrébele. 28 Ba bénele gunnéaꞌ wexáꞌa, ne weláꞌa súaleṉaꞌ 
leꞌe xetú. Chela da li nazríꞌile nedaꞌ, suale xel-laꞌ dxebé, laweꞌ 
da xexáꞌa naga zua Xraꞌ, naꞌ nácadxa Leꞌ̱ szren ca nedaꞌ. 29 Da 
nigá dxapaꞌ leꞌe naꞌa nédxula gate quebe ne gaca na, chee ̱gate 
gaca na, naꞌ chéajleḻe chee ̱da dxennéaꞌ.

30 ’Québedxa guchálajleṯecaꞌ leꞌe da zren laweꞌ da ba zaꞌ da 
xriweꞌ̱, da naꞌ dxenná bea na lu xeẕr la xu nigá. Da naꞌ quebe 
seque na bi gune na nedaꞌ. 31 Caní dxal-laꞌ gaca chee ̱xeleneze 
bénneache nedaꞌ nazríꞌidaꞌ Xraꞌ, ne dxunaꞌ ca da gunná béꞌeneꞌ̱ 
nedaꞌ. ¡Le chasa! ¡Le xebúꞌu nigá!

Jesús dxuchálajeꞌ̱ chee ̱lba uva ne chee ̱zruze na caꞌ

15  1 Gunná Jesús:
―Nedaꞌ nacaꞌ ca tu lba uva da naca na li lazreꞌ, naꞌ 

Xraꞌ naqueꞌ̱ ca tu benneꞌ dxáꞌaneꞌ̱ na. 2 Leꞌ̱ dxechugueꞌ̱ zruze 
na caꞌ da quebe dxelebía na da zixre, ne dxun chiꞌe ̱zruze na 
caꞌ da dxelebía na da zixre chee ̱xelebíadxa na. 3 Leꞌe nácale ca 
zruze na caꞌ da ba nun chiꞌe,̱ ne ̱chee ̱dizraꞌ da ba guchaꞌ leꞌe. 
4 Le súaqueze gácale nedaꞌ tuze ca nedaꞌ tu zúaleẕquezaꞌ leꞌe. 
Tu zruze xaga quebe gaca cuía na da zixre cheéẕqueze na che 
quebe súaleq̱ueze na xaga naꞌ. Cáꞌanqueze leꞌe quebe bi gaca 
gunle che quebe tu gácazquezle nedaꞌ tuze.

5 ’Nedaꞌ nacaꞌ bzrigu lba uva, naꞌ leꞌe nácale zruze na caꞌ. 
Bénneaꞌ naqueꞌ̱ nedaꞌ tuze, naꞌ nedaꞌ nacaꞌ leꞌ̱ tuze, naqueꞌ̱ ca 
tu zruze na da dxebíaleꞌ̱e ̱na da zixre, laweꞌ da quebe bi sequeꞌ 
gunle che quebe gácale nedaꞌ tuze. 6 Benneꞌ quebe súateq̱uezeꞌ̱ 
nen nedaꞌ gaqueꞌ̱ ca tu zruze na da dxugu na, naꞌ bizre na. 
Xuluxutupeꞌ̱ zruze na bizre caꞌ, ne xuluzréꞌ̱e ̱na lu xiꞌ.

7 ’Che leꞌe súateq̱uezle nedaꞌ tuze, ne quebe gusanle dizraꞌ 
chiaꞌ, waca nábale ca da dxaca lázrele, naꞌ sile na. 8 Xraꞌ 
dxegáꞌana szreneꞌ̱ gate nácale ca zruze na caꞌ da dxelebíaleꞌ̱e ̱
na da zixre, ne caní gaca bea na nácale nedaꞌ tuze. 9 Nedaꞌ 
nazríꞌidaꞌ leꞌe ca nazríꞌi Xraꞌ nedaꞌ. Chee ̱le ̱naꞌ le súaquezle 
lu xel-laꞌ zriꞌi lazreꞌ chiaꞌ. 10 Che gunle ca da dxixruj beꞌedaꞌ 
leꞌe, naꞌ súateq̱uezle lu xel-laꞌ zriꞌi lazreꞌ chiaꞌ, ca dxunaꞌ nedaꞌ, 
dxunaꞌ ca bdxixruj beꞌe Xraꞌ nedaꞌ, ne zúateq̱uezaꞌ lu xel-laꞌ 
zriꞌi lazreꞌ cheeꞌ̱.

11 ’Nedaꞌ dxuchálajleṉaꞌ leꞌe caní chee ̱súale lu xel-laꞌ dxebé 
chiaꞌ, ne chee ̱gaca du lazreꞌ xel-laꞌ dxebé cheeḻe. 12 Cani naca 
da dxixruj beꞌedaꞌ leꞌe: Le zriꞌi le saꞌ ljwézrele tule xetule ca 
nedaꞌ nazríꞌidaꞌ leꞌe. 13 Xel-laꞌ zriꞌi lazreꞌ da naca szrendxa 
naca bea na che tu benneꞌ guzúeꞌ̱ xel-laꞌ nabán cheeꞌ̱ chee ̱
gácaleṉeꞌ̱ bi ljwezreꞌ̱ caꞌ. 14 Leꞌe nácale bi ljwezraꞌ che dxunle 
ca da dxixruj beꞌedaꞌ leꞌe. 15 Québedxa xapaꞌ leꞌe nácale bi 
weṉ zrin chiaꞌ laweꞌ da quebe neze bi weṉ zrin bi da gun 
xránabeꞌ. Dxapaꞌ leꞌe nácale bi ljwezraꞌ laweꞌ da ba bzendaꞌ 
leꞌe xúgute ̱da guzre Xraꞌ nedaꞌ. 16 Leꞌe quebe gunnéḻe nedaꞌ. 
Nedaꞌ gunnéaꞌ leꞌe, ne ba nuzúaꞌ leꞌe chee ̱gácale ca zruze lba 
naꞌ da dxelebíaleꞌ̱e ̱na da zixre, naꞌ tu súazqueze da zixre naꞌ. 
Che gunle caní, naꞌ Xraꞌ gunneꞌ̱ leꞌe xúgute ̱da nábale lu Laꞌ 
nedaꞌ. 17 Da nigá naca na da dxixruj beꞌedaꞌ leꞌe: Le zriꞌi le saꞌ 
ljwézrele tule xetule.

Bénneache chee ̱xeẕr la xu nigá dxelecuídeneꞌ̱ 
Jesús, ne cáꞌanqueze benneꞌ cheeꞌ̱ caꞌ

18 Nadxa gunná Jesús:
―Che bénneache dxelecuídeneꞌ̱ leꞌe, dxal-laꞌ cheajsá lázrele 

belecuídequezeꞌ̱ nedaꞌ nédxute.̱ 19 Chela nácale leꞌe chee ̱xeẕr 
la xu nigá, naꞌ xelezríꞌi bénneache leꞌe ca zaj nazríꞌineꞌ̱ le saꞌ 
ljwezreꞌ̱ caꞌ. Nedaꞌ ba gucáꞌa leꞌe ládujla bénneache chee ̱xeẕr 
la xu nigá, naꞌ chee ̱le ̱naꞌ dxelecuide bénneache leꞌe laweꞌ da 
québedxa nácale xeẕr la xu nigá tuze. 20 Le gusá lázrele da 

guchaꞌ leꞌe, gunnéaꞌ: Netú benneꞌ weṉ zrin quebe nácadxeꞌ̱ 
szren ca xraneꞌ̱. Che guláu ziꞌ xuzreꞌ̱ nedaꞌ, cáꞌanqueze xelau ziꞌ 
xuzreꞌ̱ leꞌe, naꞌ che beluneꞌ̱ ca dxenná dizraꞌ chiaꞌ, cáꞌanqueze 
xeluneꞌ̱ ca dxenná dizraꞌ cheeḻe leꞌe. 21 Xúgute ̱da caní xeluneꞌ̱ 
cheeḻe laweꞌ da nácale chiaꞌ, ne laweꞌ da quebe zaj núnbeꞌe ̱Xraꞌ 
nasel-leꞌ̱ nedaꞌ.

22 ’Chela quebe blaꞌa nedaꞌ, ne bchálajleṉaꞌ benneꞌ caꞌ, quebe 
bi dul-la zaj nabagueꞌ̱. Naꞌa zaj nabágaquezeꞌ̱ dul-la 23 laweꞌ 
da nu benneꞌ dxecuídeneꞌ̱ nedaꞌ, cáꞌanqueze dxecuídeneꞌ̱ Xraꞌ. 
24 Chela quebe beṉaꞌ nedaꞌ xel-laꞌ waca zren caꞌ láwela benneꞌ 
caꞌ ca da netú benneꞌ quebe ne guneꞌ̱, naꞌ quebe bi dul-la 
xelebágueꞌ̱. Lácala ba beleléꞌeneꞌ̱ da caꞌ, dxelecuídeneꞌ̱ nedaꞌ, ne 
dxelecuídeneꞌ̱ Xraꞌ. 25 Da nigá dxaca na chee ̱gaca li ca naxúaj 
na lu da nadxixruj bea na da zjácale ̱benneꞌ caꞌ. Dxenná na: 
Belecuídeneꞌ̱ nedaꞌ ne quebe bi da caleḻa beṉaꞌ chee ̱benneꞌ caꞌ.

26 ’Gate xida Bénneaꞌ gácaleṉeꞌ̱ leꞌe, Bénneaꞌ naqueꞌ̱ Beꞌ 
Láꞌazxa, ne dxuléꞌeneꞌ̱ da li, Bénneaꞌ sel-laꞌ nedaꞌ waláz chee ̱
Xraꞌ, Léq̱uezeꞌ̱ xecheḇeꞌ̱ ca naca chiaꞌ nedaꞌ. 27 Cáꞌanqueze leꞌe 
wechéḇequezle ca naca chiaꞌ nedaꞌ laweꞌ da zúaleḻe nedaꞌ 
nédxudaute.̱

16  1 Gunná Jesús:
―Dxapaꞌ leꞌe da caní chee ̱quebe gusán lázrele da 

naca chiaꞌ. 2 Welexebéajeꞌ̱ leꞌe lu xuꞌu naga dxelezragueꞌ̱, naꞌ 
zrin zra gate núteteẕe benneꞌ gutieꞌ̱ leꞌe guéqueneꞌ̱ guneꞌ̱ zrin 
chee ̱Dios. 3 Caní xeluneꞌ̱ laweꞌ da quebe ne xelúnbeꞌe ̱Xraꞌ, ne 
nedaꞌ. 4 Dxapaꞌ leꞌe da nigá chee ̱gate zrin zra naꞌ, naꞌ cheajsá 
lázrele ba guchaꞌ leꞌe da nigá.

Da dxun Beꞌ Láꞌazxa

Nadxa gunná Jesús:
―Quebe guchaꞌ leꞌe da nigá nédxute ̱laweꞌ da zúaleq̱uezaꞌ 

leꞌe. 5 Naꞌa wexáꞌa cheajxezúaleṉaꞌ Xraꞌ nasel-leꞌ̱ nedaꞌ, naꞌ 
netule leꞌe quebe dxuchéḇele nedaꞌ ga chaꞌa. 6 Dxewíꞌine 
lázrele laweꞌ da guchaꞌ leꞌe da caní. 7 Naꞌa dxapaꞌ leꞌe da li: 
Cháweꞌdxa gaca cheeḻe leꞌe che xexáꞌa nedaꞌ laweꞌ da che quebe 
xexáꞌa, quebe xida Beꞌ Láꞌazxa xedajsúaleṉeꞌ̱ leꞌe, Bénneaꞌ 
gácaleṉeꞌ̱ leꞌe. Che xexáꞌa nedaꞌ, sel-laꞌ Leꞌ̱ cheeḻe. 8 Gate xida 
Leꞌ̱, naꞌ guléꞌeneꞌ̱ bénneache zaj naqueꞌ̱ benneꞌ dul-la, ne quebe 
dxeluneꞌ̱ da xrlátaje, naꞌ Dios guzría xiꞌe ̱benneꞌ caní. 9 Zaj 
naqueꞌ̱ benneꞌ dul-la laweꞌ da quebe dxeléajleꞌ̱e ̱chiaꞌ nedaꞌ. 

10 Xeleque béꞌeneꞌ̱ quebe dxeluneꞌ̱ da xrlátaje laweꞌ da xexáꞌa 
nedaꞌ naga zua Xraꞌ, naꞌ leꞌe québedxa léꞌele nedaꞌ. 11 Xeleque 
béꞌeneꞌ̱ Dios guzría xiꞌe ̱leꞌ̱ laweꞌ da ba guchugueꞌ̱ chee ̱da 
xriweꞌ̱, da naꞌ dxenná bea na lu xeẕr la xu nigá.

12 ’Ne déḻeꞌ̱e ̱da dxal-laꞌ xapaꞌ leꞌe, san leꞌe quebe gaca 
chéajniꞌile na naꞌa. 13 Gate xida Beꞌ Láꞌazxa, Bénneaꞌ dxuléꞌeneꞌ̱ 
da li, Leꞌ̱ guléꞌeneꞌ̱ leꞌe ca naca xúgute ̱da li laweꞌ da quebe 
guchálajeꞌ̱ cheéẕquezeꞌ̱. Wannéꞌ̱ xúgute ̱da xéneneꞌ̱, naꞌ 
guzéajniꞌineꞌ̱ leꞌe ca da dxal-laꞌ gaca na. 14 Leꞌ̱ gucáꞌana szreneꞌ̱ 
nedaꞌ laweꞌ da waziꞌe ̱chee ̱da naca chiaꞌ nedaꞌ, naꞌ guzéajniꞌineꞌ̱ 
na leꞌe. 15 Xúgute ̱da napa Xraꞌ, cheéq̱uezaꞌ naca na, naꞌ chee ̱le ̱
naꞌ gunnéaꞌ, wazíꞌ Beꞌ Láꞌazxa da naca chiaꞌ, naꞌ guzéajniꞌineꞌ̱ 
na leꞌe.

Xel-laꞌ dxelewíꞌine lazreꞌ chee ̱benneꞌ 
caꞌ xexaca na xel-laꞌ dxelebé

16 Gunná Jesús:
―Xetú chíꞌidauꞌ, naꞌ leꞌe québedxa léꞌele nedaꞌ, naꞌ xetú 

chiꞌi, naꞌ xeléꞌele nedaꞌ laweꞌ da xexáꞌa nedaꞌ naga zua Xraꞌ.
17 Nadxa bal-la benneꞌ caꞌ dxuseḏe Jesús bulucheḇe ljwezreꞌ̱:
―¿Bizra zéaje ̱da nigá? Dxeꞌ̱e ̱dxiꞌu, xetú chíꞌidauꞌ québedxa 

léꞌedxu Leꞌ̱, naꞌ xetú chiꞌi, naꞌ xeléꞌedxu Leꞌ̱ laweꞌ da xexíajeꞌ̱ 
naga zua Xreꞌ̱. 18 ¿Bi zéaje ̱da naꞌ, xetú chíꞌidauꞌ? Quebe 
dxéajniꞌidxu bi chee ̱dxuchálajeꞌ̱.

19 Guque beꞌe Jesús dxelaca lazreꞌ̱ xulucheḇeꞌ̱ Leꞌ̱, naꞌ guzreꞌ̱ 
benneꞌ caꞌ:

―Nedaꞌ guchaꞌ leꞌe, xetú chíꞌidauꞌ québedxa léꞌele nedaꞌ, naꞌ 
xetú chiꞌi, naꞌ xeléꞌele nedaꞌ. ¿Da nigá naꞌ dxucheḇe ljwézrele? 
20 Da li dxapaꞌ leꞌe, wabézrele leꞌe, ne xewiꞌine lázrele, san 
bénneache chee ̱xeẕr la xu nigá xelebeneꞌ̱. Lácala leꞌe xewiꞌine 
lázrele, xel-laꞌ dxewíꞌine lazreꞌ cheeḻe xexaca na xel-laꞌ dxebé. 
21 Gate tu nuꞌula zua saneꞌ̱ bidauꞌ zueꞌ̱ steḇe laweꞌ da ba 
bzrin zra sua xel-laꞌ dxudía cheeꞌ̱. Gate te galaj bidu naꞌ, naꞌ 
québedxa dxeajsá lazreꞌ̱ da guzaqueꞌ̱ laweꞌ da dxebéleꞌ̱eṉeꞌ̱ 
chee ̱bidu naꞌ ba gúlajbeꞌ. 22 Cáꞌanqueze leꞌe zúale steḇe naꞌa, 
san nedaꞌ weláꞌquezaꞌ xedajxennáꞌa leꞌe, naꞌ lu xichaj lázrdaule 
súateq̱ueze xel-laꞌ dxebé, da naca na tu xel-laꞌ dxebé da quebe 
nu sequeꞌ cua.

23 ’Lu zra naꞌ québedxa bi guchéḇele nedaꞌ. Da li dxapaꞌ leꞌe, 
Xraꞌ gunneꞌ̱ leꞌe xúgute ̱da nábale lu Laꞌ nedaꞌ. 24 Nédxula quebe 

bi gunábale lu Laꞌ nedaꞌ. Naꞌa le naba, naꞌ siꞌle, chee ̱súaleꞌ̱eḻe 
xel-laꞌ dxebé.

Jesús guchuchuj guléajeꞌ̱ da dxaca lu xeẕr la xu nigá
25 Gunná Jesús:
―Ba guchaꞌ leꞌe da caní nen dizraꞌ caꞌ da dxululéꞌe na. 

Wazrín zra gate québedxa guchálajleṉaꞌ leꞌe da naca da dxuléꞌe 
na. Guchálajleṉaꞌ leꞌe caníqueze da naca chee ̱Xraꞌ. 26 Lu zra 
naꞌ nábale Xraꞌ lu Laꞌ nedaꞌ, naꞌ quebe dxennéaꞌ nedaꞌ gataꞌ 
xuedaꞌ Xraꞌ waláz cheeḻe, 27 laweꞌ da Xráꞌqueze nazríꞌineꞌ̱ leꞌe. 
Nazríꞌineꞌ̱ leꞌe laweꞌ da nazríꞌile leꞌe nedaꞌ, ne dxéajleḻe chiaꞌ 
zaꞌa naga zua Dios. 28 Guzáꞌa lau Xraꞌ chee ̱blaꞌa lu xeẕr la xu 
nigá chee ̱xexáꞌa naga zua Xraꞌ.

29 Nadxa benneꞌ caꞌ dxuseḏe Jesús guléꞌ̱e ̱Leꞌ̱:
―Naꞌa dxuchálajleṉuꞌ netuꞌ caníqueze. Quebe dxuchínenuꞌ 

dizraꞌ caꞌ da dxululéꞌe na. 30 Naꞌa dxeque béꞌentuꞌ nézenuꞌ 
xúgute ̱da caꞌ, naꞌ quebe dxal-laꞌ nu gucheḇe Lueꞌ. Chee ̱le ̱naꞌ 
dxéajleṉtuꞌ chiuꞌ zaꞌu naga zua Dios.

31 Jesús guzreꞌ̱ benneꞌ caꞌ:
―¿Dxéajleḻe chiaꞌ naꞌa? 32 Zaꞌ zra, ne ba naca zra náꞌqueze 

gate leꞌe gase dínnajle caꞌale xrneza cha cheeḻe, naꞌ gucáꞌanale 
nedaꞌ tuzaꞌ. Quebe zúaquezaꞌ tuzaꞌ laweꞌ da zúale ̱Xraꞌ nedaꞌ. 
33 Dxapaꞌ leꞌe da nigá chee ̱gápale xel-laꞌ dxebeza zri lazreꞌ 
laweꞌ da nácale nedaꞌ tuze. Lu xeẕr la xu nigá dxun na ba xen 
si sácale. Le gun chuchu lázrdaule, laweꞌ da ba bchuchuj bléajaꞌ 
da dxaca lu xeẕr la xu nigá.

Jesús dxenabeꞌ̱ Dios xucáꞌana chaweꞌ̱e ̱
benneꞌ caꞌ dxeléajleꞌ̱e ̱cheeꞌ̱

17  1 Ca gudé gunnéꞌ̱ da nigá, naꞌ Jesús gunnéꞌ̱e ̱xabáa, 
dxennéꞌ̱:

―Xrae, ba bzrin zra. Bcaꞌana szren nedaꞌ, Zriꞌinuꞌ, chee ̱
cáꞌanqueze nedaꞌ, Zriꞌinuꞌ, gucáꞌana szrenaꞌ Lueꞌ. 2 Lueꞌ ba beṉnuꞌ 
nedaꞌ, Zriꞌinuꞌ, xel-laꞌ dxenná bea chee ̱nna beꞌedaꞌ xúgute ̱
bénneache, chee ̱gunézrujaꞌ xel-laꞌ nabán da zeajlí canna chee ̱
xúgute ̱benneꞌ caꞌ beṉnuꞌ nedaꞌ. 3 Xel-laꞌ nabán da zeajlí canna 
naca na chee ̱xelúnbeꞌe ̱Lueꞌ, nacuꞌ Dios tu lichaꞌ, ne li lazreꞌ, naꞌ 
chee ̱xelúnbeꞌe ̱nedaꞌ, Jesucristo, Bénneaꞌ gusel-luꞌ Lueꞌ.

4 ’Nedaꞌ ba bcaꞌana szrenaꞌ Lueꞌ lu xeẕr la xu nigá, ne ba 
bexuzre beṉaꞌ da bdxixruj beꞌenuꞌ nedaꞌ. 5 Naꞌa, Xrae, beṉna 

nedaꞌ xel-laꞌ szren lau Lueꞌ, da naca na xel-laꞌ szren naꞌ da guca 
na chiaꞌ naga zuꞌ Lueꞌ nédxudaute ̱gate za gataꞌ xeẕr la xu nigá.

6 ’Benneꞌ caꞌ gucaꞌu Lueꞌ ládujla bénneache, benneꞌ caꞌ 
beṉnuꞌ nedaꞌ, nedaꞌ ba bzéajniꞌidaꞌ leꞌ̱ Nu nacuꞌ Lueꞌ. Gulaqueꞌ̱ 
chiuꞌ, naꞌ Lueꞌ beṉnuꞌ nedaꞌ benneꞌ caꞌ, naꞌ ba beluneꞌ̱ ca 
dxenná xrtizruꞌ. 7 Naꞌa zaj nézeneꞌ̱ xúgute ̱da beṉnuꞌ nedaꞌ za 
na naga zuꞌ Lueꞌ. 8 Ba bnézrujaꞌ chee ̱benneꞌ caní dizraꞌ chiuꞌ da 
beṉnuꞌ nedaꞌ, naꞌ benneꞌ caní ba gulezíꞌ lu neꞌ̱e ̱na. Ba guleque 
béꞌeneꞌ̱ da li nedaꞌ zaꞌa naga zuꞌ Lueꞌ, ne ba guléajleꞌ̱e ̱chiuꞌ, 
gusel-luꞌ nedaꞌ.

9 ’Nedaꞌ dxataꞌ xuedaꞌ Lueꞌ gaca chaweꞌ chee ̱benneꞌ caní. 
Quebe dxataꞌ xuedaꞌ Lueꞌ ne ̱chee ̱benneꞌ caꞌ zaj naqueꞌ̱ chee ̱
xeẕr la xu nigá. Dxenabaꞌ Lueꞌ ne ̱chee ̱benneꞌ caꞌ beṉnuꞌ nedaꞌ, 
laweꞌ da zaj naqueꞌ̱ chiuꞌ. 10 Xúgute ̱da naca chiaꞌ naca na chiuꞌ, 
naꞌ da naca chiuꞌ naca na chiaꞌ nedaꞌ, naꞌ xel-laꞌ szren chiaꞌ 
dxuléꞌe laweꞌ na ne ̱chee ̱benneꞌ caní.

11 ’Nedaꞌ québedxa suaꞌ lu xeẕr la xu nigá, san benneꞌ 
caní xelexegáꞌaneꞌ̱ lu xeẕr la xu nigá, naꞌ nedaꞌ wezáꞌa nigá, 
ne xedajxezúaleq̱uezaꞌ Lueꞌ. Xrae Láꞌazxa, lu xel-laꞌ dxenná 
bea chiuꞌ bxue benneꞌ caní, benneꞌ caꞌ beṉnuꞌ nedaꞌ, chee ̱
xelácaquezeꞌ̱ tuze ca nácadxu dxiꞌu tuze, Lueꞌ ne nedaꞌ. 12 Gate 
ne zuaꞌ nedaꞌ lu xeẕr la xu nigá, bxuaꞌ benneꞌ caní nen xel-
laꞌ dxenná bea chiuꞌ, benneꞌ caní beṉnuꞌ nedaꞌ, ne bcache 
chawaꞌ leꞌ̱. Netú benneꞌ caní quebe gunite, san tuze bénneaꞌ 
ba nanítequezeꞌ̱, naꞌ caní guca na chee ̱guca li ca naxúaj na lu 
xiche chiuꞌ.

13 ’Naꞌa ba zezáꞌa naga zuꞌ Lueꞌ. Dxácate ̱ne zuaꞌ lu xeẕr la 
xu nigá dxennéaꞌ da caní chee ̱xelápaleꞌ̱e ̱benneꞌ caní xel-laꞌ 
dxebé ca da nápaquezaꞌ nedaꞌ. 14 Nedaꞌ bnézrujaꞌ benneꞌ caní 
dizraꞌ chiuꞌ. Bénneache chee ̱xeẕr la xu nigá dxelecuídeneꞌ̱ 
benneꞌ caní laweꞌ da québedxa zaj naqueꞌ̱ tuze nen benneꞌ caꞌ 
chee ̱xeẕr la xu nigá, ca naꞌ nedaꞌ quebe nacaꞌ tuze nen da naca 
chee ̱xeẕr la xu nigá. 15 Quebe dxenabaꞌ Lueꞌ xecaꞌu benneꞌ caní 
lu xeẕr la xu nigá. Dxenabaꞌ guzrá chawuꞌ benneꞌ caní chee ̱
quebe sequeꞌ da xriweꞌ̱ bi gun na cheeꞌ̱ leꞌ̱. 16 Ca nedaꞌ quebe 
nacaꞌ chee ̱xeẕr la xu nigá, cáꞌanqueze benneꞌ caní quebe zaj 
naqueꞌ̱ chee ̱xeẕr la xu nigá. 17 Bzua benneꞌ caní chee ̱xelaqueꞌ̱ 
cheéq̱uezuꞌ Lueꞌ ne ̱chee ̱da li. Dizraꞌ chiuꞌ naca na da li. 18 Ca 
gusel-luꞌ Lueꞌ nedaꞌ ládujla bénneache zaj naqueꞌ̱ chee ̱xeẕr 
la xu nigá, cáꞌanqueze nedaꞌ dxusel-leꞌ̱ benneꞌ caní ládujla 

bénneache zaj naqueꞌ̱ chee ̱xeẕr la xu nigá. 19 Ne ̱chee ̱benneꞌ 
caní nuzúa cuinaꞌ cheéq̱uezuꞌ Lueꞌ, chee ̱cáꞌanqueze benneꞌ caní 
xelaqueꞌ̱ cheéq̱uezuꞌ Lueꞌ ne ̱chee ̱da li.

20 ’Dxataꞌ xuedaꞌ Lueꞌ, quegaze chee ̱benneꞌ caní, san 
cáꞌanqueze chee ̱benneꞌ caꞌ xeléajleꞌ̱e ̱chiaꞌ gate xelenneꞌ̱ da 
xuluchalaj benneꞌ caní. 21 Dxenabaꞌ Lueꞌ chee ̱xelaca xúgute ̱
benneꞌ caní túzqueze, ca Lueꞌ, Xrae, nácaquezuꞌ nedaꞌ tuze, 
ne nedaꞌ nácaquezaꞌ Lueꞌ tuze, ne chee ̱xelaca benneꞌ caní 
tuze nen dxiꞌu, chee ̱xeléajle ̱bénneache zaj naca chee ̱xeẕr la 
xu nigá Lueꞌ gusel-luꞌ nedaꞌ. 22 Nedaꞌ ba bnézrujaꞌ chee ̱benneꞌ 
caní xel-laꞌ szren naꞌ da beṉnuꞌ nedaꞌ chee ̱xelaqueꞌ̱ tuze ca 
nácaquezdxu tuze dxiꞌu. 23 Nedaꞌ súaleṉaꞌ benneꞌ caní, naꞌ 
Lueꞌ súaleṉuꞌ nedaꞌ, chee ̱xelácaqueze benneꞌ caní tuze, naꞌ 
caní xeleque beꞌe bénneache Lueꞌ gusel-luꞌ nedaꞌ, ne nazríꞌinuꞌ 
benneꞌ caní cáteẕe nazríꞌinuꞌ nedaꞌ.

24 ’Xrae, Lueꞌ beṉnuꞌ nedaꞌ benneꞌ caní, naꞌ dxaca lazraꞌ 
xelezúaleṉeꞌ̱ nedaꞌ naga suaꞌ nedaꞌ, chee ̱xeleléꞌeneꞌ̱ xel-laꞌ 
szren da ba beṉnuꞌ nedaꞌ, laweꞌ da nazríꞌinuꞌ nedaꞌ nédxudaute ̱
gate quebe ne gunuꞌ xeẕr la xu nigá. 25 Xrae chaweꞌ, benneꞌ 
zaj naqueꞌ̱ chee ̱xeẕr la xu nigá quebe zaj núnbeꞌe ̱Lueꞌ, san 
nedaꞌ núnbeꞌa Lueꞌ, naꞌ benneꞌ caní ba zaj nézeneꞌ̱ Lueꞌ gusel-
luꞌ nedaꞌ. 26 Nedaꞌ bzéajniꞌidaꞌ benneꞌ caní Nu nacuꞌ Lueꞌ, 
ne zúaquezaꞌ dxuzéajniꞌidaꞌ leꞌ̱ chee ̱sua xel-laꞌ zriꞌi lazreꞌ 
dxéquenuꞌ Lueꞌ nedaꞌ lu xichaj lázrdau benneꞌ caní, ne chee ̱
súale ̱nédaꞌquezaꞌ leꞌ̱.

Dxeleḻ-leꞌ̱ Jesús 
(Mt. 26.47-56; Mr. 14.43-50; Lc. 22.47-53)

18  1 Ca gudé gunná Jesús da caní, naꞌ bdxúajeꞌ̱ nen 
benneꞌ caꞌ dxuséḏeneꞌ̱ chee ̱chjaqueꞌ̱ xecha laꞌa xeg̱u 

Cedrón. Lataj naꞌ zéḻeꞌ̱e ̱xaga olivo naga guxúꞌu Jesús nen 
benneꞌ caꞌ. 2 Cáꞌanqueze Judas, bénneaꞌ dxudéeꞌ̱ Jesús lu naꞌ 
benneꞌ caꞌ dxeledábagueꞌ̱ Leꞌ̱, núnbeꞌe ̱lataj naꞌ laweꞌ da zaneꞌ 
lasa guxíaj Jesús naꞌ nen benneꞌ caꞌ dxuséḏeneꞌ̱. 3 Caꞌ guca, 
bzrin Judas naꞌ nen tu cueꞌ benneꞌ caꞌ dxjaqueꞌ̱ wedil-la, ne nen 
bal-la benneꞌ xraꞌaga weṉ zrin chee ̱xudauꞌ, benneꞌ caꞌ gulesel-
la benneꞌ xíchaje ̱caꞌ chee ̱bxruze caꞌ, ne benneꞌ fariseo caꞌ. Zaj 
nuꞌe ̱xaga, ne xia caꞌ, ne xiꞌ caꞌ, ne xiꞌ xedxe. 4 Jesús ba nézeneꞌ̱ 
ca da gaca cheeꞌ̱, naꞌ chee ̱le ̱naꞌ bdxúajeꞌ̱ lau benneꞌ caꞌ, naꞌ 
bcheḇeꞌ̱ leꞌ̱:

―¿Nuzra dxexílajle?
5 Belexecheḇe benneꞌ caꞌ:
―Jesús, benneꞌ Nazaret.
Jesús becheḇeꞌ̱:
―Nedaꞌ naꞌ.
Judas, bénneaꞌ dxudéeꞌ̱ Jesús lu naꞌ benneꞌ caꞌ zúaquezeꞌ̱ 

ládujla benneꞌ caꞌ. 6 Gate gunná Jesús: Nedaꞌ naꞌ, naꞌ benneꞌ caꞌ 
belexebigueꞌ̱ lau Jesús, ne xeajlechazteꞌ̱ lu xu. 7 Nadxa Jesús 
bcheḇeꞌ̱ benneꞌ caꞌ da xula:

―¿Nuzra dxexílajle?
Gulenná benneꞌ caꞌ:
―Jesús, benneꞌ Nazaret.
8 Nadxa guzre Jesús benneꞌ caꞌ:
―Ba guchaꞌ leꞌe nedaꞌ naꞌ. Che dxexílajle nedaꞌ, le güe 

benneꞌ caní lataj cheajxaqueꞌ̱.
9 Ca guca da nigá guca li ca gunná Jesús, gunnéꞌ̱: “Benneꞌ 

caꞌ beṉna Xraꞌ nedaꞌ, netueꞌ̱ quebe bnitiaꞌ.” 10 Nadxa Simón 
Pedro, ne nuꞌe ̱xia, guléajeꞌ̱ na, naꞌ guchugueꞌ̱ naga da zua 
xabeḻa chee ̱Malco, weṉ zrin chee ̱bxruze blau. 11 Jesús guzreꞌ̱ 
Pedro:

―Begúꞌu xia chiuꞌ lu zre na. Ca da ba nun Xraꞌ siꞌ sacaꞌ 
nedaꞌ, ¿quebe dxal-laꞌ sacaꞌ na?

Jesús dxezrineꞌ̱ lau bxruze blau 
(Mt. 26.57-58; Mr. 14.53-54; Lc. 22.54)

12 Nadxa benneꞌ dxjaca wedil-la, ne benneꞌ dxenná beꞌeneꞌ̱ 
leꞌ̱, ne benneꞌ xraꞌaga weṉ zrin chee ̱judío caꞌ guleḻ-leꞌ̱ Jesús, 
ne buluchéajeꞌ̱ Leꞌ̱. 13 Nadxa gulechéꞌ̱e ̱Jesús lizre Anás. Anás 
nigá naqueꞌ̱ xrtau zriꞌine Caifás, bénneaꞌ naqueꞌ̱ bxruze blau iza 
naꞌ. 14 Caifás nigá naqueꞌ̱ bénneaꞌ guzreꞌ̱ judío blau caꞌ gácadxa 
chaweꞌ gate tuze benneꞌ waláz chee ̱xeẕr la xu cheeꞌ̱.

Pedro dxennéꞌ̱ quebe núnbeꞌe ̱Jesús 
(Mt. 26.69-70; Mr. 14.66-68; Lc. 22.55-57)

15 Simón Pedro, ne xetú benneꞌ caꞌ dxuseḏe Jesús zjaqueꞌ̱ 
zeajnaweꞌ̱ Jesús. Benneꞌ ljwezre Pedro nigá núnbea bxruze 
blau leꞌ̱. Caꞌan guca, benneꞌ nigá guxúꞌuleṉeꞌ̱ Jesús chaleꞌaj 
lizre bxruze blau naꞌ. 16 Pedro begáꞌaneꞌ̱ dxuꞌa dxa xuꞌu da zua 
chaleꞌaj naꞌ. Chee ̱le ̱naꞌ bdxuaj bénneaꞌ núnbea bxruze blau leꞌ̱, 
naꞌ bchálajleṉeꞌ̱ nuꞌula zua dxuꞌa dxa xuꞌu naꞌ, naꞌ guluꞌe ̱Pedro 

chaleꞌaj naꞌ. 17 Nadxa nuꞌula naꞌ zua dxuꞌa dxa xuꞌu bcheḇeꞌ̱ 
Pedro:

―¿Quebe nacuꞌ lueꞌ tuze nen benneꞌ Nazaret naꞌ?
Pedro becheḇeꞌ̱:
―Quebe nacaꞌ.
18 Laweꞌ da dxun na zaga, benneꞌ weṉ zrin caꞌ, ne benneꞌ 

xraꞌaga weṉ zrin chee ̱bxruze caꞌ ba zaj nabequeꞌ̱ xiꞌ, ne zaj 
zeꞌ̱ dxuꞌa xiꞌ naꞌ dxelexezréꞌeneꞌ̱. Pedro zeꞌ̱ nen benneꞌ caꞌ, 
dxexezréꞌeneꞌ̱ dxuꞌa xiꞌ naꞌ.

Bxruze blau dxucheḇeꞌ̱ Jesús 
(Mt. 26.59-66; Mr. 14.55-64; Lc. 22.66-71)

19 Bxruze blau guzú laweꞌ̱ dxucheḇeꞌ̱ Jesús nuca benneꞌ caꞌ 
zaj naqueꞌ̱ benneꞌ dxuséḏeneꞌ̱, ne bi da dxuséḏeneꞌ̱ leꞌ̱. 20 Jesús 
guzreꞌ̱ leꞌ̱:

―Nedaꞌ ba bchálajquezaꞌ láwela xúgute ̱bénneache. 
Bséḏequezaꞌ lu xuꞌu caꞌ, ne lu xuꞌu naga dxelezraga xúgute ̱
benneꞌ judío caꞌ. Quebe bi bchálajaꞌ bagácheze. 21 ¿Bizr chee ̱
naꞌ dxucheḇuꞌ nedaꞌ? Bcheḇe benneꞌ caꞌ ba belenneꞌ̱ chiaꞌ, naꞌ 
leꞌ̱ xelennéꞌ̱ bi da bchálajleṉaꞌ leꞌ̱. Benneꞌ caꞌ zaj nézeneꞌ̱ da ba 
gunnéaꞌ.

22 Gate gunná Jesús da nigá, naꞌ tu benneꞌ xraꞌaga weṉ zrin 
chee ̱xudauꞌ, benneꞌ zeꞌ̱ naꞌ, gudapeꞌ̱ xraga Jesús, naꞌ gunnéꞌ̱:

―¿Caní dxexecheḇuꞌ lau bxruze blau nigá?
23 Jesús becheḇeꞌ̱:
―Che gunnéaꞌ tu da caleḻa, gunná ájala naca na. Che da 

gunnéaꞌ naca na xrlátaje, ¿bizr chee ̱naꞌ dxuꞌu nedaꞌ?
24 Nadxa Anás gusél-leꞌ̱ Jesús, zaj nadxéaj neꞌ̱e,̱ lau Caifás, 

bxruze blau.

Pedro dxennéꞌ̱ xecha lasa quebe núnbeꞌe ̱Jesús 
(Mt. 26.71-75; Mr. 14.69-72; Lc. 22.58-62)

25 Dxácate ̱naꞌ ze ̱Pedro dxuꞌa xiꞌ naꞌ dxexezréꞌeneꞌ̱, naꞌ guléꞌ̱e ̱
leꞌ̱:

―¿Quebe nacuꞌ lueꞌ tu benneꞌ caꞌ zaj naqueꞌ̱ tuze nen 
bénneaꞌ?

Naꞌ Pedro gunnéꞌ̱:
―Quebe nacaꞌ.
26 Nadxa tu benneꞌ weṉ zrin chee ̱bxruze blau, benneꞌ 

naqueꞌ̱ xrtia bénneaꞌ guchugu Pedro nagueꞌ̱, bcheḇeꞌ̱ leꞌ̱:

―¿Quegá bleꞌedaꞌ lueꞌ nen bénneaꞌ naga zaj ze ̱xaga olivo 
caꞌ?

27 Pedro gunnéꞌ̱ xecha lasa:
―Quebe núnbeꞌa bénneaꞌ.
Laꞌ náꞌqueze gudxezre xjeaj.

Jesús dxezrineꞌ̱ lau Pilato 
(Mt. 27.1-2, 11-14; Mr. 15.1-5; Lc. 23.1-5)

28 Nadxa belexebéajeꞌ̱ Jesús lizre Caifás, naꞌ gulechéꞌ̱e ̱Leꞌ̱ 
xuꞌu lizre benneꞌ xuꞌu lu neꞌ̱e ̱xeẕr la xu naꞌ waláz chee ̱Roma. 
Ba dxezú lau dxaníꞌsiseꞌ̱, naꞌ benneꞌ judío caꞌ quebe guluꞌe ̱
xuꞌu naꞌ chee ̱quebe xelexegáꞌaneꞌ̱ sban, laweꞌ da che xeluꞌe ̱
naꞌ, quebe gaca xelaweꞌ̱ xrcheꞌ chee ̱Laní Pascua. 29 Chee ̱le ̱naꞌ 
bdxuaj Pilato bchálajleṉeꞌ̱ benneꞌ caꞌ, naꞌ guzreꞌ̱ leꞌ̱:

―¿Bizra da zria dxágule benneꞌ nigá?
30 Belexecheḇe benneꞌ caꞌ:
―Chela ca naqueꞌ̱ tu benneꞌ weṉ da zrinnaj, quebe gudentuꞌ 

leꞌ̱ lauꞌ.
31 Nadxa Pilato guzreꞌ̱ benneꞌ caꞌ:
―Le xechéꞌ̱e,̱ ne le guchiꞌa cheeꞌ̱ cáteẕe naca da nadxixruj 

bea cheeḻe.
Belexecheḇe benneꞌ judío caꞌ:
―Netuꞌ, benneꞌ judío, quebe naca cheeṉtuꞌ nu gútentuꞌ.
32 Caꞌan guca, guca li ca naca da ba gunná Jesús ca gatieꞌ̱. 

33 Pilato bexuꞌe ̱xuꞌu naꞌ, naꞌ gunnéꞌ̱ Jesús, ne bcheḇeꞌ̱ Leꞌ̱:
―¿Nacuꞌ Lueꞌ Wenná Bea chee ̱judío caꞌ?
34 Jesús gunnéꞌ̱:
―¿Dxenabuꞌ da nigá lueꞌzqueze, u laweꞌ da nu guzre lueꞌ ca 

naca chiaꞌ?
35 Pilato becheḇeꞌ̱:
―¿Nacaꞌ nedaꞌ judío? Benneꞌ xeẕr la xu chiuꞌ, ne benneꞌ 

xíchaje ̱caꞌ chee ̱bxruze caꞌ buludéeꞌ̱ lueꞌ lawaꞌ nedaꞌ. ¿Bizra 
beṉuꞌ?

36 Nadxa becheḇe Jesús:
―Naga dxenná beꞌa quebe naca na chee ̱xeẕr la xu nigá. 

Chela naca na chee ̱xeẕr la xu nigá, naꞌ benneꞌ caꞌ zaj naqueꞌ̱ 
nedaꞌ tuze welásaquezeꞌ̱ chee ̱quebe teaꞌ nedaꞌ lu naꞌ benneꞌ 
judío caní. Naga dxenná beꞌa quebe naca na nigá.

37 Nadxa guzre Pilato Jesús:
―¿Nacuꞌ Lueꞌ wenná bea?

Becheḇe Jesús:
―Nacaꞌ wenná bea, cáteẕe dxennáuꞌ lueꞌ. Nedaꞌ gúlajaꞌ, 

ne blaꞌa lu xeẕr la xu nigá chee ̱nniaꞌ da li. Xúgute ̱benneꞌ caꞌ 
dxeluneꞌ̱ ca dxenná dizraꞌ chee ̱da li dxelenneꞌ̱ da dxennéaꞌ 
nedaꞌ.

38 Pilato gunnéꞌ̱:
―¿Bizra naꞌ da li?

Dxelechugueꞌ̱ chee ̱Jesús gatieꞌ̱ 
(Mt. 27.15-31; Mr. 15.6-20; Lc. 23.13-25)

Ca gudé bcheḇe Pilato Jesús caní, naꞌ bdxúajeꞌ̱ xetú. 
Bchálajleṉeꞌ̱ benneꞌ judío caꞌ, naꞌ guzreꞌ̱ leꞌ̱:

―Nedaꞌ quebe bi da caleḻa dxezreldaꞌ nun benneꞌ nigá. 
39 Leꞌe zua tu da zéajleḻe. Gusanaꞌ nedaꞌ tu benneꞌ xuꞌu lizre xia 
lu Laní Pascua nigá. ¿Dxaca lázrele gusanaꞌ wenná bea chee ̱
judío caꞌ?

40 Nadxa xúguteꞌ̱ gulennéꞌ̱ zizraj:
―¡Quegá benneꞌ nigá! ¡Bsan Barrabás!
Barrabás naꞌ naqueꞌ̱ gubán.

19  1 Nadxa Pilato guquéꞌ̱e ̱Jesús, naꞌ bdxixruj béꞌeneꞌ̱ 
xeluꞌe ̱Leꞌ̱ xideꞌ. 2 Benneꞌ dxjaqueꞌ̱ wedil-la buluzríeꞌ̱ 

xichaj Jesús tu daꞌ beluneꞌ̱ zruze xaga xecheꞌ, ne bulugácueꞌ̱ Leꞌ̱ 
tu ladxeꞌ bzawe. 3 Nadxa guléchajeꞌ̱ Leꞌ̱, dxelennéꞌ̱:

―¡Gaca ba lueꞌ, wenná bea chee ̱judío caꞌ!
Nadxa belúꞌe ̱dxuꞌa lau Jesús.
4 Nadxa bdxuaj Pilato da xula, ne guzreꞌ̱ benneꞌ caꞌ:
―¡Le nnaꞌxque! Dxebéajaꞌ benneꞌ nigá chee ̱nézele quebe 

dxezreldaꞌ bi da zrinnaj nabagueꞌ̱.
5 Bdxuaj Jesús zria xíchajeꞌ̱ da naca zruze xaga xecheꞌ, ne 

nacueꞌ̱ ladxeꞌ bzawe naꞌ. Nadxa Pilato guzreꞌ̱ benneꞌ caꞌ:
―Nigá zua bénneaꞌ.
6 Gate benneꞌ xíchaje ̱caꞌ chee ̱bxruze caꞌ, ne xraꞌaga weṉ zrin 

cheeꞌ̱ caꞌ beleléꞌeneꞌ̱ Jesús, naꞌ gulezú laweꞌ̱ dxelennéꞌ̱ zizraj:
―¡Bdeꞌ̱e ̱xaga béguaj! ¡Bdeꞌ̱e ̱xaga béguaj!
Pilato guzreꞌ̱ benneꞌ caꞌ:
―Le cheꞌ̱e,̱ ne le gudéꞌ̱e ̱xaga béguaj léꞌequeze, laweꞌ da 

quebe dxezreldaꞌ bi da zrinnaj nabagueꞌ̱.
7 Naꞌ benneꞌ judío caꞌ belexecheḇeꞌ̱:
―Netuꞌ nápantuꞌ tu da nadxixruj bea na, ne ca dxenná na 

dxal-laꞌ gatieꞌ̱ laweꞌ da dxun cuineꞌ̱ Zriꞌine Dios.

8 Gate ben Pilato da nigá, naꞌ bezrébedxeꞌ̱. 9 Bexuꞌe ̱xuꞌu naꞌ, 
naꞌ bcheḇeꞌ̱ Jesús:

―¿Gazra benneꞌ Lueꞌ?
Quebe bi becheḇe Jesús.
10 Nadxa guzre Pilato Leꞌ̱:
―¿Quebe dxexecheḇuꞌ chiaꞌ? ¿Quebe nézenuꞌ Lueꞌ napaꞌ 

nedaꞌ xel-laꞌ dxenná bea gudáꞌa Lueꞌ xaga béguaj, ne napaꞌ xel-
laꞌ dxenná bea gusanaꞌ Lueꞌ?

11 Becheḇe Jesús:
―Quebe bi xel-laꞌ dxenná bea napuꞌ bi gunuꞌ chiaꞌ chela ca 

beṉna Dios lueꞌ xel-laꞌ dxenná bea nigá. Chee ̱le ̱naꞌ, bénneaꞌ 
bdeeꞌ̱ nedaꞌ lu naꞌu dul-la zrendxa nabagueꞌ̱ ca lueꞌ.

12 Lu zra naꞌte ̱gudilaj lazreꞌ Pilato ájala guneꞌ̱ gusaneꞌ̱ Jesús, 
san benneꞌ judío caꞌ gulennéꞌ̱ zizraj:

―Che gusanuꞌ benneꞌ nigá, quebe nacuꞌ César tuze, 
bénneaꞌ dxenná bea Roma. Nu benneꞌ dxun cuineꞌ̱ wenná bea 
dxedábagueꞌ̱ César.

13 Nadxa Pilato, gate benneꞌ̱ da nigá, bdxixruj béꞌeneꞌ̱ 
xelexebéajeꞌ̱ Jesús, naꞌ gudxéꞌe ̱lataj blau cheeꞌ̱, da zua lataj 
naꞌ nazí le na Gabata nen dizraꞌ hebreo, da zéaje ̱na chaleꞌaj 
xiaj taꞌa. 14 Naca na zra za zrin Laní Pascua, ca du wagubizra. 
Nadxa Pilato guzreꞌ̱ benneꞌ judío caꞌ:

―Nigá zua wenná bea cheeḻe.
15 Naꞌ benneꞌ caꞌ gulennéꞌ̱ zizraj:
―¡Gatieꞌ̱! ¡Gatieꞌ̱! ¡Bdeꞌ̱e ̱xaga béguaj!
Pilato guzreꞌ̱ benneꞌ caꞌ:
―¿Gudáꞌa wenná bea cheeḻe xaga béguaj?
Belexecheḇe benneꞌ xíchaje ̱caꞌ chee ̱bxruze caꞌ:
―Netuꞌ zua tuze wenná bea cheeṉtuꞌ. ¡César! 16 Nadxa 

Pilato bdeeꞌ̱ Jesús lu naꞌ benneꞌ caꞌ chee ̱teꞌ̱e ̱xaga béguaj, naꞌ 
gulechéꞌ̱e ̱Jesús.

Jesús dxedéꞌ̱e ̱xaga béguaj 
(Mt. 27.32-44; Mr. 15.21-32; Lc. 23.26-43)

17 Naꞌ bdxuaj Jesús nuꞌe ̱xaga béguaj chee ̱chéajeꞌ̱ lataj naꞌ 
nazí le na Zrita Xichaj Benneꞌ Gate, naꞌ nen dizraꞌ hebreo nazí 
le na Gólgota. 18 Buludéꞌ̱e ̱Jesús xaga béguaj lataj naꞌ, naꞌ tu 
zren nen Jesús buludéꞌ̱e ̱xechupa benneꞌ xaga béguaj caꞌ chaláꞌa 
weaj naga daꞌ Jesús. 19 Pilato bdxixruj béꞌeneꞌ̱ buluzúeꞌ̱ leꞌ̱e 
xaga béguaj xichaj Jesús da dxenná na: Jesús, Benneꞌ Nazaret, 

Wenná Bea Chee ̱Judío Caꞌ. 20 Zaneꞌ benneꞌ judío caꞌ bululabeꞌ̱ 
da naꞌ laweꞌ da zua lataj naꞌ naga buludéꞌ̱e ̱Jesús xaga béguaj 
gáguze naga dxeꞌ xeẕre naꞌ, naꞌ da naꞌ naxúaj na nen dizraꞌ 
hebreo, ne nen dizraꞌ griego, ne nen dizraꞌ latín. 21 Chee ̱le ̱naꞌ 
benneꞌ xíchaje ̱caꞌ chee ̱bxruze chee ̱judío caꞌ guléꞌ̱e ̱Pilato:

―Quebe guzúajuꞌ na: Wenná Bea Chee ̱Judío Caꞌ. Bzuaj na: 
Leꞌ̱ Gunnéꞌ̱ Naqueꞌ̱ Wenná Bea Chee ̱Judío Caꞌ.

22 Becheḇe Pilato:
―Da bzuajaꞌ, ba naxúajqueze na.
23 Ca gudé buludáꞌ benneꞌ dxjaqueꞌ̱ wedil-la Jesús xaga 

béguaj, naꞌ belexequéꞌ̱e ̱zra laneꞌ̱, ne belebequeꞌ̱ na tapa cueꞌ, tu 
cueꞌ weaj chee ̱tu tu benneꞌ dxjaqueꞌ̱ wedil-la. Belecáꞌaquezeꞌ̱ 
ladxeꞌ dxexrúa cuzreꞌ̱ da quebe nadía na. Tu ca nácheze na. 
24 Chee ̱le ̱naꞌ benneꞌ dxjaqueꞌ̱ wedil-la gulé ̱ljwezreꞌ̱:

―Quebe chézadxu na. Cwéajdxu da gunna bea na chee ̱laꞌ 
nu xala le ̱na.

Caꞌan guca, guca li da naxúaj na lu xiche chee ̱Dios, da 
dxenná na: Belexeléꞌ̱e ̱zra lanaꞌ, ne guléajeꞌ̱ da gunna bea na 
chee ̱le ̱na. Caní belún benneꞌ dxjaqueꞌ̱ wedil-la.

25 Gáguze naga zua xaga béguaj chee ̱Jesús ze ̱xrna 
Jesús nen bi bila xrneꞌ̱e,̱ ne María, zruꞌula Cleofas, ne María 
Magdalena. 26 Gate bleꞌe Jesús xrneꞌ̱e,̱ ne cuita xrneꞌ̱e ̱naꞌ ze ̱
Juan, benneꞌ bseḏe Jesús, bénneaꞌ nazriꞌidxeꞌ̱, naꞌ guzreꞌ̱ xrneꞌ̱e:̱

―Núꞌuladauꞌ, naꞌ ze ̱zriꞌinuꞌ.
27 Nadxa guzre Jesús bénneaꞌ:
―Naꞌ ze ̱xrnaꞌu.
Zra naꞌte ̱benneꞌ nigá becheꞌ̱e ̱nuꞌula naꞌ lizreꞌ̱.

Dxate Jesús 
(Mt. 27.45-56; Mr. 15.33-41; Lc. 23.44-49)

28 Ca gudé gunná Jesús da nigá, laweꞌ da nézeneꞌ̱ xúgute ̱
na ba guca li, ne chee ̱guca li ca naxúaj na lu xiche chee ̱Dios, 
gunnéꞌ̱:

―Dxebíledaꞌ.
29 Zua naꞌ tu dxeꞌe nupe zichaj, naꞌ bulusubiseꞌ̱ tu da 

dxezrupe na nupe zichaj naꞌ, ne buluzúeꞌ̱ na laweꞌ tu xia tunna, 
naꞌ buluzúeꞌ̱ na dxuꞌa Jesús. 30 Naꞌ Jesús guzrupeꞌ̱ nupe zichaj 
naꞌ, naꞌ gunnéꞌ̱:

―Ba guca li ca naca na.
Nadxa bse dxuꞌa xíchajeꞌ̱, gutieꞌ̱.

Tu benneꞌ dxejeꞌ̱ wedil-la dxechizieꞌ̱ xia lachúꞌu Jesús
31 Naca na zra za zrin Laní Pascua, naꞌ judío caꞌ quebe 

gulaca lazreꞌ̱ xelexegáꞌana benneꞌ caꞌ leꞌ̱e ̱xaga béguaj caꞌ lu 
zra dxulupáꞌaneꞌ̱ laweꞌ da naca zra naꞌ tu zra blau. Chee ̱le ̱naꞌ 
gulenabeꞌ̱ lau Pilato dxixruj béꞌeneꞌ̱ xelíchajeꞌ̱ niꞌa benneꞌ caꞌ 
zaj deꞌ̱e ̱xaga béguaj caꞌ, ne xelexequéꞌ̱e ̱leꞌ̱ leꞌ̱e ̱xaga béguaj caꞌ. 
32 Nadxa tu benneꞌ caꞌ dxjaqueꞌ̱ wedil-la gudíchajeꞌ̱ niꞌa benneꞌ 
nedxu naꞌ, ne cáꞌanqueze chee ̱benneꞌ xetú deꞌ̱e ̱cuita Jesús. 
33 Gate bzrineꞌ̱ naga daꞌ Jesús, bléꞌeneꞌ̱ ba gutieꞌ̱, naꞌ chee ̱le ̱naꞌ 
quebe gudíchajeꞌ̱ niꞌe.̱

34 Tu benneꞌ caꞌ dxjaqueꞌ̱ wedil-la guchízieꞌ̱ xia cheeꞌ̱ lachúꞌu 
Jesús, naꞌ bdxuaj dxen, ne nisa naꞌ. 35 Benneꞌ dxuchalaj da 
nigá naqueꞌ̱ benneꞌ bléꞌeneꞌ̱ na, ne dxuchálajeꞌ̱ da li, ne nézeneꞌ̱ 
dxennéꞌ̱ da li, chee ̱cáꞌanqueze leꞌe chéajleḻe chee ̱Jesús. 36 Da 
caní guca na chee ̱guca li ca da naxúaj na lu xiche chee ̱Dios, 
da dxenná na: Quebe gulíchajeꞌ̱ netú zrita cheeꞌ̱. 37 Xetú da 
naxúaj na lu xiche chee ̱Dios dxenná na: Weleléꞌeneꞌ̱ bénneaꞌ 
beluneꞌ̱ weꞌ̱.

Dxulucacheꞌ̱ Jesús 
(Mt. 27.57-61; Mr. 15.42-47; Lc. 23.50-56)

38 Ca gudé naꞌ José, benneꞌ xeẕre Arimatea, xeajnabeꞌ̱ Pilato 
guꞌe ̱leꞌ̱ lataj xexuꞌe ̱Jesús. José naqueꞌ̱ tu benneꞌ guqueꞌ̱ Jesús 
tuze, san bagácheze laweꞌ da bzrebeꞌ̱ judío blau caꞌ. Pilato beꞌ̱e ̱
leꞌ̱ lataj, naꞌ bexuꞌe ̱Jesús. 39 Cáꞌanqueze Nicodemo, bénneaꞌ 
xeajchálajleṉeꞌ̱ Jesús chizrela, bzrineꞌ̱ naꞌ, nuꞌe ̱tu gaxúa xiaj 
nedxe, ne tu da dxeláleꞌ̱e ̱zixre. 40 Nadxa José, ne Nicodemo 
belexequéꞌ̱e ̱Jesús, naꞌ bulucheleꞌ̱ Leꞌ̱ ladxeꞌ nen nedxe naꞌ ca naca 
da zjácale ̱benneꞌ judío caꞌ da dxeluneꞌ̱ chee ̱benneꞌ gateꞌ, gate naꞌ 
dxulucacheꞌ̱ leꞌ̱. 41 Lataj naꞌ naga buludéꞌ̱e ̱Jesús xaga béguaj zua 
tu lataj naga zaj ze ̱xaga caꞌ, naꞌ láwela lataj naꞌ zua tu ba cube 
leꞌ̱e ̱xiaj naꞌ, naga quebe nu ne chúꞌuqueze benneꞌ gateꞌ. 42 Lu ba 
naꞌ beleguꞌe ̱Jesús laweꞌ da zua ba naꞌ gáguze, ne laweꞌ da ba 
dxebía gubizra, ne ba zua su lau zra dxulupáꞌana judío caꞌ.

Jesús dxexebaneꞌ̱ ládujla benneꞌ gate 
(Mt. 28.1-10; Mr. 16.1-8; Lc. 24.1-12)

20  1 Zra nedxu, guxíaj María Magdalena dxuꞌa ba naꞌ 
dxaníꞌsiseꞌ̱, gate ne nachúl-late,̱ naꞌ bléꞌeneꞌ̱ québedxa 

naduse xiaj dxuꞌa ba naꞌ. 2 Nadxa bexíaj chégüeꞌ̱ naga zua 
Simón Pedro nen xetú benneꞌ bseḏe Jesús, bénneaꞌ bzriꞌidxeꞌ̱ 
Jesús, naꞌ guzreꞌ̱ benneꞌ caꞌ:

―Ba belequéꞌ̱e ̱Xránadxu lu ba naꞌ, ne quebe nézentuꞌ ga 
xeajlelúꞌe ̱Leꞌ̱.

3 Nadxa Pedro, ne bénneaꞌ xetú beledxúajeꞌ̱ zjaqueꞌ̱ dxuꞌa 
ba naꞌ. 4 Dxúpateꞌ̱ zjaca chégüeꞌ̱ tu zren, san bénneaꞌ xetú 
guzá chégudxeꞌ̱ ca Pedro, ne bzrineꞌ̱ nédxudxa dxuꞌa ba 
naꞌ. 5 Naꞌ xeajséꞌ̱ su dxúꞌala xeajnnéꞌ̱e ̱lu ba naꞌ, naꞌ bléꞌeneꞌ̱ 
ladxeꞌ da bulucheleꞌ̱ Jesús xuꞌu na naꞌ, san quebe guxúꞌe ̱lu 
ba naꞌ. 6 Ca gudé naꞌ, bzrin Simón Pedro, naꞌ guxúꞌe ̱lu ba naꞌ. 
Cáꞌanqueze leꞌ̱ bléꞌeneꞌ̱ ladxeꞌ naꞌ xuꞌu na naꞌ, 7 ne bléꞌeneꞌ̱ 
ladxeꞌ da bulucheleꞌ̱ xichaj Jesús, quebe xuꞌu na tu zren 
nen ladxeꞌ da bedxela na leꞌ̱. Nadube na, dxeꞌ na chaláꞌala. 
8 Nadxa cáꞌanqueze guxúꞌu bénneaꞌ xetú, bénneaꞌ bzrin nedxu 
dxuꞌa ba naꞌ, naꞌ bléꞌeneꞌ̱ ladxeꞌ caꞌ, ne guxéajleꞌ̱e.̱ 9 Quebe ne 
xeléajniꞌineꞌ̱ da naxúaj na lu xiche chee ̱Dios da dxenná na 
xebán Jesús ládujla benneꞌ gateꞌ. 10 Nadxa benneꞌ caꞌ bseḏe 
Jesús belexezrineꞌ̱ xuꞌu naga zaj zreꞌ̱e.̱

Jesús dxuléꞌe laweꞌ̱ María Magdalena 
(Mr. 16.9-11)

11 María begáꞌaneꞌ̱ dxuꞌa ba naꞌ, dxebezreꞌ̱. Ca dxebezreꞌ̱ 
naꞌ, naꞌ gulégüeꞌ̱ dxennéꞌ̱e ̱lu ba naꞌ, 12 naꞌ bléꞌeneꞌ̱ chupa gubáz 
chee ̱xabáa zaj nácueꞌ̱ zra laneꞌ̱ chiche, zaj dxeꞌe ̱naga guxúꞌu 
Jesús. Tueꞌ̱ dxeꞌe ̱naga guzrúa xichaj Jesús, naꞌ xetúeꞌ̱ dxeꞌe ̱zeaj 
zranle ga guzrúa niꞌa Leꞌ̱. 13 Naꞌ bulucheḇe gubáz chee ̱xabáa caꞌ 
María naꞌ:

―Nuꞌula, ¿bizr chee ̱naꞌ dxebezruꞌ?
Leꞌ̱ guzreꞌ̱ gubáz chee ̱xabáa caꞌ:
―Laweꞌ da belúꞌe ̱Xranaꞌ, ne quebe nezdaꞌ ga xeajlelúꞌe ̱Leꞌ̱.
14 Caní dxennéꞌ̱, naꞌ bzéchaj xíchajeꞌ̱, ne bléꞌeneꞌ̱ Jesús zeꞌ̱ 

caꞌala, san quebe nézeneꞌ̱ che Jesús naꞌ. 15 Nadxa Jesús bcheḇeꞌ̱ 
María naꞌ:

―Núꞌuladauꞌ, ¿bizr chee ̱naꞌ dxebezruꞌ? ¿Nu dxexílajuꞌ?
María gúqueneꞌ̱ naqueꞌ̱ benneꞌ dxáꞌaneꞌ̱ xaga caꞌ zaj ze ̱naꞌ, 

naꞌ guzreꞌ̱ Leꞌ̱:
―Benneꞌ, che lueꞌ biꞌu Leꞌ̱, gunná ga xeajlúꞌu Leꞌ̱, chee ̱

cheajxezriꞌa Leꞌ̱.
16 Nadxa Jesús guzreꞌ̱ nuꞌula naꞌ:

―María.
María naꞌ bexéchajeꞌ̱, ne guzreꞌ̱ Leꞌ̱ nen dizraꞌ hebreo:
―¡Raboni!
Dizraꞌ nigá zéaje ̱na: Benneꞌ Dxuseḏe.
17 Jesús guzreꞌ̱ María naꞌ:
―Bsan nedaꞌ laweꞌ da quebe ne xegüénaꞌ naga zua Xraꞌ. 

Bexíaj, xeajxeẕre bi bíchaꞌdauꞌ caꞌ, benneꞌ caꞌ bséḏedaꞌ, 
xegüénaꞌ naga zua Xraꞌ, ne nácaquezeꞌ̱ Xrale. Naqueꞌ̱ Dios chiaꞌ, 
ne Dios cheeḻe.

18 Nadxa bexíaj María Magdalena, xeajzenneꞌ̱ benneꞌ caꞌ 
bseḏe Jesús ba bléꞌeneꞌ̱ Jesús, naꞌ Leꞌ̱ guzreꞌ̱ leꞌ̱ da caní.

Jesús dxuléꞌe laweꞌ̱ benneꞌ caꞌ bséḏeneꞌ̱ 
(Mt. 28.16-20; Mr. 16.14-18; Lc. 24.36-49)

19 Lu zra náꞌqueze, da naca na zra nedxu chee ̱da gazre zra, 
naꞌ chizrela zaj nazraga benneꞌ caꞌ bseḏe Jesús, ne zaj nusézxujeꞌ̱ 
dxa xuꞌu caꞌ laweꞌ da dxelezrebeꞌ̱ judío blau caꞌ. Naꞌ guxúꞌu Jesús, 
guzéꞌ̱ laduj benneꞌ caꞌ, naꞌ bgapeꞌ̱ benneꞌ caꞌ diuzre, dxennéꞌ̱:

―Le gapa xel-laꞌ dxebeza zri lazreꞌ.
20 Ca gudé gunná Jesús da nigá, naꞌ bléꞌeneꞌ̱ benneꞌ caꞌ neꞌ̱e,̱ 

ne leꞌ̱e ̱naga gudé xia naꞌ. Benneꞌ caꞌ bseḏe Jesús gulebéleꞌ̱eṉeꞌ̱ 
gate beleléꞌeneꞌ̱ Xránadxu. 21 Nadxa Jesús guzreꞌ̱ benneꞌ caꞌ 
xecha lasa:

―Le gapa xel-laꞌ dxebeza zri lazreꞌ. Cáteẕe gusel-la Xraꞌ 
nedaꞌ, cáꞌanqueze dxusel-laꞌ nedaꞌ leꞌe.

22 Nadxa blubeꞌ̱ lau benneꞌ caꞌ ne guzreꞌ̱ leꞌ̱:
―Le siꞌ Beꞌ Láꞌazxa chee ̱Dios. 23 Benneꞌ caꞌ dxunite laule 

leꞌe chee ̱dul-la zaj nabagueꞌ̱ ba bnite lau Dios cheeꞌ̱, naꞌ benneꞌ 
caꞌ quebe dxunite laule leꞌe chee ̱dul-la zaj nabagueꞌ̱, quebe 
bunite lau Dios cheeꞌ̱.

Tomás dxeléꞌeneꞌ̱ Xránadxu ba bebaneꞌ̱
24 Tomás, tu benneꞌ chazrinnu caꞌ bseḏe Jesús, bénneaꞌ leꞌ̱ Bi 

Lideꞌ, quebe zueꞌ̱ nen benneꞌ caꞌ xezícadxa gate bleꞌe lau Jesús. 
25 Ca gudé naꞌ guléꞌ̱e ̱Tomás naꞌ:

―Ba bléꞌentuꞌ Xránadxu.
Gunná Tomás:
―Che quebe leꞌedaꞌ neꞌ̱e ̱naga guledé bdiduj caꞌ, ne gudéaꞌ 

zrube naꞌa lu xeḏxu chee ̱bdiduj caꞌ, ne gudéaꞌ naꞌa leꞌ̱e ̱naga 
gudé xia naꞌ, québequeze chéajleꞌ̱a.

26 Ca guca xrunuꞌ zra, benneꞌ caꞌ bseḏe Jesús zaj 
nazrágaquezeꞌ̱ lu xuꞌu naꞌ xetú lasa, naꞌ zua Tomás nen benneꞌ 
caꞌ. Nadxa, lácala zaj naxezxuj dxa xuꞌu caꞌ, bleꞌe lau Jesús lau 
benneꞌ caꞌ, ne guzéꞌ̱ laduj leꞌ̱, naꞌ bgapeꞌ̱ leꞌ̱ diuzre, gunnéꞌ̱:

―Le gapa xel-laꞌ dxebeza zri lazreꞌ.
27 Nadxa Jesús guzreꞌ̱ Tomás:
―Bde zrube naꞌu nigá, ne gunnáꞌ naꞌa nigá. Beṉna naꞌu, bde 

na leꞌ̱a nigá. Québedxa gun chupa lazruꞌ, san guxéajle.̱
28 Nadxa becheḇe Tomás:
―Xranaꞌ, ne Dios chiaꞌ.
29 Jesús guzreꞌ̱ leꞌ̱:
―Tomás, naꞌa dxéajleꞌ̱u laweꞌ da ba bléꞌenuꞌ nedaꞌ. Ba neza 

zrente ̱naca na chee ̱benneꞌ caꞌ dxeléajleꞌ̱e ̱chiaꞌ lácala quebe ne 
xeleléꞌeneꞌ̱ nedaꞌ.

Da dxaca lazreꞌ Juan gun xiche nigá
30 Jesús beṉeꞌ̱ da zandxa xel-laꞌ waca zrente ̱lau benneꞌ caꞌ 

bséḏeneꞌ̱ da quebe zaj naxúaj na lu xiche nigá. 31 Da caní zaj 
naxúaj na chee ̱chéajleḻe leꞌe chee ̱Jesús, naqueꞌ̱ Cristo nasel-
la Dios, ne Zriꞌine Dios, ne chee ̱gápale xel-laꞌ nabán laweꞌ da 
dxéajleḻe cheeꞌ̱.

Jesús dxuléꞌe laweꞌ̱ gazre benneꞌ caꞌ bséḏeneꞌ̱

21  1 Ca gudé naꞌ Jesús bleꞌe laweꞌ̱ lau benneꞌ caꞌ bséḏeneꞌ̱ 
dxuꞌa nísadauꞌ chee ̱Tiberias. Caní guca na. 2 Zaj 

nazraga Simón Pedro, ne Tomás, bénneaꞌ léq̱uezeꞌ̱ Bi Lideꞌ, 
ne Natanael, benneꞌ xeẕre Caná da nababa Galilea, ne chupa 
zriꞌine Zebedeo, ne xechupa benneꞌ caꞌ bseḏe Jesús. 3 Simón 
Pedro guzreꞌ̱ benneꞌ caꞌ:

―Cheajsendxaꞌ bela.
Benneꞌ caꞌ gulennéꞌ̱:
―Cáꞌanqueze netuꞌ wazáꞌleṉtuꞌ lueꞌ.
Nadxa xjaqueꞌ̱, naꞌ guluꞌe ̱tu lu da dxedá laweꞌ nísadauꞌ. 

Xeḻa naꞌ quebe nu bela gulezénquezeꞌ̱. 4 Ca guzú lau dxaníꞌsiseꞌ̱, 
bleꞌe lau Jesús dxuꞌa nísadauꞌ naꞌ. Benneꞌ caꞌ bséḏeneꞌ̱ quebe zaj 
nézeneꞌ̱ che Jesús naꞌ. 5 Nadxa Jesús guzreꞌ̱ benneꞌ caꞌ:

―Bénneꞌdauꞌ, ¿quebe nu bela ne senle?
Belexecheḇe benneꞌ caꞌ:
―Quebe bi ne sentuꞌ-baꞌ.
6 Nadxa guzre Jesús benneꞌ caꞌ:

San Juan 20 ,  21



295

El Nuevo Testamento con los Salmos en zapoteco de Tabaa
© Liga Bíblica Internacional, 2012

―Le guzala xixruj naꞌ chaláꞌa xabeḻa chee ̱da dxedá laweꞌ 
nísadauꞌ naꞌ, naꞌ senle bela.

Caꞌ beluneꞌ̱, naꞌ ca dxelexequéꞌ̱e ̱xixruj naꞌ quebe 
dxelexeguéꞌeneꞌ̱ na laweꞌ da nazrate ̱na bela zan. 7 Nadxa 
bénneaꞌ nazríꞌidxa Jesús guzreꞌ̱ Pedro:

―Xránadxu naꞌ.
Ca ben Simón Pedro naca Xránadxu, naꞌ bexázieꞌ̱ ladxeꞌ 

dxexrúa cuzreꞌ̱ laweꞌ da nagüeꞌ̱ na, naꞌ bexétajeꞌ̱ lu nisa. 
8 Xezícadxa benneꞌ caꞌ belexezrineꞌ̱ dxuꞌa nísadauꞌ naꞌ, zaj 
zreꞌ̱e ̱lu da dxedá laweꞌ nísadauꞌ, dxelexezrube xueꞌ̱ xixruj naꞌ 
nazrate ̱na bela caꞌ laweꞌ da dxeꞌ da dxedá laweꞌ nísadauꞌ naꞌ lu 
nísadauꞌ ca tu le guꞌuna xiaj. 9 Gate belexétajeꞌ̱ lu xu bizre, naꞌ 
beleléꞌeneꞌ̱ ba dxeꞌ xiꞌ, ne ba zrua tu bela laweꞌ xiꞌ naꞌ, naꞌ de ̱
naꞌ xeta xtila. 10 Nadxa Jesús guzreꞌ̱ benneꞌ caꞌ:

―Le cheajxríꞌ tu chupa bela caꞌ, be ̱za guzénteḻe.
11 Begüén Simón Pedro lu da dxedá laweꞌ nísadauꞌ naꞌ, ne 

bezrube xueꞌ̱ xixruj naꞌ dxuꞌa nísadauꞌ naꞌte,̱ nazrate ̱na bela 
zriꞌa, tu gaxúa chiꞌinu xunbaꞌ, naꞌ lácala naca tu cáꞌanteḇaꞌ 
quebe gudxeza xixruj naꞌ. 12 Nadxa guzre Jesús benneꞌ caꞌ:

―Le da gágule xrsila.
Netú benneꞌ caꞌ quebe dxelexázreneꞌ̱ xulucheḇeꞌ̱ Leꞌ̱ nu Leꞌ̱, 

laweꞌ da zaj nézeneꞌ̱ naqueꞌ̱ Xránadxu. 13 Nadxa Jesús guquéꞌ̱e ̱
xeta xtila naꞌ, naꞌ bnézrujeꞌ̱ na benneꞌ caꞌ, ne cáꞌanqueze beṉeꞌ̱ 
chee ̱bela caꞌ.

14 Da nigá naca na da guxunneꞌ lasa bleꞌe lau Jesús lau 
benneꞌ caꞌ bséḏeneꞌ̱ ca gudé bebaneꞌ̱ ládujla benneꞌ gate.

Jesús dxuchálajleṉeꞌ̱ Simón Pedro
15 Ca gudé gulaweꞌ̱ xrsila, naꞌ Jesús bcheḇeꞌ̱ Simón Pedro:
―Simón, zriꞌine Jonás, ¿nazríꞌidxenuꞌ nedaꞌ ca benneꞌ caní?
Becheḇe Pedro:
―Aweꞌ, Xran, nézenuꞌ dxeléꞌedaꞌ Lueꞌ chaweꞌ.
Naꞌ Jesús guzreꞌ̱ leꞌ̱:
―Bxue zrílaꞌdu chiaꞌ caꞌ.
16 Nadxa Jesús bcheḇeꞌ̱ leꞌ̱ da xula:
―Simón, zriꞌine Jonás, ¿nazríꞌinuꞌ nedaꞌ?
Pedro becheḇeꞌ̱:
―Aweꞌ, Xran, Lueꞌ nézenuꞌ dxeléꞌedaꞌ Lueꞌ chaweꞌ.
Jesús guzreꞌ̱ leꞌ̱:
―Bxue zrilaꞌ chiaꞌ caꞌ.

San Juan 21



296

El Nuevo Testamento con los Salmos en zapoteco de Tabaa
© Liga Bíblica Internacional, 2012

17 Da guxunneꞌ lasa Jesús bcheḇeꞌ̱ leꞌ̱:
―Simón, zriꞌine Jonás, ¿dxeléꞌenuꞌ nedaꞌ chaweꞌ?
Pedro bewiꞌine lazreꞌ̱ laweꞌ da bcheḇe Jesús leꞌ̱ da guxunneꞌ 

lasa che dxeléꞌeneꞌ̱ Leꞌ̱ chaweꞌ, naꞌ guzreꞌ̱ Jesús:
―Xran, Lueꞌ nézquezenuꞌ xúgute.̱ Lueꞌ nézenuꞌ dxeléꞌedaꞌ 

Lueꞌ chaweꞌ.
Naꞌ Jesús guzreꞌ̱ leꞌ̱:
―Bxue zrilaꞌ chiaꞌ caꞌ. 18 Da li dxapaꞌ lueꞌ, gate ne nacuꞌ 

benneꞌ cuideꞌ gucuꞌ zra lanuꞌ, ne guxíajuꞌ naga dxaca lazruꞌ. 
Gate bache nacuꞌ benneꞌ gula, chiljuꞌ naꞌu, naꞌ benneꞌ xula 
gugácueꞌ̱ lueꞌ, ne cheꞌ̱e ̱lueꞌ naga quebe gaca lazruꞌ chéajuꞌ.

19 Gate gunná Jesús da nigá, dxuzéajniꞌineꞌ̱ benneꞌ caꞌ ca 
dxal-laꞌ gateꞌ Pedro chee ̱gucáꞌana szreneꞌ̱ Dios. Ca gudé naꞌ 
Jesús guzreꞌ̱ leꞌ̱:

―Beṉ nedaꞌ tuze.

Da gaca chee ̱bénneaꞌ nazríꞌidxa Jesús
20 Gate bexechaj Pedro, bléꞌeneꞌ̱ bénneaꞌ nazríꞌidxa Jesús 

zéaje ̱naweꞌ̱ leꞌ̱, naqueꞌ̱ bénneaꞌ dxeꞌe ̱cuita Jesús gate naꞌ 
gulaweꞌ̱ xrcheꞌ naꞌ, ne bcheḇeꞌ̱ Jesús: “Xran, ¿nuzra naꞌ gudé 
Lueꞌ lu naꞌ benneꞌ caꞌ dxeledábagueꞌ̱ lueꞌ?” 21 Gate Pedro 
bléꞌeneꞌ̱ bénneaꞌ, naꞌ bcheḇeꞌ̱ Jesús:

―Xran, ¿gazra benneꞌ nigá? ¿Aja gaca cheeꞌ̱?
22 Jesús becheḇeꞌ̱:
―Che nedaꞌ dxaca lazraꞌ xegáꞌaneꞌ̱ nigá ca zrindxa zra 

xeláꞌa nedaꞌ, ¿naca na chiuꞌ lueꞌ nézenuꞌ? Lueꞌ, beṉ nedaꞌ tuze.
23 Belén benneꞌ caꞌ zaj deꞌ̱e ̱Jesús quebe gate benneꞌ naꞌ. 

Jesús quebe guzreꞌ̱ leꞌ̱ quebe gatieꞌ̱. Guzreꞌ̱ leꞌ̱: “Che nedaꞌ dxaca 
lazraꞌ xegáꞌaneꞌ̱ ca zrindxa zra xeláꞌa nedaꞌ, ¿naca na chiuꞌ lueꞌ 
nézenuꞌ?”

24 Benneꞌ nigá naqueꞌ̱ benneꞌ dxexecheḇeꞌ̱ chee ̱da nigá, ne 
ba nuzúajeꞌ̱ na. Nézentuꞌ dxennéꞌ̱ da li.

25 Cáꞌanqueze ne zaj deḏxa da zante ̱da beṉ Jesús, naꞌ chela 
xuaj tu tu na, dxéquedaꞌ quebe gueque lu xeẕr la xu nigá chaꞌ 
xiche caꞌ dxal-laꞌ guzúajdxu. Caꞌ naca na. 

